
Ágrip 

Ritgerð þessi er lokaritgerð sem unnin er til M.Ed. prófs í menntunarfræði við 

Háskólann á Akureyri. Markmið ritgerðarinnar er að varpa ljósi á hvað liggur 

að baki vali nemenda sem fara í iðnnám að loknum grunnskóla. Gerð er grein 

fyrir sögu iðnnáms á Íslandi og hvernig verkmenntun birtist í grunnskólum 

og framhaldsskólum. Vísað er í lög og reglugerðir sem snúa að iðnnámi 

ásamt rannsóknum á þeim tímamótum þegar nemendur í grunnskólum standa 

frammi fyrir því að velja sér náms- og starfsferil. 

Tekin voru viðtöl við tíu nemendur úr tveimur fjölbrautaskólum. Viðtölin 

snerust um upplifun þeirra af þeim tímamótum þegar taka þurfti ákvörðun um 

hvert þeir vildu stefna að loknum grunnskóla.  

Niðurstöður viðtalanna leiddu í ljós að nemendur velja iðnnám að loknum 

grunnskóla vegna áhuga á iðngreinum. Þeir leituðu meðal annars til foreldra 

sinna þegar þeir veltu fyrir sér því vali sem stóð þeim til boða en á endanum 

tóku þeir sjálfstæða ákvörðun án þrýstings frá öðrum en nutu þó engu að 

síður stuðnings frá foreldrum. Rannsóknin sýndi að fáir nemendur virðast 

leita ráða hjá náms- og starfsráðgjafa þegar þeir ráða fram úr því hvert þeir 

vilja stefna í lífinu. Engu að síður virðist meirihluti nemenda hafa haft 

aðgang að slíkri aðstoð en nýttu sér hana ekki. Þó áhugi hafi ráðið vali 

nemenda, að fara í iðnnám að loknum grunnskóla, þá töluðu nemendur um að 

náms- og starfskynningar og heimsóknir í framhaldsskóla hafi gefið góða 

innsýn í það námsframboð sem stóð þeim til boða og hjálpað þeim að þrengja 

val sitt, þrátt fyrir að ráða ekki alfarið valinu.  

 

 



 

Abstract 

This thesis is a final assignment towards M.Ed. degree in magister education 

science at the University of Akureyri. The purpose of this thesis is to shine a 

light on what lies behind the decision to go to vocational school after 

elementary school. Emphasis is on the history of vocational education in 

Iceland and how crafts are thought in elementary schools. Also there will be 

emphasis on laws and regulations presented by the government about 

vocational education and researches that shine a light on this turning point in 

the teenagers lives, when they move from elementary school and have to 

choose what path they want to go.  

Ten students from separate vocational schools in two different 

communities were interviewed. These interviews consisted of seventeen 

questions related to their experience of this turning point in their lives, when 

they have to take a decision about what they want to do after finishing 

elementary school. 

The interviews showed that the students who choose to go to vocational 

training after elementary school do so because they are interested in the 

industry. Almost every student seeks advisement from their parents about 

what to do after elementary school but at the end they took an independent 

decision about what they want to do without pressure from their parents to 

choose a specific path. This research showed that very few students seek 

advice from a guidance counsellor when they are deciding what to do in their 

live. Although it seems that almost all students had the choice to go to a 

guidance counsellor but decided not to do so. The interest in the industry was 

the most important factor in choosing to go into vocational training but 

students talked about a study and job presentation the spring before they went 

to college gave a good insight in what they could choose from and narrowed 

their choice. 

1. Inngangur  

 

Það er gömul mýta þegar fólk segir „honum/henni gekk svo illa í bóknámi að 

hann/hún fór bara í iðnnám“. Ég hef mikið velt þessari setningu fyrir mér og 

hugsað hvort nemendum sé almennt ekki beint í iðnnám nema ef um 

undirliggjandi vandamál sé að ræða og samfélagið sé búið að stimpla 

einstaklinginn til að fara í iðnnám, því fyrst bóknámið er ekki einstaklingnum 

í blóð borið þá hlýtur hann að vera góður í höndunum.  

Ástæðuna fyrir vali efnis þessarar ritgerðar má rekja til eigin skólagöngu 

og ákvörðunar minnar að fara í iðnnám að loknum grunnskóla. Ég ákvað ung 

að aldri að ég vildi verða hársnyrtir og stefndi að því alla grunnskólagönguna. 

Mér var aldrei bent á að ég ætti að stefna eitthvert annað en ég ætla að það 

megi jafnvel rekja til þess að bóknám lá ekki opið fyrir mér en ég var fær í 

höndunum.  

Ég hef mikinn áhuga á því að skoða hvort ástæður nemenda fyrir vali á 

iðnnámi séu þær að þeir gátu ekki unað við bóklegt nám og ákváðu því að 

fara í iðnnám þó áhuginn lægi ekki beint þangað. Einnig er áhugavert að 

kanna hvar þeir, sem kjósa að fara í iðnnám að loknum grunnskóla, leiti sér 

upplýsinga. Afla þeir sér upplýsinga upp á eigin spýtur eða fá þeir ítarlegar 

upplýsingar frá námsráðgjafa? Hafa foreldrar áhrif á val nemendanna og hver 

er bakgrunnur foreldranna, eru þeir menntaðir iðnaðarmenn eða menntaðir í 

bóklegum greinum? Ef hreinn áhugi fyrir iðninni var kveikjan að vali 

nemendanna, hvenær kviknaði sá áhugi, var það við skólaheimsókn í lok 10. 

bekkjar eða jafnvel annars staðar eða fyrr á grunnskólagöngunni? Hver er eða 

var upplifun nemenda af viðbrögðum fólks við því að þeir væru á leið í 

iðnnám og hver er upplifun nemenda af viðhorfum samfélagsins? 

Ég velti því einnig fyrir mér hvort nemendur fái haldbæra kynningu á því 

námi og þeim störfum sem standa þeim til boða að loknum grunnskóla. 

Meirihluti íslenskra grunnskólanema fara í framhaldsnám að grunnskóla 

loknum og því er brýnt að nemendur fái trausta kynningu á því námi sem í 

boði er (Mennta- og menningarmálaráðuneytið, 2013, bls. 75). Í lögum um 

framhaldsskóla (nr. 92 gr. 2 /2008) segir að nemendur eiga að fá tækifæri á 

að stunda nám við hæfi, þar sem áhersla er lögð á alhliða þroska nemenda og 

þátttöku þeirra í lýðræðisþjóðfélagi.  

Í lífinu bjóðast einstaklingum margvísleg störf. Sumir byggja starfsval sitt 

fyrst og fremst á tekjumöguleikum til að sjá fyrir sér og fjölskyldu sinni en 

aðrir velja frekar starf á forsendum áhuga og vilja til að ná langt í starfi og 

jafnvel stofna sitt eigið atvinnufyrirtæki (Department for Education and 

Skills, 2004, bls. 4). Val á náms- og starfsferli er ein þeirra mikilvægustu 

ákvarðana sem einstaklingur tekur á sinni lífsleið. Því þarf að vanda valið og 

ígrunda hvert einstaklingurinn vill stefna í sínu lífi. Það getur skipt sköpum 

að vanda valið. Guðbjörg Vilhjálmsdóttir (2000, bls. 38) vitnar í Sókrates 

sem sagði að ekki væri hægt að hugsa um betra umræðuefni en þær 

spurningar sem vakna þegar einstaklingur mótar sér stefnu í lífinu, við hvað 

vill hann starfa og hvernig maður hann vill vera. 

Hlutverk framhaldsskóla er margþætt en meðal annars eiga þeir að búa 

nemendur undir virka þátttöku á vinnumarkaði ásamt því að undirbúa þá fyrir 

frekara nám. Menntun gegnir sífellt veigameira hlutverki og er oft grunnur að 

starfsframa og árangri í lífi einstaklinga. Menntun gegnir mikilvægu hlutverki 

úti á vinnumarkaði og í raun fyrir samfélagið í heild og í sögulegu ljósi 

verður sífellt mikilvægara fyrir nemendur að ljúka námi (Hrefna Pálsdóttir, 

Margrét Lilja Guðmundsdóttir, Jón Sigfússon, Inga Dóra Sigfúsdóttir, Álfgeir 

Logi Kristjánsson og Ingibjörg Eva Þórisdóttir, 2013, bls. 77).  

Nám í framhaldsskóla tekur drjúgan tíma á mótandi skeiði í þroska 

ungmenna. Í framhaldsskólum verða nemendur oft fyrir miklum áhrifum frá 

kennurum sínum ásamt áhrifum frá félögum sem hafa aftur áhrif á sjálfsmynd 

þeirra (Hrefna Pálsdóttir o.fl., 2013, bls. 77). Það er krefjandi verkefni að 

gera sér grein fyrir eigin getu, leikni, áhuga og átta sig á sjálfum sér 

(Guðbjörg Vilhjálmsdóttir, 2000, bls. 38). 

Við sextán ára aldur standa unglingar frammi fyrir námsvali. Þroski þeirra 

er mismunandi sem og hæfni þeirra til að taka ákvörðun um námsval. Ábyrgð 

þeirra er mikil og ný en fram að þessum tímamótum hafa þeir ekki þurft að 

taka mikilvægar ákvarðanir um námsleiðir. Ákveði þeir að fara í 

framhaldsskóla bíður þeirra erfitt val á milli fjölda námsleiða (Guðbjörg 

Vilhjálmsdóttir, 2000, bls. 38). 

Markmið þessarar rannsóknar er að varpa ljósi á það hvers vegna 

nemendur ákveða að fara í iðnnám að loknum grunnskóla. Hvernig kynningu 

fá nemendur almennt á vali á framhaldsskólaáföngum og til hverra eða hvar 

leita þeir ráða og upplýsinga um námið? Rannsóknarspurningin er: Hvers 

vegna velja nemendur að fara í iðnnám (að loknum grunnskóla)?  

Þegar fjallað er um iðnnám eða iðnmenntun er átt við nám í löggiltum 

iðngreinum en hluti af því er samningsbundið nám eða verkþjálfun hjá 

fyrirtækjum í atvinnurekstri (Gestur Guðmundsson, 1993, bls. 9). 

Hafa ber í huga að rannsóknarsnið þessarar rannsóknar er eigindlegt þar 

sem upplýsinga er aflað með viðtölum og því hafa niðurstöðurnar ekki 

alhæfingargildi yfir þýðið. Engu að síður gefa niðurstöðurnar vísbendingu um 

hvers vegna nemendur kjósa að fara í iðnnám að loknum grunnskóla. 

1.1 Uppbygging ritgerðar 

Ritgerðinni er skipt upp í sex megin kafla. Í inngangi er farið yfir efni 

ritgerðar og tilgang rannsóknar ásamt rannsóknarspurningu. Í öðrum kafla er 

farið yfir sögu iðnnáms á Íslandi en það á sér langa sögu sem rekja má allt 

aftur til 14. aldar. Farið er yfir tengingu verknámsgreina í grunnskólum og 

áhrif þeirra á iðnnám. Einnig yfir lög og reglugerðir sem lúta að iðnmenntun. 

Í þriðja kafla er farið yfir það hvernig námsvali nemenda er almennt 

háttað og hvaða þættir hafa áhrif á það. Álitaefni er varða námsval eru reifuð 

og skoðuð, hvernig iðnnám er kynnt fyrir nemendum í grunnskóla og hvort 

almennt sé mikil áhersla lögð á kynningu þessarar námsleiðar. Einnig er horft 

til náms- og starfsfræðslu og ýmissa þátta svo sem stuðningsráðgjafa, 

foreldra og áhugasviðskannana. 

Í fjórða kafla er farið yfir rannsóknarsnið og aðferðafræði rannsóknarinnar 

kynnt. Jafnframt verður farið yfir meðferð og greiningu gagna, réttmæti og 

áreiðanleika rannsóknarinnar ásamt siðferðilegum atriðum. Í kaflanum eru 

þátttakendur rannsóknarinnar kynntir.  

Í fimmta kafla er gerð grein fyrir niðurstöðum rannsóknarinnar. Í sjötta 

kafla má líta umræður þar sem niðurstöður rannsóknarinnar eru skoðaðar 

með hliðsjón af fræðilega hluta ritgerðarinnar og ályktanir dregnar um 

rannsóknarefnið en megin áherslan er lögð á að leita svara við 

rannsóknarspurningunni: Hvers vegna velja nemendur að fara í iðnnám (að 

loknum grunnskóla)?  

2. Verkmenntun er grunnur iðnnáms 

Í þessum kafla verður fjallað um iðnnám í sögulegu ljósi ásamt því að tengja 

iðnnám á framhaldsskólastigi við verkmenntun í grunnskóla. 

Menntakerfið á Íslandi hefur tekið miklum breytingum og vaxið ört 

undanfarin 140 ár. Starfsmenntun var áberandi í upphafi fyrrnefnds tímabils 

þrátt fyrir að bóknám hafi einnig skipað veigamikinn sess. Það er ekki fyrr en 

um þriðja áratug síðustu aldar sem bóknám virðist hafa yfirhöndina yfir 

starfsmenntun. Ætla má að sú stund renni senn upp að bóknám verði 

algerlega yfirgnæfandi námsleið á framhaldsskólastiginu (Jón Torfi Jónasson, 

1992, bls. 188). Mikilvægt er að geta þess að heimildin hér að framan er 

komin vel til ára sinna. Engu að síður má velta því fyrir sér hvort þetta eigi 

ekki vel við námsþróunina á framhaldsskólastiginu. 
Elsa Eiríksdóttir (2012, bls. 8) telur ríkja neikvæð viðhorf til starfs- og 

iðnnáms og þykja þessi störf ekki aðlaðandi og með það í huga bendir 

ýmislegt til þess að efla þurfi kynningu á iðnnámi bæði í grunn- og 

framhaldsskólum. Það er ríkjandi áhugi hjá drengjum, frekar en stúlkum, að 

stefna á raunvísinda- og tæknimenntun á háskólastigi þrátt fyrir að kannanir 

sýni að áhugasvið grunn- og framhaldsskólanema liggi í lista-, félags- og 

athafnasviðum atvinnulífsins frekar en á sviði vísinda (Elsa Eiríksdóttir, 

2012, bls. 8). 

2.1 Verkmenntun í grunnskólum 

Við upphaf 20. aldar var handmenntakennsla iðulega tengd við heimilisiðnað, 

það er að segja hagnýt störf (Brynjar Ólafsson, 2009, bls. 1). Áður var 

handmenntakennslan kynjaskipt þar sem stúlkur lærðu handavinnu og drengir 

smíði. Með tilkomu aðalnámskrár grunnskóla frá 1977 féll fyrrnefnd 

kynjaskipting úr gildi. Síðan þá hefur skilgreining handmenntakennslu í 

aðalnámskrá grunnskóla breyst afar mikið (Brynjar Ólafsson, 2009, bls. 1).  

Fram kemur í lögum um grunnskóla (nr. 91 gr. 25/2008) að í aðalnámskrá 

eigi að setja inn ákvæði um hvernig skipuleggja eigi nám í íslensku, íslensku 



6 

táknmáli eða íslensku sem annað tungumál, dönsku eða öðru 

Norðurlandamáli, ensku, stærðfræði, náttúrugreinum, skólaíþróttum, 

jafnréttismálum, samfélagsgreinum, lífsleikni, upplýsinga- og tæknimennt, 

trúarbragðafræði og list- og verkgreinum. Einnig er tekið fram í lögum um 

grunnskóla (nr. 91 gr. 24/2008) að jafnvægi skuli ríkja á milli verklegs og 

bóklegs náms.  

 
Kennsla verkgreina er liður í því að skapa virðingu og jákvætt viðhorf 

til verklegrar vinnu og er einnig undirbúningur undir framhaldsnám í 

verklegum greinum. Hlutverk kennarans er að leiða nemandann þannig 

að hann verði sjálfstæður í verki, öðlist færni í að leysa vandamál, 

þjálfi eigið fagurskyn og skynhreyfifærni. Verkgreinar eru því hvoru 

tveggja góður undirbúningur undir lífið og frekara nám. (Mennta- og 

menningarmálaráðuneytið, 2013, bls. 152) 

 

Í aðalnámskrá grunnskóla frá 1999 urðu þó nokkrar breytingar á 

skilgreiningu verkgreina. Smíði varð hluti af upplýsinga- og tæknimennt og 

nefndist smíði og hönnun. Þar er enn frekar tekið fram að smíði þroski 

verkkunnáttu og verkfærni sem leiðir til sjálfstæðra vinnubragða nemenda. 

Skilningur  á hefðum handverks er undirstaða öflugrar verkmenningar og því 

er brýnt að tengja þessar hefðir kennslu í grunnskóla við atvinnuhætti sem 

tíðkast nú til dags (Menntamálaráðuneytið, 1999b, bls. 45–47). Einnig urðu 

þær breytingar á aðalnámskrá grunnskóla frá árinu 1999 að handavinna fékk 

heitið textílmennt og varð hluti af listgreinum. Þar sem áhersla var lögð á að 

kenna handverk sem áður var órjúfanlegur þáttur af lífsbaráttu Íslendinga en 

er nú atvinnugrein í uppvexti (Menntamálaráðuneytið, 1999a, bls. 33). 

Breytingar urðu svo aftur á aðalnámskrá grunnskóla frá árinu 2007 en þá 

varð hönnun og smíði aðskilin upplýsinga- og tæknimennt og hlaut sjálfstæða 

námskrá (Menntamálaráðuneytið, 2007, bls. 4). Í núgildandi aðalnámskrá 

grunnskóla eru hvorutveggja textílmennt og smíði orðin hluti af list- og 

verkgreinahluta og nánar skilgreind í undirkafla sem verkgreinar. Þeir 

námsþættir sem falla undir skilgreiningu verkgreina í grunnskólum eru 

hönnun, heimilisfræði, textílmennt og smíði. Það er í höndum hvers og eins 

grunnskóla að skipuleggja kennslu í verkgreinum og það er skólanna að 

ákveða hvort greinarnar séu kenndar hver í sínu lagi eða samþættar. Sú krafa 

er gerð til skólanna að allir þættir verkgreina séu kenndir á öllum 

aldursstigum og vægi þeirra í samræmi við viðmiðunarstundarskrá Mennta- 

og menningarmálaráðuneytis og gæta skal þess að ekki halli á verklega 

kennslu nemenda á unglingastigi. Nemendum á unglingastigi á að standa til 

boða að taka valnámskeið og skal helmingur valstunda í boði vera bundnar 

list- og verkgreinum. Markmið kennslu verklegra greina í grunnskólum er 

meðal annars að undirbúa nemendur undir verklega iðju og stuðla að þroska 

þeirra (Mennta- og menningarmálaráðuneytið, 2013, bls. 139 og 151–152). 

Í núgildandi aðalnámskrá grunnskóla (Mennta- og 

menningarmálaráðuneytið, 2013, bls. 52) eru upplýsingar um 

viðmiðunarstundaskrá sem gefur til kynna kröfur um vægi hverrar 

námsgreinar í stundaskrá nemenda í grunnskólum. Vægi list- og verkgreina 

dvínar all verulega á milli stiga grunnskólans. Í 1.–4. bekk er krafa um að 

list- og verkgreinar standi í 900 mínútur í hverri viku. Í 5.–7. bekk er krafa 

um 840 mínútur á viku. Á unglingastigi nánar tiltekið í 8.–10. bekk er þess 

krafist að list- og verkgreinar séu í 340 mínútur vikulega. Engu að síður eykst 

vægi valgreina á milli ára úr 300 mínútum á yngsta stigi og úr 160 mínútum á 

miðstigi, yfir í 870 mínútur á unglingastigi. Þó er sú krafa gerð líkt og áður 

hefur verið tekið fram að verkgreinar séu helmingur þeirra valstunda sem 

standi nemendum til boða.    

Þegar litið er á ákvæði núgildandi aðalnámskrár grunnskóla um að kennsla 

verkgreina sé grunnur að framhaldsnámi í verklegum greinum (Mennta- og 

menningarmálaráðuneytið, 2013, bls. 152), ásamt dvínandi vægi list- og 

verkgreina í stundaskrá nemenda má ætla að undirbúningur fyrir iðn- og 

verknám sé ekki gert hátt undir höfði.  

2.2 Iðnnám 

Þó nokkuð er til af hugtökum sem eiga við um nám sem leiðir til 

starfsmenntunar. Sem dæmi er iðnfræðsla en með henni er átt við fræðslu 

opinberra aðila í löggiltum iðngreinum (Gestur Guðmundsson, 1993, bls. 8–

9).  Með iðnmenntun er átt við nám í löggiltum iðngreinum en hluti af því er 

samningsbundið nám eða verkþjálfun hjá fyrirtækjum í atvinnurekstri. 

Verkmenntun er samheiti yfir menntun sem leggur megin áherslu á verklega 

færni ásamt hinu almenna námi. Verknám er aftur á móti aðeins notað yfir 

verklega þætti. Að lokum er það svo starfsnám en með starfsnámi er átt við 

allt nám sem leggur grunn að ákveðnum störfum á vinnumarkaðnum (Gestur 

Guðmundsson, 1993, bls. 8–9). Í þessari ritgerð verður orðið iðnnám notað 

en það vísar til iðnmenntunar sem vísar til náms í löggiltum iðngreinum.  

2.3 Saga iðnnáms 

Til þess að gera betur grein fyrir stöðu iðnmenntunar í íslenskum skólum nú á 

tímum verður hér farið gróflega yfir sögu iðnnáms og þróun þess í það 

menntunarform sem við þekkjum í dag en iðnnám á sér langa sögu.   

Atgervi er ólíkt manna á milli en fyrr á tíðum voru iðngreinar lagðar í 

hendur þeirra sem sýndu lagni við handverkið fremur en þeirra sem lítið 

höfðu til brunns að bera (Lýður Björnsson, 2006, bls. 11). Ólíkar iðngreinar 

lágu misvel í höndum fólks og var það því grunnur að verkaskiptingu. Sumir 

lögðu iðnina alfarið fyrir sig og voru sérfræðingar á því sviði á meðan aðrir 

rétt gripu í handverkið ef þurfa þótti. Afar snemma mátti greina mun milli 

heimilisiðnaðar og handiðnaðar sem krafðist ákveðinnar sérhæfingar. Á 

síðmiðöldum var bilið milli heimilisiðnaðar og handiðnaðar enn meira 

áberandi. Það má meðal annars rekja til uppbyggingu borga þar sem 

markaður var fyrir iðnaðarmenn (Lýður Björnsson, 2006, bls. 11). 

Í bókinni Saga Iðnskólans í Hafnarfirði vitnar Lýður Björnsson (2006, 

bls. 12–13) í Ferðasögu Ásgeirs Sigurðssonar frá 1932 þar sem hann segir frá 

reynslu sinni af iðnnámi en hann lærði trésmíði í Kaupmannahöfn á árunum 

1669–1673. Ásgeir greinir frá því að miklar kröfur voru gerðar til nema í 

námsdvöl hjá meisturum en honum bar að fylgja eftir öllu því sem meistarinn 

og kona hans báðu hann um að gera. Hann dvaldi á heimili þeirra hjóna og 

varð að framfylgja ótal reglum, meðal annars mátti hann ekki fara út úr húsi á 

meðan á námsdvöl stóð en áætlaður tími námsdvalar var þrjú og hálft ár. 

Miðað við þær upplýsingar sem Ásgeir greinir frá virðist svo að ekki hafi 

tíðkast að iðnnemar stunduðu bóklegt nám á 17. öld, engu að síður benda 

heimildir til þess að iðnmeistarar hafi þurft að hafa góð tök á lestri, skrift og 

stærðfræði en ætla má að þeir hafi öðlast þá þekkingu fyrr á námsferlinum 

(Lýður Björnsson, 2006, bls. 13). 

Árið1703 var tekið manntal á Íslandi þar sem getið er aðeins um tvær 

stéttir iðnaðarmanna, smiði og bókbindara. Á þessum tíma má ætla að 

samfélagið hafi verið heldur frumstætt og því hafi verkmenning notið lítillar 

athygli (Jón Ólafur Ísberg, 2004, bls.16). 

Ísland var hluti Danaveldis frá 14. öld fram til 20. aldar. Það gerði það að 

verkum að margir Íslendingar sóttu nám til Danmerkur. Það var ekki fyrr en 

undir lok 18. aldar að danskir upplýsingarmenn beittu sér fyrir því að 

stofnanir voru settar á laggirnar sem stuðluðu að betri hæfni iðnaðarmanna, 

nema, sveina og meistara. Til að mæta þessum auknu kröfum voru stofnaðir 

sunnudagaskólar Massmann árið 1800 og skóli Conratd koparsmiðs sem 

ætlaður var fyrir málmiðnaðarmenn árið 1807. Skólum tók svo að fjölga á víð 

og dreif í Danmörku sem kenndir voru við Massmann en í þeim skólum var 

meðal annars aukin áhersla á bókleg fög líkt og stærðfræði og skrift ásamt 

teikniáfanga sem sérstaklega var sniðinn að þörfum yngri handiðnaðarmanna. 

Síðar bættist við fagteikning sem sérstaklega var gerð fyrir þá sem lengra 

voru komnir í náminu. Með auknum áherslum á teikningu í námi 

iðnaðarmanna komu upp deilur í Danmörku sem urðu til þess að nýr iðnskóli 

var stofnaður árið 1868 (Lýður Björnsson, 2006, bls. 14). 

Á árunum 1875–1876 stunduðu 1.137 nemendur nám í ýmsum 

iðngreinum í skóla, kenndum við Massmann, í Kaupmannahöfn en aðeins 

431 nemandi í nýja iðnskólanum. Fjórði iðnskólinn var stofnaður og hóf hann 

störf 1876 en hann var rekinn á styrkjum frá ríkinu, Friðriksbergi, 

Kaupmannahöfn og hinum ýmsu stéttarfélögum iðnaðarmanna. Iðnskólum 

fjölgaði síðan í Danmörku og á árunum 1924–1925 voru 4.104 nemendur í 

sex iðnskólum í Kaupmannahöfn og 24.970 nemendur sem stunduðu nám í 

253 iðnskólum á víð og dreif um Danmörku (Lýður Björnsson, 2006, bls. 

15). 

Á 18. öld hugðust Danir bæta verkkunnáttu Íslendinga með því að veita 

þeim styrki til þess að sækja iðnnám til Danmerkur með því skilyrði að þeir 

snéru aftur heim að loknu námi. Árið 1751 voru sjö Íslendingar á aldrinum 

18–21 árs sendir út í nám eftir að hafa unnið eið á Alþingi þar sem þeir 

lofuðu að snúa aftur heim að loknu námi og kenna iðn sína öðrum (Lýður 

Björnsson, 2006, bls. 15). Ekki eru til nákvæmar upplýsingar um hversu 

margir Íslendingar sóttu nám til Danmerkur á 18. öld en ætla má að þó 

nokkur þorri íslenskra iðnaðarmanna hafi numið þar og annað hvort snúið 

aftur heim eða sest að ytra (Lýður Björnsson, 2006, bls. 16). Einnig var þó 

nokkuð um iðnaðarmenn í sveitum landsins sem voru sjálflærðir eða höfðu 

öðlast þekkingu á iðninni frá eldri iðnaðarmönnum (Gestur Guðmundsson, 

1993, bls. 12). 

Vegna skorts á menntuðum iðnaðarmönnum á Íslandi var meðal annars 

leitað til danskra iðnaðarmanna við byggingu timburhúsa og má þar á meðal 

nefna Dómkirkjuna sem byggð var 1788. Alþingishúsið var einnig byggt 

undir stjórn danskra iðnaðarmanna á árunum 1880–1881 en þó nokkrir 

Íslendingar unnu við verkið og lærðu þá réttu handbrögðin við iðnina (Jón 

Ólafur Ísberg, 2004, bls. 16–17). 

Fyrsti vísir að iðnskóla á Íslandi var kennsla í vefnaði og spuna undir 

handleiðslu meistara hjá Innréttingum hf. í Reykjavík en skólinn starfaði frá 

1785/1786 til 1792 en alls luku 11 einstaklingar þar námi í vefnaði og spuna 

(Lýður Björnsson, 2006, bls. 16). Þann 17. nóvember 1786 var lögð fram 

tilskipun um einkaleyfi kaupstaðanna þar sem greina mátti nokkur ákvæði 

sem snéru að iðnaðarmönnum. Þar kom meðal annars fram að 

iðnaðarmönnum var heimilt að nota viðurnefnið meistari í kaupstöðum á 

Íslandi. Einnig var útskrifuðum sveinum heimilt að taka að sér nema og 

útskrifa þá samanber útskrift sveina í smærri kaupstöðum í Danmörku. Eftir 

tilkomu tilskipunarinnar snéru nokkrir íslenskir iðnaðarmenn heim á ný eftir 

iðnnám í Danmörku og jókst því hlutfall menntaðra iðnaðarmanna á Íslandi á 

þessum árum (Lýður Björnsson, 2006, bls. 17). 

Þegar líða tók á 18. öld jókst þörfin fyrir menntaða iðnaðarmenn 

allverulega og má það meðal annars rekja til breytinga á byggingarstíl þar 

sem timbur- og steinhús sem kröfðust færni í steinhöggi, trésmíði og 

múrverki voru byggð í ríkari mæli en áður. Einnig skapaðist aukin þörf fyrir 

iðnaðarmenn vegna þéttbýlisþróunar meðal annars fyrir menntaða bakara, 

klæðskera, skósmiði og fleiri. Í gegnum tíðina hefur vinna við járn-, gull- og 

silfursmíði verið þekkt um land allt en það var ekki fyrr en á 19. öld að 

menntaðir iðnaðarmenn í þeim iðnum fóru að hasla sér völl (Jón Ólafur 

Ísberg, 2004, bls. 21; Lýður Björnsson, 2006, bls. 17–18). 

Um miðja 19. öld varð velgengni iðnaðarmanna á Íslandi meira áberandi 

en áður. Iðnmeistarar tóku að sér nema sem jafnvel bjuggu hjá meisturum 

sínum meðan á námsdvöl stóð. Námstíminn var breytilegur og byggður á 

huglægu mati meistarans um hvenær hann taldi nema sinn vera fullnuma. 

Engu að síður voru nemar oft beðnir um einhvers konar „prófsmíð“ sem 

fullnaðarverk til þess að sanna færni í iðngrein sinni (Jón Ólafur Ísberg, 2004, 

bls. 21).  

10% Íslendinga störfuðu sem iðnaðarmenn árið 1870 en um aldamótin 

1900 hafði hlutfall iðnaðarmanna aukist allverulega eða upp í tæplega 

fjórðung landsmanna (Jón Ólafur Ísberg, 2004, bls. 21). Menntuðum 

iðnaðarmönnum tók að fjölga jafnt og þétt fram á 20. öld en einnig fór að 

bera á nýjum og fjölbreyttari iðngreinum (Jón Ólafur Ísberg, 2004, bls. 21; 

Lýður Björnsson, 2006, bls. 18). 

Lítið var um bóklegt nám en teikning hafði verið hluti iðnnáms fyrstu 

áratugina eftir að tilskipunin um einkaleyfi var gefin út. Árið 1851 bauðst 

Þorsteinn Guðmundsson til að kenna dráttlist eða teikningu og árið 1868 

bauðst Sverrir Runólfsson steinhöggvari einnig til þess en báðir fengu þeir 

dræmar undirtektir (Lýður Björnsson, 2006, bls. 18). 

Handiðnaðarmannafélag Reykjavíkur var frumkvöðull þess að vinna að 

bættri menntun iðnaðarmanna og árið 1869 var stofnaður kvöldskóli ætlaður 

iðnaðarmönnum en sá skóli starfaði stutt. Þrátt fyrir það hafði skólinn 

ákveðna þýðingu en stofnun hans sýndi hvernig iðnaðarmenn litu á 

menntunar- og menningarhlutverk sitt í samfélagi sem fór ört vaxandi og fáir 

bjuggu við þau forréttindi að fara í framhaldsnám. Árið 1873 var stofnaður 

sunnudagaskóli fyrir iðnaðarmenn líkt og gert var í Danmörku á sínum tíma 

en þar var áhersla lögð á bóklega kennslu í stærðfræði, lestri, skrift, réttritun, 

teikningu, dönsku, ensku og söng. Þessi skóli starfaði til ársins 1888 en 

kennslan hafði þó fallið niður á árunum 1876 og 1883 vegna fjárskorts fyrra 

árið, en þá varð einnig niðurskurður á bóknámsfögum og aðeins kennd 

stærðfræði, skrift, danska og teikning, en seinna árið 1883 féll kennsla niður 

vegna þátttökuleysis (Jón Ólafur Ísberg, 2004, bls. 22–24; Lýður Björnsson, 

2006, bls. 18–19). 

Árið 1893 hófst skólahald Iðnaðarmannafélagsins á nýjan leik og var þá 

lögð áhersla á að kenna teikningu en kennslan fór fram milli fjögur og sex á 

sunnudögum frá ársbyrjun til aprílloka. Árið 1898 var skólatíminn lengdur og 

kennt var þá á sunnudögum frá hausti fram á vor og var áætlaður daglegur 

skólatími frá hausti fram á vor sex klukkustundir. Tvær stundir fóru í kennslu 

í teikningu og hinar fjórar í aðrar greinar, síðar bættust við kvöldin virka 

daga. Á árunum 1901–1902 voru aðeins 64 nemendur í skólanum og var þá 

ljóst að ekki væri hægt að halda áfram starfi skólans án aukins fjármagns til 

reksturs hans. Árið 1893 má greina ákvæði um styrk til iðnfræðslu í 

fjárlögum (Jón Ólafur Ísberg, 2004, bls. 24; Lýður Björnsson, 2006, bls. 19). 

Þessi aukni fjárstyrkur frá Alþingi varð til þess að árið 1904 var 

Iðnskólinn í Reykjavík stofnaður en hann leysti fyrrnefndan skóla 

Handiðnaðarmannafélagsins af hólmi og árið 1906 var byggt hús fyrir 

Iðnskólann við Lækjargötu í Reykjavík. Árið 1907 voru síðan byggðir 

iðnskólar á Akureyri og Ísafirði og árið 1909 á Seyðisfirði en þessi 

byggðarlög voru fjölmennustu þéttbýlisstaðir landsins (Gestur Guðmundsson, 

1993, bls. 12; Lýður Björnsson, 2006, bls. 19). Handiðnaður jókst jafnt og 

þétt fram á 20. öld en við manntal 1910 kom í ljós að 3,5% þjóðarinnar hafði 

handiðn að meginatvinnu og voru þar smiðir fjölmennastir (Lýður Björnsson, 

2006, bls. 22). 

Nemendum sem námu við Iðnskólinn í Reykjavík var upphaflega skipt í 

tvær deildir og skar hæfni þeirra í teikningu úr um það í hvora deildina þeir 

fóru. Meginþorri þeirra sem voru í skólanum fyrsta starfsár hans voru 

fulltrúar húsasmíðinnar, en aðrir stunduðu nám í blikksmíði, gullsmíði, 

söðlasmíði, úrsmíði, skipasmíði, bókbandi, járnsmíði, múrsmíði og prentun, 

einnig voru í skólanum nemar sem ekki höfðu ákveðið iðn sína. 

Meginverknámið fór fram hjá meisturum hvers nema en bókleg kennsla fór 

fram í Iðnskólanum. Bókleg kennsla einkenndist af fjórum námsgreinum, 

ensku, dönsku, teikningu og íslensku (Jón Ólafur Ísberg, 2004, bls. 39). 

Fyrsti vísir þess að verkleg kennsla færi fram innan Iðnskólans var á 

árunum 1949 – 1950 en þá var námskeið haldið fyrir málaranema en árið 

1953 var svo fyrsta iðndeildin sett á laggirnar, málaradeild. Engu að síður fór 

meginþorri verklegrar kennslu fram hjá meisturum en verkleg kennsla innan 

Iðnskólans tryggði það að nemendur lærðu rétt handbrögð (Jón Ólafur Ísberg, 

2004, bls. 98–99). Rafvirkjameistarar höfðu einnig mikinn áhuga á að auka 

vægi verknáms í Iðnskólanum og sýndu þeir áhuga á að aðstoða við að 

útvega tæki sem þyrfti fyrir verknámsskóla. Árið 1958 var fyrsta 

verknámsdeildin í raun formlega tekin í notkun en það var prentdeild. 

Rafvirkjameistarar komu einnig á laggirnar verknámsdeild þar sem áhersla 

var lögð á kennslu í útvarpsvirkjun, rafvélavirkjun og rafvirkjun (Jón Ólafur 

Ísberg, 2004, bls. 39). 

Það varð ákveðin bylting í hugum manna um iðnnám á Íslandi og á 

Vesturlöndum upp úr 1960. Á þeim tíma voru menn farnir að gera sér grein 

fyrir gildi menntunarinnar fyrir hagvöxt þjóðanna. Grunnurinn að því að 

þessar hugmyndir ruddu sér til rúms á Íslandi var iðnfræðslulöggjöfin árið 

1966 en í kjölfar hennar var stofnuð grunndeild málmiðnaðar í Iðnskólanum í 

Reykjavík en síðan voru fleiri grunndeildir stofnaðar (Gestur Guðmundsson, 

1993, bls. 14).  

Þess má geta að iðnnemar, iðnmeistarar og iðnrekendur höfðu margoft 

ítrekað það á iðnþingum, áður en fyrrnefnd lög árið 1966 voru sett, að 

þekking og bókleg kunnátta væri grunnur verkmenntunar í nútímasamfélagi. 

Jafnframt sögðu þeir að þeir sem ekki hafa þá færni til að tileinka sér bóklega 

menntun og þekkingu eru engan veginn í stakk búnir til að takast á við verk- 

og tækninýjungar vélaaldar því bóknám, handlægni og verksvit eru allt þættir 

í menntun iðnaðarmanna (Jón Ólafur Ísberg, 2004, bls. 114–115). 

Eftir 1966 var mikil gróska í iðnmenntun og framboð á verknámi varð 

fjölbreyttara og líkt og fyrr hefur komið fram voru stofnaðar grunndeildir í 

hinum ýmsu iðngreinum. Árið 1972 var fyrsta framhaldsdeildin sett á 

laggirnar og var hún ætluð útvarpsvirkjum en þaðan útskrifuðust menn sem 

höfðu sérhæft sig í útvarpsvirkjun. Á árunum 1968 til 1978, frá því að fyrstu 

grunndeildirnar opnuðu og þar til framhaldsdeild ætluð húsasmiðum var í 

boði, varð mikil bylting í iðnnámi á Íslandi (Jón Ólafur Ísberg, 2004, bls. 

116). 

Haustið 1971 á þingi Iðnnemasambandsins var stofnuð milliþinganefnd 

um iðnfræðsluna. Þar sátu meðal annars bifvélavirkjanemi, rafvirkjanemi og 

lögfræðingur. Áhersla var lögð á að nefndin grandskoðaði iðnfræðslulögin frá 

því 1966 með áherslu á að leggja fram frumvarp um betrumbætta iðnfræðslu. 

Nefndin lagði meðal annars til að Iðnfræðsluráð yrði hluti af 

menntamálaráðuneytinu og að deildarstjóri verknámsdeildar yrði formaður 

ráðsins. Lagt var til að megin skólarnir sem byðu upp á iðnfræðslu væru 

tveir, annars vegar í Reykjavík og hins vegar á Akureyri, engu að síður gerði 

nefndin ekki ráð fyrir því að verknámið færi að öllu leyti fram í skólunum 

(Helgi Guðmundsson, 1998, bls. 147). 

Nefndin horfði einnig til framtíðar og lagði til að meistarakerfið eins og 

áður tíðkaðist yrði lagt niður og þess í stað tæki við verknámsskóli í tvö til 

þrjú ár. Nefndin lagði það til að iðnnámið færi aðallega fram í skólum en í 

einstaka verkgreinum myndu nemendur sækja 6–12 mánaða starfsþjálfun. 

Nefndin áætlaði að þessar breytingar tækju þó nokkurn tíma en yrðu komnar í 

gildi 1982 (Helgi Guðmundsson, 1998, bls. 148).  

Mikil bylting var í skipulagningu framhaldsskólanáms með tilkomu 

áfangakerfis þar sem námsgreinum er skipt upp í skilgreinda námsþætti sem 

metnir eru til eininga. Með þessum breytingum gátu nemendur stundað nám 

sitt á sínum hraða og farið sínar leiðir. Til þess að af þessu gæti orðið varð að 

breyta íslensku framhaldsskólakerfi allverulega. Áfangakerfi var fyrst tekið í 

notkun í Menntaskólanum við Hamrahlíð haustið 1972 (Jón Ólafur Ísberg, 

2004, bls. 119).  

Árið 1975 tók til starfa fyrsti fjölbrautaskólinn á Íslandi, Fjölbrautaskólinn 

í Breiðholti og fljótlega varð hann stærsti framhaldsskóli landsins með um 

1.500 nemendur. Í fjölbrautaskólanum var ekki aðeins boðið upp á almennt 

menntaskólanám heldur einnig nám í löggiltum iðngreinum. Í upphafi var 

einungis boðið upp á grunndeildir í iðngreinum líkt og gert var í Iðnskólanum 

í Reykjavík en síðar var farið að bjóða upp á framhaldsdeildir og í einstaka 

tilfellum voru starfræktar framhaldsdeildir í fjölbrautaskólum áður en 

Iðnskólinn fór að bjóða upp á slíkar leiðir (Gestur Guðmundsson, 1993, bls. 

25). 

Mikill áhugi varð fyrir fjölbrautaskólahugmyndinni og töldu menn 

fjölbrautaskóla veita ný tækifæri heima í héraði, sem ekki gafst möguleiki á í 

gamla kerfinu, en hann byggði meðal annars á áfangakerfi. Með samþættingu 

bauðst nemendum fjölbreytt nám þrátt fyrir að búa í litlum samfélögum. 

Síðar með samþættingu áfangakerfa bauðst nemendum að hefja nám í sínu 

héraði enda þótt þeir þyrftu að leita til stærri kaupstaða til að ljúka því 

(Gestur Guðmundsson, 1993, bls. 25; Jón Ólafur Ísberg, 2004, bls. 119). 

Árið 1980 var ákveðið að allir nemendur iðnfræðsluskóla ættu að sitja 

þrjár annir í bóklegu námi við skólann (Jón Ólafur Ísberg, 2004, bls. 134). 

Iðnskólinn í Reykjavík leitaði heimildar frá Fræðsluráði Reykjavíkur til að fá 

réttindi sem fjölbrautaskóli sem hefði þá heimild til að úrskrifa stúdenta af 

tæknisviði og koma á laggirnar áfangakerfi. Í kjölfar þessarar bónar setti 

Fræðsluráð fram ályktun þar sem talið var sjálfsagt að ef Iðnskólinn fengi 

réttindi sem fjölbrautaskóli fengi hann heimild til að útskrifa stúdenta. Það 

var ekki fyrr en árið 1982 að Iðnskólinn í Reykjavík innleiddi áfangakerfið en 

nokkur tregða hafði verið við það sökum þess að mikið var lagt upp úr því að 

halda vörð um nám í löggiltum iðngreinum og verknámi og að það væri 

sérstætt og aðskilið öðru námi. Upphaflega náði áfangakerfið aðeins til 

fornáms- og grunndeildanema en síðar færðist kerfið ofar. Innleiðing 

áfangakerfis í Iðnskólann er ein sú veigamesta breyting sem átt hefur sér stað 

á kennsluháttum við skólann. Árið 1989 voru fyrstu stúdentarnir útskrifaðir 

frá Iðnskólanum í Reykjavík af tæknisviði (Jón Ólafur Ísberg, 2004, bls.119 

og 134).  

Eftir langa bið var frumvarp um framhaldsskólalög samþykkt árið 1988 en 

fyrsta verkefnið eftir að þau voru sett var að reyna að draga úr þeim 

aðstöðumun sem var við fjölbrautaskóla og aðlaga námið 

framhaldsskólastigi. Áhersla var lögð á að skoða áfangaskiptingar bóklegra 

greina (Jón Ólafur Ísberg, 2004, bls. 134).  

Í kjölfar allra þessara breytinga eða árið 1989 fékk Iðnskólinn í Reykjavík 

einnig heimild til þess að bjóða upp á meistaranám í öllum iðngreinum svo 

lengi sem lágmark 12 nemendur væru við nám í hverri grein (Jón Ólafur 

Ísberg, 2004, bls. 134). 

Þegar litið er um farinn veg og horft á tímabilið 1955 til 1989 má greina 

umtalsverðar breytingar á starfsháttum Iðnskólans sem fóru úr því að bjóða 

fyrst og fremst upp á bóknám þar sem megin áhersla var lögð á teikningu yfir 

í það að vera framhaldsskóli verknáms þar sem nemendum gafst jafnvel 

kostur á því að ljúka sveinsprófi þrátt fyrir að hafa aðeins stundað nám innan 

skólans. Ásamt því var farið að bjóða upp á nám til stúdentsprófs og 

meistaranám að sveinsnámi loknu (Jón Ólafur Ísberg, 2004, bls. 138). 

Umtalsverðar urðu breytingar á samskiptum nema og meistara með 

tilkomu þess að nemendur gátu alfarið lokið sveinsnámi innan veggja skólans 

og segja má að þær hefðir sem tíðkuðust áður fyrr hafi alveg fallið úr gildi. 

Það er að segja að meistari sá alfarið um verklegt nám nema síns og færðist 

sú ábyrgð og þær skyldur gagnvart atvinnulífinu yfir í skólann. Ábyrgð 

skólans var einnig að fylgjast með öllum nýjungum sem tengdust iðnnáminu 

auk þess að halda í gamlar hefðir og tryggja faglegan metnað nemenda (Jón 

Ólafur Ísberg, 2004, bls. 138). Árið 1989 tóku framhaldsskólalögin formlega 

gildi og voru nú allir framhaldsskólar settir undir sama hatt (Jón Ólafur 

Ísberg, 2004, bls. 149). Líkt og áður hefur komið fram þá útskrifuðust fyrstu 

stúdentarnir frá Iðnskólanum í Reykjavík þetta sama ár, árið 1989 (Jón Ólafur 

Ísberg, 2004, bls. 158). 

Í bókinni Iðnskóli í eina öld (2004) segir að Iðnskólinn hafi tekið 

veigamiklum breytingum frá því að framhaldsskólalögin tóku gildi. Þar ber 

helst að nefna að áherslur skólans hafa breyst frá því að nemendur fá 

menntun í almennum greinum, hefðbundnum iðngreinum og nýrri tækni í 

bland við gamlar hefðir, þar sem fylgst er með nýjungum og almenn menntun 

efld, yfir í að gæta þess að vera fremstur í flokki varðandi tæknimál, ásamt 

því að sjá til þess að nemendur hafi aðgengi að nýjustu tækni og tækjabúnaði. 

Reynt er að aðlaga námið þörfum atvinnulífsins hverju sinni. Segja má að 

megin áherslubreytingin sé sú að í markmiðum skólans er tekið fram að mæta 

á hverjum nemanda eftir því hvar hann sé staddur og að skólinn sé opinn fyrir 

alla sem eru tilbúnir að leggja sig fram til þess að ná árangri (Jón Ólafur 

Ísberg, 2004, bls. 161–162). 

Við námslok af námsbraut þreyta nemendur próf til starfsréttinda sem 

veitir þeim löggild starfsréttindi eða heimild til þess að þreyta sveinspróf í 

löggiltri iðngrein (Mennta- og menningarmálaráðuneytið, 2011, bls. 48). 

2.4 Iðnmenntun í dag 

Þeir skólar á Íslandi sem bjóða upp á iðnnám í hinum ýmsu greinum eru 

Tækniskólinn – skóli atvinnulífsins, Iðnskólinn í Hafnarfirði, 

Verkmenntaskólinn á Akureyri, Borgarholtsskóli, Fjölbrautaskólinn í 

Breiðholti, Fjölbrautaskólinn við Ármúla, Fjölbrautaskólinn í Garðabæ, 

Fjölbrautaskóli Suðurlands,  Fjölbrautaskóli Norðurlands, Fjölbrautaskóli 

Vesturlands Akranesi, Fjölbrautaskóli Suðurnesja, Framhaldsskólinn á 

Húsavík, Framhaldsskólinn í Vestmannaeyjum, Landbúnaðarháskóli Íslands, 

Menntaskólinn í Kópavogi, Tannsmíðaskóli Íslands, Menntaskólinn á Ísafirði 

og Verkmenntaskóli Austurlands (Samtök iðnaðarins, 2008). 

Inntökuskilyrði 

Inntökuskilyrðin í iðnnám hafa tekið þó nokkrum breytingum í takt við 

löggjöf hvers tíma. Á sjöunda áratug síðustu aldar var skólaskylda til að 

mynda átta ár sem skiptist í sex ár í barnaskóla og síðan í tvö ár í 

unglingaskóla sem lauk með unglingaprófi við 15 ára aldur. Nemendum 

bauðst að taka miðskólapróf að loknu unglingaprófi eða bæta við sig einu 

skólaári og taka gagnfræðapróf við 17 ára aldur. Inntökuskilyrði í iðnnám 

voru þau að nemendur urðu að hafa lokið miðskólaprófi og vera orðnir 16 ára 

til að mega fara á samning (Jón Ólafur Ísberg, 2004, bls. 114). 

Með staðfestingu grunnskólalaganna 1974 var skólaskylda lengd í níu ár 

sem lauk með grunnskólaprófi við 16 ára aldur. Að loknum grunnskóla 

bauðst nemendum að fara í framhaldsskóla og var iðnskólinn þá orðinn hluti 

af framhaldsskólakerfinu. Engu að síður voru inntökuskilyrði árið 1975 enn 

þau sömu og árið 1967, nemendur urðu að vera orðnir 15 ára og hafa lokið 

miðskólaprófi eða hlotið undanþágu. Það var því enn í boði fyrir þá sem ekki 

höfðu lokið grunnskólaprófi að komast á samning og fara í forskóla þar sem 

áhersla var lögð á kennslu í námsefni sem ætlað var grunnskólanemum (Jón 

Ólafur Ísberg, 2004, bls. 118).  

Þar sem iðnskólar eru hluti af framhaldsskólakerfinu gilda sömu 

inntökuskilyrði í þá og aðra framhaldsskóla. Reglugerð um innritun nemenda 

í framhaldsskóla (nr.1150 gr. 2 /2008) kveður á um að þeir nemendur sem 

lokið hafa grunnskólanámi og öðlast undirstöðumenntun eða hafa náð 16 ára 

aldri eiga rétt á að ganga í framhaldsskóla og stunda þar nám til 18 ára aldurs. 

Einnig gera ýmsir skólar þær kröfur til nemenda svo þeir fái inngöngu á 

starfstengdar námsbrautir skólanna að þeir hafi lokið íslensku og stærðfræði í 

grunnskóla með lágmarkseinkunnina 5,0 (Fjölbrautaskólinn í Breiðholti, e.d.; 

Fjölbrautaskóli Vesturlands Akranesi, e.d.).  

2.5 Samtök iðnaðarins 

Samtök iðnaðarins hafa í gegnum tíðina barist fyrir réttindum iðnaðarmanna 

en samtökin gegndu einnig veigamiklu hlutverki við stofnun iðnskóla á 

Íslandi. Fyrsti vísir af samtökum iðnaðarins voru samtök sem nefndust gildi 

(lav) en rekja má sögu þeirra til Danmerkur á 13. öld en slík samtök virðast 

hafa eflst jafnt og þétt frá því (Lýður Björnsson, 2006, bls. 11–12). Iðulega 

hafði sérhver stétt iðnaðarmanna sín samtök en í smærri bæjarfélögum 

þekktist að stéttir iðnaðarmanna sameinuðust í ein samtök (Lýður Björnsson, 

2006, bls. 11–12). 

Undir lok 17. aldar mátti greina andúð í garð samtaka iðnaðarmanna en 

margir töldu samtökin halda uppi verðlagi ásamt því að stjórna mannauð 

samtakanna sem skilaði sér í ákveðinni einokun sem kom í veg fyrir 

samkeppni (Lýður Björnsson, 2006, bls. 13). Það var ekki fyrr en á 18. öld, 

nánar tiltekið 17. nóvember 1786, að lögð var fram tilskipun um einkaleyfi 

kaupstaðanna en þar kemur meðal annars fram að það sé með öllu óheimilt 

að stofna iðnaðarmannafélag á Íslandi. Á þessum árum var lítið um samtök 

iðnaðarmanna og má rekja það til fyrrnefndrar tilskipunar (Lýður Björnsson, 

2006, bls. 17). 

Þann 3. febrúar 1867 var Handiðnaðarmannafélagið í Reykjavík stofnað 

sem síðar varð Iðnaðarmannafélag Reykjavíkur en í kjölfarið voru þrjú önnur 

iðnaðarmannafélög stofnuð víðs vegar um landið (Jón Ólafur Ísberg, 2004, 

bls. 20; Lýður Björnsson, 2006, bls. 18). Aðalbaráttumál félaganna var bætt 

menntun iðnaðarmanna, bygging húsnæðis utan um starfsemi 

Iðnaðarmannafélags Reykjavíkur sem meðal annars hélt iðnsýningar. Félagið 

skipaði mikilvægan sess í uppbyggingu iðnskóla á Íslandi líkt og áður hefur 

komið fram (Jón Ólafur Ísberg, 2004, bls. 20; Lýður Björnsson, 2006, bls. 

18). Árið 1888 var stofnað iðnaðarmannafélag á Ísafirði og árið 1904 var 

iðnaðarmannafélag stofnað á Akureyri en þessi félög voru einnig 

frumkvöðlar að iðnskólum sem settir voru á stofn í þessum bæjarfélögum 

árið 1907 og tveimur árum síðar á Seyðisfirði (Lýður Björnsson, 2006, bls. 

19). 

Þó nokkur aðdragandi var að stofnun Samtaka iðnaðarins en þau samtök 

eru enn þann dag í dag starfandi. Áður en þau voru stofnuð var þó nokkuð um 

samtök sem einblíndu á hagsmuni einstakra iðngreina (Samtök iðnaðarins, 

2007). Félag íslenskra iðnrekenda (FÍI) og Landssamband iðnaðarmanna (LI) 

tóku höndum saman og unnu að umsögnum til Alþingis. Við vinnu 

umsagnanna var ljóst að báðir aðilar stefndu í sömu átt og varð það 

grunnurinn að sameiningu félaganna og stofnun Samtaka iðnaðarins en 

upphaflega var þetta sameining sex samtaka. Formleg stofnun Samtaka 

iðnaðarins var því 24. september 1993 en samtökin hófu ekki formleg störf 

fyrr en 1. janúar 1994 (Samtök iðnaðarins, 2007). Enn í dag vinna Samtök 

iðnaðarins að því að gæta hagsmuna iðnaðarins á öllum sviðum en þau gera 

það í samstarfi við hin ýmsu fyrirtæki (Samtök iðnaðarins, e.d.).  

2.6 Viðurkenning iðnar 

Á síðmiðöldum þegar samtök iðnaðarmanna fóru að myndast var farið að 

gera þá kröfu til iðnaðarmanna að þeir sönnuðu hæfni sína í iðninni og ef þeir 

höfðu lært iðn sína utan borgarinnar urðu þeir að sanna sig áður en þeir fengu 

inngöngu í samtök iðnaðarmanna (Lýður Björnsson, 2006, bls. 12).Ákveðin 

stéttaskipting var innan samtakanna sem í raun má líkja við nema, sveina og 

meistara. Meistarar voru höfuð hverra samtaka. Meistarar höfðu ákveðnar 

skyldur en þeim bar að vera kvæntir og varð kona þeirra að vera 

hjónabandsbarn. Meistarar sáu meðal annars um að stýra og stjórna fjölda 

nema í iðninni. Til þess að gæta offjölgunar meistara í iðninni var sú krafa 

gerð til þeirra að þeir hefðu rekstrarfé á milli handanna og hefðu lokið vinnu 

við „meistaraprófsstykki“ sem átti að gefa til kynna færni iðnaðarmannsins í 

greininni. Krafa um sveinsbréf og „sveinsstykki“ tíðkaðist ekki fyrr en eftir 

lok miðalda (1492) (Lýður Björnsson, 2006, bls. 12). 

Í dag ljúka nemendur iðnnámi með burtfararprófi frá sínum skóla ásamt 

því að ljúka vinnustaðanámi (Iðan fræðslusetur, 2012, bls. 2).Til þess að fá 

viðurkenningu sem iðnaðarmaður (sveinn) þurfa lærðir iðnaðarmenn að 

standast sveinspróf í sinni iðn en sveinspróf samanstanda bæði af skriflegu og 

verklegu prófi sem gefa til kynna hæfni einstaklingsins í iðninni. Sá sem 

stenst sveinspróf fær útgefna sveinsprófsbók þar sem einkunnir koma fram. Í 

kjölfar þess er sveinsbréf gefið út af iðnaðarráðuneytinu og er því iðulega 

skilað til útskriftarnemenda við hátíðlega athöfn (Iðan fræðslusetur, 2012, 

bls. 2). 

Í iðnaðarlögum (nr. 42 gr. 9/2008) kemur fram að þeir einstaklingar sem 

hafa sveinsbréf eða meistarabréf í iðngreininni eiga rétt á að kenna sig við 

starfsheiti tilgreindrar iðngreinar.  

2.7 Lög og reglugerðir 

Undir lok 19. aldar tók iðnaðarmönnum að fjölga en enn skorti lagaákvæði 

um iðnnám (Lýður Björnsson, 2006, bls. 19). Magnús Stephensen 

landshöfðingi lagði þá til frumvarp sem ríkisstjórn ákvað að taka fyrir á 

Alþingi 1891. Í frumvarpinu kemur meðal annars fram að engar lagalegar 

tryggingar séu til staðar sem kveða á um að iðnnám eigi að vera skipulagt á 

þann veg að það sé viðunandi fyrir nema og meistara en þetta frumvarp var 

sniðið eftir lögum sem samþykkt voru í Danmörku 30. mars 1889. Vegna 

ólíkra aðstæðna landanna, það er að segja að taka þurfti tillit til 

verksmiðjuframleiðslu í Danmörku sem ekki var til staðar á Íslandi, þá varð 

að gera allmargar orðalagsbreytingar áður en frumvarpið var endanlega tekið 

fyrir 1893 og síðan samþykkt af báðum þingdeildum Alþingis. Í lögunum 

kom meðal annars fram ákvæði um „sveinsstykki“ og að meistarar skyldu sjá 

til þess að nemar þeirra fengu teiknikennslu en þessi lög sem samþykkt voru 

spönnuðu 21 grein (Lýður Björnsson, 2006, bls. 19–20). Þar til lögin voru 

sett árið 1893 ríktu engin lög um iðnnám á Íslandi og var þá iðulega farið 

eftir dönskum siðum og reglum (Jón Ólafur Ísberg, 2004, bls. 21). 

Þeir sem tóku unglinga yngri en 18 ára að sér í verknám bar skylda til þess 

að gera við þá skriflegan samning en lögreglustjórar urðu að útvega þessi 

eyðublöð einstaklingum að kostnaðarlausu (Lýður Björnsson, 2006, bls. 20). 

Þeir iðnaðarmenn sem brotið höfðu af sér og enn ekki hlotið uppreisn æru var 

óheimilt að taka að sér nema og einnig þeir sem höfðu þurft að rifta samningi 

við nema sína þrisvar sinnum yfir fimm ára tímabil. Námstími nema á 

samningi skyldi þá eigi vera lengri en fimm ár. Eins og áður segir spanna 

þessi lög 21 grein og því mun fleiri ákvæðum sem iðnaðarmönnum bar að 

hlíta. Lögin bera því ummerki fyrri tíma og má meðal annars nefna ákvæði 

þar sem nemum bar að búa á heimilum meistara sinna en lítið var um þetta á 

20. öldinni og má ætla að hætt hafi verið að fylgja þessu ákvæði eftir fyrir 

síðari heimsstyrjöldina (Lýður Björnsson, 2006, bls. 20–22). 

Með tilkomu fræðslulaganna árið 1946 urðu miklar breytingar á íslensku 

skólakerfi (Gestur Guðmundsson, 1993, bls. 13). Skólaskylda var lengd fyrir 

alla landsmenn í 8 ár. Menntaskólarnir urðu formlegur hluti fræðslukerfisins 

og voru inntökupróf/landspróf tekin upp. Gagnfræðadeildir voru efldar og var 

farið að bjóða upp á verknám innan þeirra. Þrátt fyrir að lögin höfðu verið 

sett var þeim ekki almennilega fylgt eftir fyrr en um 1970 en einnig reyndist 

erfitt að bjóða upp á fullnægjandi verknámsbrautir sökum fjárskorts (Gestur 

Guðmundsson, 1993, bls. 13; Jón Ólafur Ísberg, 2004, bls. 114). 

Ný iðnfræðslulög voru sett árið 1949 en tilkomu þeirra má meðal annars 

rekja til flóknari atvinnu- og samfélagshátta (Gestur Guðmundsson, 1993, 

bls. 13). Ákvæði laganna voru meðal annars setning iðnfræðsluráðs en það 

var skipað iðnmeisturum og sveinum. Iðnfræðsluráði bar skylda til þess að 

fylgjast með kennslu og þjálfun iðnnema í verknámi en iðnfulltrúar voru 

skipaðir um allt land til að framfylgja þessu eftirliti (Gestur Guðmundsson, 

1993, bls. 13). 

Árið 1955 voru sett iðnskólalög sem voru veigamikið skref í átt að 

skipulögðu verknámi (Jón Ólafur Ísberg, 2004, bls. 105 ). Engu að síður var 

mönnum fljótlega ljóst að það væri ekki nóg að setja lög um iðnskóla sem 

ekki tóku tillit til iðnfræðslu því þessa þætti þyrfti að tvinna saman. Haustið 

1964 hafði tilskipuð nefnd lagt fram tillögur til úrbóta. Meðal annars var lögð 

fram tillaga þar sem áhersla var lögð á aukið verknám í iðnskólum með því 

að draga úr vægi bóklegrar kennslu, því sú kennsla var talin eiga að fara að 

mestu fram í gagnfræðaskólum. Engu að síður yrði þó vægi bóklegrar 

kennslu sem tengdist sérhverri iðn aukið. Lagt var til að undirstaða bóklegrar 

og verklegrar kennslu iðnnáms færi fram innan skólakerfisins í 

verkstæðisskólum en með því var ætlunin að tryggja að nemendur sem hófu 

iðnnám hefðu eitthvað til brunns að bera til að iðnskólinn gæti einbeitt sér að 

kennslu í iðnnámi eftir að bóknámi væri lokið í gagnfræðaskólum. Ítarleg 

greinargerð fylgdi þessum tillögum að breytingu laganna en nefndin hafði 

lagt sig fram við að heyra raddir annarra í landinu um álit þeirra á stöðu 

iðnmenntunar. Megintillagan var því að nemendur yrðu að hafa lokið mið- 

eða gagnfræðaskóla til þess að iðnskólarnir gætu einbeitt sér að faglegri 

kennslu en þyrftu ekki að vera með endurtekningar á gagnfræðaskólanámi. 

Einnig var kennsla nema hjá meisturum afar mismunandi og því þyrfti að 

veita nemum meira svigrúm í iðnskólunum til náms í þeirra iðn. 

Forsvarsmenn iðnskólanna óskuðu meðal annars eftir því að gagnfræðapróf 

yrði liður í því að nemendur fengju inntöku í skólana en sú tillaga var ekki 

samþykkt (Jón Ólafur Ísberg, 2004, bls. 105–107).     

Árið 1966 var ný iðnfræðslulöggjöf sett fram en í kjölfar hennar urðu 

umbreytingar í iðnmenntun á Íslandi og má þar á meðal nefna stofnun eins 

árs grunndeildar málmiðnaðar (Gestur Guðmundsson, 1993, bls. 14). Einnig 

var setning iðnfræðslulaga árið 1974 mikil bylting fyrir framhaldsskólanám 

þar sem komið var á níu ára skólaskyldu sem nemendur luku á 16. ári eftir að 

hafa þreytt grunnskólapróf og við tók þá framhaldsskólanám og var 

iðnskólinn því orðinn framhaldsskóli. Engu að síður var inntökuskilyrðum 

ekki breytt með setningu reglugerðar um iðnfræðslu árið 1975, því sömu 

inntökuskilyrði héldu sér frá 1967, það er að segja að nemandi þurfti að hafa 

náð 15 ára aldri ásamt miðskólaprófi eða fá undanþágu til þess að hefja 

iðnnám (Jón Ólafur Ísberg, 2004, bls. 118). 

Nefnd á vegum Menntamálaráðuneytisins lagði fram frumvarp árið 1976 

þar sem lagt var til að samræma framhaldsskóla þar sem áætlað var að 

fjölbrautakerfi yrðu ríkjandi. Það var ekki fyrr en 1988 eftir að veigamiklar 

breytingar höfðu átt sér stað að frumvarpið var samþykkt með setningu 

framhaldsskólalaganna (Jón Ólafur Ísberg, 2004, bls. 122–123 og 134).  

Í byrjun árs 1989 tóku ný framhaldsskólalög formlega gildi og með þeim 

voru allir framhaldsskólar settir undir sama hatt. Menntamálaráðuneytið 

skipaði nefnd árið 1992 sem fékk það verkefni að móta menntastefnu ásamt 

því að endurskoða þau lög sem í gildi voru um grunn- og framhaldsskóla. 

Árið 1994 skilaði nefndin af sér skýrslu þar sem áhersla var meðal annars 

lögð á eflingu starfsnáms. Nefndin benti á þá staðreynd að í íslensku 

skólakerfi hafi megin áherslan iðulega verið lögð á bóknámsgreinar og hafi 

starfsnám ekki fengið byr undir báða vængi. Þetta væri ólíkt hefðum í öðrum 

Evrópulöndum þar sem um og yfir 50% ljúka skilgreindu starfsnámi á móti 

innan við 10% íslenskra nemenda (Jón Ólafur Ísberg, 2004, bls. 149). 

Þegar farið er yfir sögu iðnnáms með hliðsjón af lögum og reglugerðum 

má greina umtalsverðar breytingar á tilhögun þess í það menntaform sem 

þekkist í dag. Áður fyrr ríktu fáar reglur um hvenær iðnnemi væri talinn 

fullnuma og hvenær námstíma hans væri lokið en það mat var í höndum 

þeirra sem numið var hjá. Þá var öldin önnur því með tilkomu 

framhaldsskólalaganna urðu mörk iðnnáms skýrari. Nemendur sem leggja 

fyrir sig iðnnám vita til hvers er ætlast og hvaða kröfur eru gerðar til þeirra 

svo þeir fái að ljúka námi. Vert er að ítreka það að þessar breytingar sem 

orðið hafa á tilhögun námsins og réttur nemenda til að sækja iðnnám að 

loknum grunnskóla hefðu ekki orðið nema fyrir tilstilli þeirra sem báru hag 

iðnnáms fyrir brjósti og ber þar meðal annars að nefna Samtök iðnaðarins.   

3. Nám að loknum grunnskóla 

Í stjórnarskrá lýðveldisins Íslands (nr. 33 gr. 76/1944) kemur fram að öllum 

skuli tryggður í lögum réttur til almennrar menntunar og fræðslu við sitt hæfi. 

Í skýrslu frá 2012 sem skilað var til forsætisráðherra var tekið fram að þrátt 

fyrir fyrrnefnt ákvæði í lögum, að allir eigi rétt á að stunda nám við hæfi 

virðist íslenskt menntakerfi ekki ná að framfylgja því sem skyldi og óvenju 

margir hrökklast úr framhaldsskólum landsins en það má meðal annars rekja 

til þess að þeir fái eða velji ekki nám við hæfi (Forsætisráðuneytið, 2012, bls. 

5).  

Að loknum grunnskóla býðst nemendum að velja úr fjölbreyttu námi á 

framhaldsskólastigi og gefst þeim meðal annars tækifæri til að velja sér leið 

eftir áhuga. Ætla má að það sé mikilvægt fyrir nemendur að átta sig á því 

fjölbreytta námi sem í boði er og geta með markvissum hætti búið sig undir 

námsval meðan þeir eru enn í grunnskóla (Menntamálaráðuneytið, 2001, bls. 

9). 

Það er í höndum sveitarfélaganna að koma á samstarfi milli grunn- og 

framhaldsskóla en samstarfið er á ábyrgð skólastjórnenda grunn- og 

framhaldsskóla. Hluti samstarfsins byggir á upplýsingagjöf milli nemenda, 

skóla og foreldra um það námsframboð sem framhaldsskólarnir bjóða upp á 

(Mennta- og menningarmálaráðuneytið, 2013, bls. 75). 

Þar sem menntun skipar veigamikinn sess í lífi ungmenna er brýnt að þau 

ljúki námi í framhaldsskóla. Mikilvægt er að sporna við brottfalli úr 

framhaldsskólum því án menntunar er unga fólkið ekki jafn vel undir það 

búið að takast á við lífið á vinnumarkaði (Hrefna Pálsdóttir o.fl., 2013, bls. 

77).  

Í skýrslu nefndar um eflingu náms- og starfsráðgjafar í grunn- og 

framhaldsskólum sem úrræði gegn brottfalli nemenda sem Alþingi gaf út árið 

2009 kemur fram að sífellt fleiri nemendur stefna á bóknám að loknum 

grunnskóla með það að markmiði að útskrifast með stúdentspróf en 

upplýsingar gefa til kynna að 2/3 nemenda stefna að þessu. Innan við 1/5 

nemenda áætla að fara í iðnnám að loknum grunnskóla en afar fáir sækja 

strax út á vinnumarkaðinn. Um 70% nemenda í framhaldsskólum stefna að 

því að fara í háskóla að loknu stúdentsprófi (Alþingi, 2009, bls. 8).  

3.1 Iðnnám eða bóknám 

Vísbendingar eru um að lítill áhugi sé á iðn- og verknámi hjá íslenskum 

unglingum í eldri bekkjum grunnskóla en taka skal fram að fáar 

áhugakannanir hafa verið gerðar og því erfitt að alhæfa að svo sé. Meirihluti 

nemenda sem lýkur grunnskóla stefnir á að fara í bóklegt nám í 

framhaldsskólum, annað hvort í mennta- eða fjölbrautaskólum (Elsa 

Eiríksdóttir, 2012, bls. 7 ). Elsa Eiríksdóttir (2012, bls. 7–8) telur að það megi 

rekja til þeirrar ríku áherslu sem lögð er á bóknám, oft á kostnað verknáms. 

Bóknám virðist vera eðlilegri kostur fyrir nemendur þrátt fyrir að áhugi liggi í 

verknámi. Einnig er kynjamunur á áhuga á iðngreinum en drengir virðast 

áhugasamari en stúlkur um iðnnám (Elsa Eiríksdóttir, 2012, bls. 7–8). 

Niðurstöður æskulýðsrannsóknar Ungs fólks frá árinu 2012 leiddi í ljós að 

af loknum grunnskóla hyggja flestir á áframhaldandi nám en áherslumunur er 

eftir kyni og búsetu nemenda. Könnun var gerð þar sem áform um 

framhaldsskólanám nemenda í 9. og 10. bekk í íslenskum grunnskólum voru 

skoðuð en þar kom í ljós að fleiri drengir en stúlkur höfðu áhuga á að fara í 

iðn- eða verknám að loknum grunnskóla en munur var á hlutfalli þeirra eftir 

búsetu. Á landsbyggðinni ætluðu 34% drengja að fara í iðn- eða verknám á 

móti 20% nemenda á höfuðborgarsvæðinu. Í heild hugðust 26% því fara í 

iðn- eða verknám á móti 78% nemenda sem vildu fara í bóknám og 4% að 

vinna. Mun lægra hlutfall af stúlkum hugðist fara í iðn- eða verknám en 

einnig var munur á milli landsbyggðar og höfuðborgarsvæðisins. Af 

landsbyggðinni ætluðu 13% stúlkna að fara í iðn- eða verknám á móti 8% 

stúlkna af höfuðborgarsvæðinu. Í heildina vildu 10% fara í iðn- eða verknám 

á móti 90% sem höfðu hug á að fara í bóknám og 2% að vinna (Álfgeir Logi 

Kristjánsson, Jón Sigfússon, Inga Dóra Sigfúsdóttir og Hrefna Pálsdóttir, 

2012, bls. 39 og 50).  

Í rannsókn Bjarneyjar Sifjar Ægisdóttur (2013, bls. 34) í tengslum við 

lokaverkefni til MA–gráðu í náms- og starfsráðgjöf kom fram að almennt séu 

nemendur líklegri til að velja bóknámsbrautir frekar en starfsnámsbrautir í 

framhaldsskóla hvort sem þeim fellur betur við bóklegar eða verklegar 

greinar í grunnskóla. Þeir nemendur sem velja starfsnám að loknum 

grunnskóla eru hins vegar líklegri til þess að hafa líkað betur við verknám en 

bóklegar greinar í grunnskóla. Engu að síður er vert að taka það fram að 

meirihluti þeirra sem líkaði betur við verklegar greinar í grunnskóla völdu að 

fara í bóknám.  

Rannsókn sem gerð var af Amalíu Björnsdóttur, Baldri Kristjánssyni og 

Berki Hansen árið 2008 leiddi í ljós að áhugi nemenda á verkgreinum í 

grunnskólum fer dvínandi með aldri. Tæp 80% nemenda í 6. bekk sögðust 

hafa frekar mikinn eða mikinn áhuga á hönnun og smíði á meðan um 40% 

nemenda í 9. bekk sögðust hafa gaman af þessum námsgreinum (Amalía 

Björnsdóttir, Baldur Kristjánsson og Börkur Hansen, 2008, bls. 22).  

Fram kemur í skýrslu OECD um menntun að nemendur á 

framhaldsskólastigi á Íslandi eru ólíklegri en jafnaldrar þeirra í öðrum 

löndum OECD til að velja verknám. Rannsókn frá árinu 2007 sýndi að um 

helmingur nýrra nema í framhaldsskólum hafði meiri áhuga á verklegum 

greinum en bóklegum í grunnskóla. Þrátt fyrir það voru aðeins 14%  þeirra 

sem héldu í verknám en það var rakið, meðal annars, til þess að foreldrar 

lögðu megin áherslu á að börn þeirra myndu ljúka stúdentsprófi 

(Forsætisráðuneytið, 2012, bls. 5). 

Námsframboð framhaldsskólanna er afar mismunandi, sumir skólar bjóða 

aðeins upp á bóknám á meðan aðrir bjóða upp á bóknám og verknám. Engu 

að síður ber öllum framhaldsskólum að fara eftir aðalnámskrá 

framhaldsskólanna sem gefin er út af Mennta- og menningarmálaráðuneytinu 

(Menntamálaráðuneytið, 2001, bls. 9). Það virðist algengt að foreldrar leggi 

megin áherslu á að börn þeirra ljúki stúdentsprófi (Menntamálaráðuneytið, 

2001, bls. 10). 

Þegar horft er á niðurstöður rannsóknar um áform nemenda í 8. bekk má 

greina mun á milli afstöðu nemenda á landsbyggðinni og á 

höfuðborgarsvæðinu. Í heildina hugðust 23% drengja fara í iðn- eða verknám 

á móti 68% nemenda sem ætlaði í bóknám og 9% að vinna, en lítill munur 

var á þeim niðurstöðum samanborið við nemendur úr 9. og 10. bekk. 

Áþreifanlegur munur var þó á áformum stúlkna í 8. bekk því 17% aðspurðra 

höfðu hug á að fara í iðn- eða verknám,79% í bóknám og 5% að vinna 

(Álfgeir Logi Kristjánsson, Jón Sigfússon, Inga Dóra Sigfúsdóttir og Hrefna 

Pálsdóttir, 2012, bls. 51). Þessar niðurstöður má tengja við rannsókn Amalíu 

Björnsdóttur, Baldurs Kristjánssonar og Barkar Hansen frá árinu 2008 sem 

leiddi í ljós að áhugi nemenda á verkgreinum í grunnskólum fer dvínandi 

með aldrinum (Amalía Björnsdóttir, Baldur Kristjánsson og Börkur Hansen, 

2008, bls. 22).  

Þegar litið er yfir þróun áforma nemenda á því hvort þeir hyggjast fara í 

iðn- eða verknám að loknum grunnskóla má greina aukningu frá síðustu 

rannsókn sem gerð var 2009 en þá hugðust 13% fara í iðn- eða verknám en 

2012 ætluðu 18% að stefna þangað. Reyndin varð sú að um 10% þeirra sem 

skráðu sig í framhaldsskóla haustið 2012 fóru í iðn- eða verknám. Þrátt fyrir 

það sýna tölur Hagstofu Íslands að nemendur sem snúa aftur í nám, 24 ára og 

eldri, velja iðulega að fara í iðn- eða verknám og um helmingur nemenda sem 

útskrifast úr iðn- eða verknámi er orðinn 25 ára eða eldri (Forsætisráðuneytið, 

2012, bls. 5–6). 

Una Guðrún Einarsdóttir gerði rannsókn árið 2014 í tengslum við M.Ed. 

ritgerð sína þar sem hún kannaði viðhorf nemenda til iðnnáms og hvers vegna 

nemendurnir ákváðu að fara í iðnnám. Einnig ræddi Una Guðrún við fleiri en 

nemendur, svo sem starfandi iðnaðarmenn og skólastjóra tveggja iðnskóla til 

að sjá hvað iðnnámið felur í sér og hvaða möguleika iðnaðarmenn hafa að 

loknu námi. Megintilgangur rannsóknarinnar var að kanna hvernig 

grunnskólar gætu komið betur til móts við nemendur sem hyggjast fara í 

iðnnám og hafa áhuga á verk- og listgreinum. Þar sem þetta var eigindleg 

rannsókn með litlu úrtaki er ekki hægt að alhæfa yfir á þýði, en engu að síður 

gefa niðurstöður rannsóknarinnar örlitla innsýn í val nemenda á 

framhaldsmenntun, nánar tiltekið á iðnnámi (Una Guðrún Einarsdóttir, 2014, 

bls. 12–14).  

Niðurstöður rannsóknar Unu Guðrúnar gáfu til kynna að þungamiðja 

ákvörðunar um að fara í iðnnám var að víkja frá bóklegum greinum en 

viðmælendur töldu mikla áherslu vera lagða á bóklegar greinar. Það má rekja 

til grunnskólagöngu nemendanna og þar nefndu viðmælendur bæði ábyrgð 

kennara og náms- og starfsráðgjafa. Áhersla er lögð á ábyrgð náms- og 

starfsráðgjafa og hlutverk þeirra til að aðstoða nemendur við val á 

framhaldsnámi. Einn viðmælandi rannsóknar Unu Guðrúnar, skólastjóri 

iðnskóla, bendir á að kannanir sýni að það er algengara að nemendur velji 

bóknám heldur en iðnnám þrátt fyrir að áhuginn liggi frekar í átt að iðnnámi 

og telur hann að það megi rekja til lakrar kynningar á því hvað felst í 

iðnnámi. Skólastjóri Iðnskólans í Hafnarfirði bendir á að mikill meirihluti 

þeirra náms- og starfsráðgjafa sem starfa í grunnskólum hefur farið hina 

akademísku leið og eru því ekki jafn vel upplýstir um iðnnám og bóknám. 

Iðnnemi, viðmælandi í rannsókn Unu Guðrúnar Einarsdóttir, tók undir að 

iðnnám þurfi að kynna betur í grunnskólum og eigi ekki að vera lakari kostur 

en bóknám heldur jafn raunhæfur (Una Guðrún Einarsdóttir, 2014, bls. 41–

43).  

Elín Thorarensen (2014, bls. 11) tekur fram að það er mikilvægt að 

sveitarfélög og Menntamálaráðuneytið standi saman og byggi upp náms- og 

starfsráðgjöf því sú ráðgjöf er mikilvægur þáttur í starfsvali. Með aukinni 

umræðu um náms- og starfsframboð, aukinni kennslu í verk- og listgreinum, 

ásamt aukinni vitund kennara um hversu mikilvægt það er að hver og einn 

nemandi fái nám og kennslu við sitt hæfi ásamt þeirri vitund að bóknám sé 

ekki sú eina leið sem í boði er, eru allt mikilvægir þættir sem efla þarf í starfi 

grunnskólanna.  

Allir viðmælendur Unu Guðrúnar Einarsdóttur voru sammála um að þeim 

þyki minna gert úr verklegum námsþáttum í grunnskóla og nemendum 

almennt stýrt í átt að bóknámi. Viðmælendurnir tóku fram að þessi áhersla á 

bóknám hefur veigamikil áhrif á val nemenda á námi og starfi að loknum 

grunnskóla, en áhersla er lögð á að allir hafa sams konar þekkingu burtséð frá 

áhuga. Mikilvægt er að nemendur geri sér grein fyrir þeirri miklu vinnu sem 

liggur að baki bók- og verknámi sem og iðnmenntun því enginn verður 

lærður iðnaðarmaður án þess að leggja sig fram við nám sitt (Una Guðrún 

Einarsdóttir, 2014, bls. 47–48). 
Viðmælendur Unu Guðrúnar sögðu allir að áhugi á handverki hafi komið 

fram snemma en þeim hafi ekki verið veitt svigrúm í grunnskóla til að rækta 

þennan áhuga nægilega vel. Með því að fá svigrúm til að kanna þennan áhuga 

betur hefðu þeir jafnvel áttað sig betur á því hvert þeir vildu stefna. Það sem 

skein í gegn hjá öllum viðmælendum Unu Guðrúnar var áhugi þeirra á að 

vinna með höndunum og sú unun sem þeir fá að verki loknu en allir 

viðmælendur notuðu sterk lýsingarorð til að tjá hug sinn. Þeir voru sammála 

um að hafa fundið réttu leiðina í sínu lífi þegar kom að námi og starfi. Þeir 

töldu allir íslenskt iðnnám vera vandað og vel skipulagt nám, kennarar stæðu 

sig almennt vel og gerðu kröfur til nemenda sinna. Einnig töldu þeir 

námsaðstæður afar góðar (Una Guðrún Einarsdóttir, 2014, bls. 48–54). Þrátt 

fyrir að allir viðmælendurnir séu ánægðir með sína námsleið telja þeir námið 

krefjandi og vilja fá lengri tíma fyrir verkefni því mikið er um verkefnavinnu 

og því gefst þeim ekki tækifæri á að kafa jafn djúpt í viðfangsefnið (Una 

Guðrún Einarsdóttir, 2014, bls. 55–56). 

Niðurstöður viðtala Unu Guðrúnar gáfu meðal annars til kynna að 

mikilvægt er að hafa gott jafnvægi milli verk- og bóknámsgreina í 

grunnskólum til að koma til móts við ólíkan áhuga nemenda. Áhersla á 

bóklegar greinar virðist draga úr gildi þeirra verklegu. Viðhorf og hvatning 

frá verkgreinakennurum í grunnskóla og fjölskyldu, til þess að lofa 

nemendum að fylgja eftir áhuga sínum, virðist hafa mikil áhrif á námsval 

nemenda að loknum grunnskóla (Una Guðrún Einarsdóttir, 2014, bls. 66–67).  

Agnes Braga Bergsdóttir (2013, bls. 7 og 41) gerði rannsókn í tengslum 

við lokaverkefni til MA–gráðu í náms- og starfsráðgjöf þar sem hún lagði 

áherslu á að varpa ljósi á upplifun þeirra einstaklinga sem fara úr bóknámi 

yfir í starfsnám á framhaldsskólastigi. Einnig lagði Agnes áherslu á að skoða 

hvað þátttakendur rannsóknarinnar töldu hafa haft áhrif á námsvalið að 

loknum 10. bekk. Þátttakendur rannsóknarinnar töldu námsval að loknum 10. 

bekk iðulega tilviljunarkennt og oft höfðu félagsleg tengsl eða skortur á 

félagslegum tengslum áhrif á val og skuldbindingu gagnvart náminu. Fyrsta 

val á menntaskóla var iðulega ekki byggt á áhuga á náminu sem þar var boðið 

upp á. Niðurstöður rannsóknarinnar leiddu meðal annars í ljós að góð 

félagsleg tengsl hvöttu nemendur til að halda áfram í náminu og ef skortur 

var á félagslegum tengslum, þrátt fyrir að námið gengi vel, voru þátttakendur 

líklegri til að hætta í náminu (Agnes Braga Bergsdóttir, 2013, bls. 41).  

Þegar horft er til rannsókna sem sýna fram á að mun fleiri nemendur 

hyggjast fara í bóknám að loknum grunnskóla burtséð frá því hvort áhuginn 

liggi þar má velta því fyrir sér hvort það sé sökum lakrar kynningar á því 

námi sem í boði er. Vert er að horfa á það að mun færri íslenskir nemendur 

fara í iðnnám samanborið við önnur lönd sem tilheyra OECD.  

 Stuðningur og viðhorf gagnvart námsvali 

Foreldrar og forráðamenn gegna veigamiklu hlutverki þegar kemur að því að 

velja framhaldsnám og ef þeir eru vel upplýstir um það sem er í boði er 

grunnur lagður að uppbyggjandi samræðum við börnin. Einnig geta 

nemendur leitað til umsjónarkennara og námsráðgjafa til að fá upplýsingar 

um námsframboð framhaldsskólanna en ásamt fyrrnefndum aðilum geta allir 

þeir sem eiga í samskiptum við ungt fólk átt hlut í vali þeirra 

(Menntamálaráðuneytið, 2001, bls. 9–10). Stuðningur foreldra skiptir börn 

miklu máli og leiðir til aukinnar velgengni þeirra í námi. Þrátt fyrir að 



29 

foreldrar og forráðamenn gegni veigamiklu hlutverki á þessum tímamótum 

eru þeir oft óöruggir um hlutverk sitt en rannsóknir hafa sýnt að foreldrar 

telja börn sín fá bestu upplýsingarnar um nám og starfsval hjá náms- og 

starfsráðgjöfum en ekki hjá sér. Ekki má draga úr hlutverki kennara þegar 

kemur að því að nemendur velji sér framhaldsnám eða starf. Kennarar eiga í 

daglegum samskiptum við nemendur sína og eru þeir oft fyrirmyndir 

nemenda sinna og geta því vakið áhuga á námsleiðum eða störfum 

(Menntamálaráðuneytið, 2001, bls. 10). 

Viðmælendur rannsóknar Unu Guðrúnar Einarsdóttir (2014, bls. 59–60) 

voru spurðir um það hvort þeir hafi notið stuðnings við val sitt á að fara í 

iðnnám. Viðmælendahópurinn skiptist í tvo hluta, annars vegar í þá sem nutu 

mikils stuðnings og hins vegar voru þeir sem fundu fyrir minni stuðningi. 

Sumir aðstandendur voru ofur spenntir vegna vals viðmælenda á að fara í 

iðnnám á meðan aðrir fundu fyrir minni stuðningi þrátt fyrir að ákvörðun 

þeirra hafi verið virt. Ekki var fjallað um stuðning náms- og starfsráðgjafa. 

Meirihluti viðmælenda Unu Guðrúnar Einarsdóttur (2014, bls. 62–64) 

telur sig hafa upplifað neikvætt viðhorf samfélagsins til iðnnáms. Einn 

viðmælandinn tekur sérstaklega fram að samfélagið viðurkenni ekki að 

iðnnám geti verið erfitt og telji iðnnema bara vera að leika sér í skólanum. 

Annar viðmælandi nefnir að greina megi fordóma í samfélaginu þar sem 

iðnaðarmenn eru oft taldir síðri en þeir bóklærðu. Hann tekur einnig fram að í 

sínu uppeldi varð hann var við að aðeins „tossarnir“, eins og hann kallaði þá 

sem ekki náðu samræmdu prófunum, fóru í iðnnám. Skólastjóri Iðnskólans í 

Hafnarfirði telur iðnnám hafa ágæta stöðu í dag. Engu að síður telur hann enn 

of fast í huga margra að nemendur eigi að klára stúdentspróf áður en þeir taka 

ákvörðun um að fara í iðnnám eða í annað nám. Skólastjóri Tækniskólans 

tekur fram í viðtalinu við Unu Guðrúnu Einarsdóttur (2014, bls. 65–66) að 

staða iðnnáms hafi eflst á síðustu 15 árum og bera nemendur virðingu fyrir 

því námi sem þeir nema ásamt þeim nemendum sem koma á kynningu í 

skólana. Nemendur eru enn meðvitaðri um hvert þeir stefna nú en áður og 

átta sig á gildi menntunarinnar fyrir framtíð sína.   

3.2 Náms- og starfsfræðsla 

Nemendur í grunnskóla eiga að fá marktæka náms- og starfsráðgjöf sem 

veitir þeim grunn til þess að velja sér framhaldsnám við hæfi (Mennta- og 

menningarmálaráðuneytið, 2013, bls. 75).  

Í íslenskum skólum má rekja sögu náms- og starfsfræðslu aftur til áranna 

1950/1960 en árið 1960 var starfsfræðsla orðin hluti af þeirri námskrá sem 

Menntamálaráðuneytið gaf út en þar var tekið fram að starfsfræðsla átti að 

fara fram bæði í samtals- og fyrirlestrarformi fyrir nemendur í 2. bekk á 

unglingastigi. Síðar eða árið 1966 voru settar formlegar reglur um þá 

menntun sem starfsfræðslukennarar urðu að hafa (Guðbjörg Vilhjálmsdóttir, 

1995, bls. 253). Í grunnskólalögunum 1974 var dregið úr vægi náms- og 

starfsfræðslu í námi nemenda í grunnskólum en aftur á móti varð meira um 

starfskynningar og heimsóknir í stærri fyrirtæki (Guðbjörg Vilhjálmsdóttir, 

1995, bls. 253–254). 

Í aðalnámskrá grunnskóla sem kom út árið 1989 er lítið minnst á náms- og 

starfsfræðslu. Starfsfræðslu var gefið aukið vægi í grunnskólum landsins  

með grunnskólalögunum árið 1991, en þar var starfsfræðsla hluti af níu 

áhersluþáttum í námi í grunnskólum. Þar sem lítið var fjallað um 

starfsfræðslu í námskránni sem gefin var út tveimur árum áður reyndist 

skólum oft erfitt að útfæra náms- og starfsfræðsluna líkt og lögin kváðu á um 

(Guðbjörg Vilhjálmsdóttir, 1995, bls. 254).  

Í lögum um grunnskóla (nr. 91 gr. 24/2008) er tekið fram að áherslu skuli 

leggja meðal annars á náms- og starfsfræðslu, kynna á ýmsa þætti 

atvinnulífsins ásamt þeim námsleiðum sem í boði eru til undirbúnings á 

náms- og starfsvali. 

Náms- og starfsfræðsla byggir á því að tvinna saman atvinnulíf og skóla 

með það að markmiði að búa nemendur undir vinnumarkaðinn en með námi í 

grunnskólum er grunnur lagður að þátttöku á atvinnumarkaði. Atvinna er stór 

þáttur af lífi fullorðinna einstaklinga, með kynningu á atvinnulífinu í 

grunnskólum er nemendum gerð grein fyrir ábyrgð og skyldum á 

vinnumarkaði (Guðbjörg Vilhjálmsdóttir, 1995, bls. 253). Markmið náms- og 

starfsráðgjafar er að nemendur geti tekið rökstuddar ákvarðanir um hvert þeir 

hyggjast stefna í námi og starfi að loknum grunnskóla (Guðbjörg 

Vilhjálmsdóttir, 2000, bls. 39). Náms- og starfsfræðsla er annar þáttur af 

tveimur sem lýtur að undirbúningi nemenda fyrir náms- og starfsval en hann 

byggir á almennri fræðslu en hinn þátturinn er námsráðgjöf sem byggir á 

persónulegri ráðgjöf en þessir þættir eru oft á tíðum samofnir. 

Náms- og starfsráðgjöf hvílir á þeim grunni að einstaklingur finni sér 

starfsumhverfi þar sem persónuleiki hans nýtur sín, honum líði vel og sjái 

árangur af starfi sínu (Sif Einarsdóttir og Rounds, 2007, bls. 10). Það er afar 

mikilvægt að Menntamálaráðuneytið ásamt sveitarfélögum komi saman að 

eflingu náms- og starfsráðgjafar, þar sem ráðgjafar gegna mikilvægu starfi 

þegar kemur að því að leiðbeina nemendum um náms- og starfsval (Elín 

Thorarensen, 2014, bls. 11). 

Parson (1909, tilvitnað í Guðbjörg Vilhjálmsdóttir, 2000, bls. 38) sem 

talinn er vera upphafsmaður náms- og starfsfræðslu í Bandaríkjunum telur 

náms- og starfsval einstaklinga fela í sér þrjá meginþætti, fyrst ber að nefna 

skilning á sjálfum sér, áhuga, hæfni, möguleika og takmarkanir sem geta heft 

einstaklinginn að einhverju leyti ásamt því að átta sig á öðrum eiginleikum. 

Annar þátturinn er að einstaklingar þurfa að vera upplýstir um þær kröfur 

sem hvert og eitt starf felur í sér, kosti þess og galla, framtíðarmöguleika og 

tækifæri á ólíkum starfsleiðum. Þriðji þátturinn snýr að því að einstaklingar 

þurfa að tvinna saman og ná samhengi milli tveggja fyrrnefndra þátta 

(Guðbjörg Vilhjálmsdóttir, 2000, bls. 38; Sif Einarsdóttir og Rounds, 2007, 

bls. 9). 

Meginmarkmið náms- og starfsfræðslu í skólum er að aðstoða 

einstaklinga við að finna nám og starf við hæfi með hliðsjón af þeim þáttum 

sem Parson nefnir, það er að segja að stuðla að því að nemendur finni hvar 

áhugi þeirra og hæfileikar liggja. Engu að síður er val á námi og starfi þættir 

sem koma oft upp á lífsleiðinni eins og Sókrates bendir á, jafnframt má segja 

að stærstu skrefin eru tekin á unglingsárunum (Guðbjörg Vilhjálmsdóttir, 

2000, bls. 38; Mennta- og menningarmálaráðuneytið, 2013, bls. 47).  

Fram kemur í aðalnámskrá grunnskóla (Mennta- og 

menningarmálaráðuneytið, 2013, bls. 47) að lögbundinn hluti af 

sérfræðiþjónustu skóla er að bjóða nemendum upp á náms- og starfsráðgjöf. 

Áhersla er lögð á samstarf skólastjórnenda, kennara, foreldra, nemenda og 

annarra starfsmanna skóla þar sem saman er unnið að námi og líðan nemenda 

í tengslum við framtíðaráform þeirra. Náms- og starfsráðgjafar eiga einnig að 

vera nemendum innan handar og gæta þarf að jafnrétti þar sem drengjum og 

stúlkum er ekki mismunað þegar kemur að fræðslu um fjölbreytt nám og störf 

sem eru þeim aðgengileg að loknum grunnskóla. Mikilvægt er að vera 

meðvitaður um gróskuna á vinnumarkaðnum og að nemendur fái kynningu 

um störf sem í boði eru í nútímasamfélagi.  

Ef foreldrar óska eftir því að barn þeirra útskrifist úr grunnskóla áður en 

10 ára skyldunámi þar lýkur þarf nemandinn að uppfylla ýmsar kröfur og ein 

þeirra er að hann hafi hlotið náms- og starfsráðgjöf þar sem ráðgjafi metur 

meðal annars hvort forsendur eru fyrir því að nemandi geti innritast í 

framhaldsskóla (Mennta- og menningarmálaráðuneytið, 2013, bls. 58).  

Skýr tengsl eru á milli lífs, náms og tekna en allir þessir þættir vega upp á 

móti hvor öðrum (Department for Education and Skills, 2004, bls. 4). Þrátt 

fyrir að stöðugar breytingar séu hluti af lífi fólks þá er brýn þörf á 

starfsfræðslu og ráðgjöf. Fræðsla og ráðgjöf eru óðskiljanlegir þættir þegar 

kemur að starfsvali einstaklinga (Department for Education and Skills, 2004, 

bls. 4 og 6).  

Það er ekki hægt að segja að lokinni skólagöngu að náminu ljúki 

(Department for Education and Skills, 2004, bls. 4). Grunnur að ævilöngum 

starfsferli og þróun hans má rekja til þeirra kynninga og leiðbeininga sem 

nemendur fá í grunn- og menntaskólum (Department for Education and 

Skills, 2004, bls. 2). Baker, Popowicz, (1983, tilvitnað í Guðbjörg 

Vilhjálmsdóttir, 2000, bls. 40) Whiston, Sexton, Lasoff, (1998, tilvitnað í 

Guðbjörg Vilhjálmsdóttir, 2000, bls. 40) Spokane og Oliver (1988, tilvitnað í 

Guðbjörg Vilhjálmsdóttir, 2000, bls. 40) gerðu yfirlitsrannsóknir sem sýna að 

nemendur sem hafa hlotið náms- og starfsfræðslu samanborið við þá sem 

ekki hafa hlotið slíka fræðslu eru betur í stakk búnir til að taka ákvarðanir um 

hvert þeir vilja stefna að loknum grunnskóla.   

Guðbjörg Vilhjálmsdóttir (2000, bls. 37 og 41–42) gerði rannsókn þar sem 

áhersla var lögð á að meta árangur af náms- og starfsfræðslu fyrir nemendur í 

10. bekk grunnskóla á Íslandi. Úrtakið var 297 nemendur úr 15 grunnskólum. 

Spurningalisti var lagður fyrir nemendur að hausti eða við upphaf 10. bekkjar 

og aftur að vori, við lok 10. bekkjar. Rannsóknin byggði á samanburði, þar 

sem annars vegar var tekin staðan á þeim nemendum sem höfðu hlotið náms- 

og starfsfræðslu annars vegar og hins vegar þeim sem ekki höfðu hlotið neina 

fræðslu. Niðurstöður rannsóknarinnar leiddu í ljós að nemendur sem höfðu 

hlotið náms- og starfsfræðslu voru ákveðnari í því hvert þeir stefndu í 

framhaldsnám að loknum grunnskóla en þeir sem ekki höfðu hlotið neina 

fræðslu (Guðbjörg Vilhjálmsdóttir, 2000, bls. 44). Tengsl fundust milli vals á 

námsbraut og einkunna en þær niðurstöður eru í samræmi við erlendar 

rannsóknir. 33% nemenda sem höfðu fengið lægri einkunnir en 5,5 í 

samræmdum námsgreinum áætluðu að fara í styttra starfsnám þegar komið 

var í framhaldsskóla en aðeins 6% nemenda sem höfðu fengið yfir 6 í 

einkunn áformuðu að fara þá leið. 95% nemenda sem fengu yfir 6,5 í einkunn 

áætluðu að ljúka stúdentsprófi og halda áfram í háskólanámi (Guðbjörg 

Vilhjálmsdóttir, 2000, bls. 46). Nemendur voru meðal annars spurðir að því 

hvort þeim þætti erfitt að taka ákvörðun um hvert skuli stefna í framtíðinni og 

var áberandi munur á svörum þeirra sem hlotið höfðu náms- og starfsfræðslu 

og þeirra sem ekki höfðu fengið fræðslu en nemendur sem höfðu fengið 

fræðslu áttu auðveldara með að taka ákvörðun. Nemendur sem ekki höfðu 

hlotið fræðslu höfðu einnig lært minna um það hvar áhugi þeirra lá þegar 

kom að vali um nám og störf sem myndi henta þeim í framtíðinni sem leiðir 

til vanþekkingar þegar kemur að ákvarðanatöku líkt og nefnt var hér að 

framan (Guðbjörg Vilhjálmsdóttir, 2000, bls. 48). Í rannsókninni kom einnig 

fram að á hausti voru 44% nemenda óákveðnir um á hvaða námsbraut þeir 

hugðust fara og að vori, nánar tiltekið í maí, voru enn 29% nemenda 

óákveðnir hvert þeir ætluðu að stefna (Guðbjörg Vilhjálmsdóttir, 2000, bls. 

44).  

Aðalheiður Skúladóttir (2012, bls. 46) gerði rannsókn í tengslum við 

lokaverkefni sitt til MA gráðu þar sem hún kannaði upplifun og reynslu 

náms- og starfsráðgjafa af náms- og starfsráðgjöf í grunnskólum og hvernig 

henni er háttað. Viðtöl voru tekin við átta starfandi náms- og starfsráðgjafa en 

þeir voru allir sammála um að ávinningur náms- og starfsráðgjafar í 

grunnskólum er afar mikill. Nemendur séu fróðari um það sem í boði er að 

loknum grunnskóla sem leiðir til þess að þeir eru ákveðnari og betur upplýstir 

þegar þeir halda í framhaldsnám. Fáir viðmælendur töldu náms- og 

starfsfræðsluna vera markvissa alla grunnskólagönguna en helmingur sagði 

að henni væri sinnt í efstu bekkjunum. Tveir náms- og starfsráðgjafar sinntu 

fræðslunni markvisst þar sem tekið var mið af aldri nemenda og nemendur 

fengu verkefni við hæfi en tveir aðrir sinntu þessari fræðslu nánast ekki neitt. 

Aðalafsökun á skorti þessarar fræðslu var tímaleysi sem rekja má til lítils 

starfshlutfalls miðað við nemendafjölda (Aðalheiður Skúladóttir, 2012, bls. 

46). Í skýrslu starfshóps á vegum Menntamálaráðuneytisins frá árinu 2007 

kemur fram að grunnurinn að því að starfsáætlun náms- og starfsráðgjafa nái 

til allra nemenda er að nemendafjöldi telji ekki fleiri en 300 nemendur á móti 

hverju stöðugildi til náms- og starfsráðgjafaráætlunar 

(Menntamálaráðuneytið, 2007, bls. 13). Viðmælendur sýndu engu að síður 

mikinn áhuga á því að færa fræðsluna niður í yngri bekki grunnskóla þó svo 

að hingað til hafi hún einkennst af fræðslu eldri nemenda (Aðalheiður 

Skúladóttir, 2012, bls. 47).  

Allir þátttakendur rannsóknarinnar voru sammála um mikilvægi náms- og 

starfsráðgjafar í grunnskólum því í gegnum fræðsluna átta nemendur sig 

betur á því sem í boði er, bæði námsleiðum í framhaldsskólum og hvaða störf 

eru í boði úti á vinnumarkaðnum. Það er ekki aðeins hagur nemendanna að 

vera upplýstir um það sem í boði er heldur er það einnig hagur þjóðfélagsins í 

heild. Viðmælendur töldu nemendur oft á tíðum vera búna að mynda sér 

skoðun um hvert þeir vilja stefna án þess að átta sig á því hvað liggur að baki 

því námi eða starfi sem þeir stefna að. Því skiptir afar miklu máli að 

nemendur fái góða fræðslu um náms- og starfsval (Aðalheiður Skúladóttir, 

2012, bls. 46).  

Fagkennarar, náms- og starfsráðgjafar vinna oft saman við að kynna 

nemendum störf sem eru í boði en það gera þeir meðal annars með því að 

tengja einstakar námsgreinar við tiltekin störf (Menntamálaráðuneytið, 2001, 

bls. 10). Aðalheiður Skúladóttir (2012, bls. 47) telur að mikilvægt sé að deila 

náms- og starfsfræðslu með öðrum kennurum þrátt fyrir að náms- og 

starfsráðgjafar haldi utan um kennsluna. Oft tengist kennsla kennara náms- 

og starfsráðgjöf þrátt fyrir að kennsla sé ekki kynnt sem slík. Sem dæmi má 

nefna vettvangsferðir nemenda sem oft á tíðum eru starfskynning líka.  

Náms- og starfskynning í Kórnum 

Haustið 2013 hófst undirbúningur fyrir náms- og starfskynningu sem fór fram 

í mars árið 2014. Þetta var í fyrsta sinn sem haldin var sameinuð 

námskynning fyrir framhaldsskóla á höfuðborgarsvæðinu í samstarfi við 

verkefnastjórn Verkiðnar sem sér meðal annars um Íslandsmót iðn- og 

verkgreina en mótið fór fram á sama tíma og námskynningin var. Margir 

komu að skipulagningu kynningarinnar, samráðshópur skipulagður af 

Menntamálaráðuneytinu, fulltrúar Samiðnar og auglýsingastofunnar Fíton. 

Langur aðdragandi var að kynningunni en framkvæmdastjórn verkefnisins 

ásamt 18 öðrum einstaklingum og öðrum samstarfsaðilum sat marga fundi 

fram að kynningunni en ásamt því sat verkefnastjóri fræðslufundi meðal 

annars á Menntadegi SA og Menntaþingi Samiðnar (Elín Thorarensen, 2014, 

bls. 12).   

Kynningin fór fram í Kórnum í Kópavogi og tóku 18 skólar þátt ásamt sjö 

öðrum fræðsluaðilum á framhaldsskólastigi. Aðrir sem tóku þátt í 

kynningunni voru Erasmus+, Námsmatsstofnun og Iðnú ásamt Félagi náms- 

og starfsráðgjafa. Grunnskólanemendur á höfuðborgarsvæðinu auk 

grunnskólanema í Árborg, í Reykjanesbæ og víðar voru sóttir með rútum og 

ekið á kynninguna. Voru þeim síðan gefnar tvær klukkustundir til að ganga 

um svæðið og kynna sér það sem í boði var en ásamt því bauðst þeim einnig 

að prófa sig áfram í hinum ýmsu iðngreinum. Foreldrar voru einnig 

velkomnir og var þetta víða auglýst, á veraldarvefnum, í dagblöðum, útvarpi 

og sjónvarpi (Elín Thorarensen, 2014, bls. 15). 

Námsráðgjafar voru hvattir til að undirbúa nemendur og foreldra þeirra 

undir kynninguna í Kórnum en talsvert hafði verið óskað eftir kynningarefni 

um það nám sem er í boði að loknum grunnskóla og var Ásthildur G. 

Guðnadóttir náms- og starfsráðgjafi fengin í verkið. Gerðar voru þrjár 

glærukynningar og þeim dreift í janúar 2014 til náms- og starfsráðgjafa, 

fræðslustjóra og í grunnskóla ásamt nánari upplýsingum. Efninu var skipt 

þannig að einn hluti þess var sérstaklega ætlaður nemendum þar sem náms- 

og starfsráðgjafar gátu nýtt efnið til þess að kynna það framhaldsnám sem í 

boði er. Annar hluti kynningarefnisins snéri að fræðslu til foreldra en þeim 

upplýsingum var meðal annars hægt að miðla til foreldra á fræðslufundum 

ásamt því að birta upplýsingarnar á heimasíðu skólanna. Að lokum voru 

upplýsingar um það hvernig best væri að snúa sér í því að boða foreldra á 

fræðslufund en áhersla var lögð á að foreldrar myndu sækja slíkan fund áður 

en framhaldsskólakynningin færi fram í Kórnum (Elín Thorarensen, 2014, 

bls. 13 og 16).  

Áhugasviðskannanir 

Þróun náms- og starfsráðgjafar hérlendis hefur verið í mikilli framför 

síðastliðin 20–30 ár. Það má rekja sögu áhugasviðskannana langt aftur í sögu 

náms- og starfsráðgjafar (Sif Einarsdóttir og Rounds, 2007, bls. 9). Ef litið er 

á vísindalega nálgun náms- og starfsráðgjafar þá felst hún í notkun 

mælitækja. Megintilgangur mælitækjanna er að finna út hvaða starf hentar 

hverjum og einum best og í hvaða starfi er líklegt að einstaklingnum farnist 

best (Sif Einarsdóttir og Rounds, 2007, bls. 9). 

Áhugasviðskannanir hafa verið nýttar til aðstoðar við náms- og starfsval 

ungs fólks hérlendis í um nær aldarfjórðung en þær hafa þekkst í 

Bandaríkjunum í um heila öld. Iðulega hafa þessar kannanir verið þýddar og 

staðfærðar til nýtingar fyrir ráðgjafa en ekki alls fyrir löngu hófst þróun á 

rafrænni áhugasviðskönnun sem ber heitið Bendill en hún var hönnuð frá 

grunni hérlendis (Sif Einarsdóttir og Rounds, 2007, bls. 9 og 11). Ástæða 

þess að ákveðið var að hanna íslenska áhugasviðskönnun var sú að skortur 

var á slíkum könnunum sem hentuðu nemendum í grunn- og 

framhaldsskólum en notkun erlendra áhugasviðskannana hafði þó verið í boði 

fyrir skjólstæðinga námsráðgjafa Háskóla Íslands (Sif Einarsdóttir og 

Rounds, 2007, bls. 11).    

Meginmarkmið áhugasviðskannana er að kanna starfsáhuga. Sif 

Einarsdóttir og Rounds (2009, bls. 10) vitna í kenningar Holland frá 1997 um 

starfsáhuga en þær hafa notið mikils fylgis en hann setti kenningar sínar fram 

um miðja síðustu öld. Holland skipti starfsáhuga upp í sex megin svið, 

vísinda- (e. investigative), handverks- (e. realistic), lista- (e. artistic), athafna- 

(e. enterprising), félags- (e. social), og skipulagssvið (e. conventional). 

Holland gerði líkan út frá þessum sviðum þar sem hann tengdi saman sviðin 

(sjá mynd 1.1). Líkanið er sexhyrningur þar sem hvert svið er staðsett á 

hornum formsins en staðsetning hvers sviðs gefur til kynna tengsl þeirra. 

Sviðin eru táknuð með fyrsta bókstaf hvers sviðs, H fyrir handverkssvið, V 

fyrir vísindasvið og svo framvegis. Þau sem liggja næst hvort öðru eru því 

líkust en þeim mun lengri sem fjarlægðin er á milli sviðanna þeim mun 

ólíkari eru þau, sem dæmi má nefna að þau svið sem liggja gagnstætt hvort 

öðru eru ólíkust (Sif Einarsdóttir og Rounds, 2007, bls. 10–11). 

Holland telur að flokka megi hin ýmsu störf á sama hátt og flokka má fólk 

sem leiðir það af sér að einstaklingar falla á eitt eða fleiri áhugasvið. 

Kenningar Holland eru í raun þróaðri útfærsla á kenningum Parson. Það getur 

reynst vel að nota sexhyrningslíkan Holland við ráðgjöf því það er einfalt og 

sjónrænt og þegar einstaklingum hefur verið gerð grein fyrir því hvar 

áhugasvið þeirra liggur geta þeir leitað upplýsinga um hvaða störf henta 

þeim, til dæmis hvaða störf falla undir handverks- og athafnasvið (Sif 

Einarsdóttir og Rounds, 2007, bls. 10–11). 

Þar sem kenningar Holland miða að starfsáhuga fólks í Bandaríkjunum 

var farið að rannsaka hvort það ætti við að yfirfæra kenningar hans hérlendis 

og var það meðal annars kveikjan að útfærslu íslenskrar áhugasviðskönnunar. 

Meðal annars var það markmið þróunar íslenskrar áhugasviðskönnunar að 

athuga hvort kenningar Holland endurspegluðu íslenskan vinnumarkað (Sif 

Einarsdóttir og Rounds, 2007, bls. 12). 

Aðalmarkmið þróunar íslenskrar áhugasviðskönnunar var að hún væri 

aðgengileg nemendum, hentaði íslenskum vinnumarkaði og tæki mið af því 

vali sem í boði er fyrir grunn- og framhaldsskólanema. Því var farið í það að 

útbúa tvær kannanir, annars vegar ætlaða nemendum við lok 10. bekkjar og 

hins vegar fyrir framhaldsskólanemendur sem standa frammi fyrir mikilli 

sjálfsskoðun, könnun á starfsvettvangi ásamt fjölbreyttu námi á háskólastigi 

(Sif Einarsdóttir og Rounds, 2007, bls. 12). 

Íslensku áhugasviðskannanirnar voru nefndar Bendill-I og Bendill-II. Þar 

sem þessi ritgerð snýr að vali nemenda á framhaldsskólanámi, nánar tiltekið 

Mynd 1 Sexhyrningslíkan Holland af starfsáhuga  

(Sif Einarsdóttir og Rounds, 2007, bls. 10). 

iðnnámi, verður aðeins sagt frá Bendli-I en hún er ætluð nemendum sem eru 

15–16 ára (Sif Einarsdóttir og Rounds, 2007, bls. 12).   

Allir viðmælendur Aðalheiðar Skúladóttur (2012, bls. 49–51) að 

undanskyldum einum voru sammála um mikilvægi áhugasviðskannana en 

með notkun þeirra gera nemendur sér betur grein fyrir því hvar áhugasvið 

þeirra liggur. Einn viðmælandi tók fram að það sé mikilvægt að láta 

nemendur vita af því að það er allt í lagi að breyta um námsleið það þýðir 

ekki að þeim hafi mistekist. Það getur reynst afar yfirþyrmandi að þurfa að 

velja námsleiðir fyrir nemendur á 16. ári sem eiga að stýra framtíð þeirra. 

Viðmælendur voru sammála um það hversu mikilvægt það er að nemendur 

átti sig á áhugasviði sínu en með því að gera það leiðir það til ánægju í námi 

og starfi. 

Nemendur á sextánda aldursári standa frammi fyrir veigamikilli ákvörðun 

um hvert þeir vilja stefna að loknum grunnskóla. Þeirra bíður erfitt val milli 

ótal námsleiða eða að fara beint út á vinnumarkaðinn en fáir kjósa að fara þá 

leið. Þegar kemur að námsvali skiptir stuðningur foreldra miklu máli sem og 

stuðningur annarra sem standa nemandanum nærri. Náms- og starfsráðgjafar 

gegna einnig mikilvægu hlutverki sem snýr ekki aðeins að því að kynna það 

náms- og starfsframboð sem nemendum býðst heldur einnig að hjálpa 

nemendum til að átta sig á hvar áhugi þeirra liggur en það geta þeir meðal 

annars gert með áhugasviðskönnunum. 

4. Rannsókn 

Markmið rannsóknarinnar var að kanna hvað liggur að baki ákvörðun 

nemenda um að fara í iðnnám að loknum grunnskóla. Rætt var við tíu 

nemendur sem allir eru á 17. aldursári og á sínu fyrsta námsári í iðnnámi.  

Ákveðið var að nota eigindlegt rannsóknarsnið þar sem með 

rannsóknarefninu er leitað eftir persónulegri upplifun viðmælenda. 

Einstaklingsviðtöl voru nýtt en þau þóttu besti kosturinn. 

4.1 Einstaklingsviðtöl 

Með viðtölum sem rannsóknaraðferð er lögð áhersla á að ná fram dýpt í 

umfjöllun um fyrirfram ákveðið viðfangsefni (Helga Jónsdóttir, 2013, bls. 

143). Í viðtölum eiga rannsakandi og viðmælandi orðaskipti sem endurspegla 

margslungið samband milli hugsunar, skynjunar, tilfinninga og hegðunar sem 

getur leitt til dýpri skilnings á málefninu (Helga Jónsdóttir, 2013, bls. 137). 

Mikilvægt er að rannsakandi sýni viðmælendum sínum virðingu, ásamt því 

að vera einlægur, traustur og heiðarlegur í viðtölum. Þátttakendur þurfa að 

vera meðvitaðir um það að rannsakandi fari vel með upplýsingarnar sem þeir 

hafa fram að færa og þarf rannsakandi að sýna áhuga fyrir rannsóknarefninu 

sem leiðir til virðingar gagnvart velferð viðmælenda (Helga Jónsdóttir, 2013, 

bls. 145).  

Stuðst var við hálfopin einstaklingsviðtöl. Áhersla var lögð á að skilja 

reynsluheim þátttakenda, frá þeirra sjónarhorni. Umræðuefni viðtalanna var 

fyrirfram ákveðið en rannsakandi lagði sig fram um að mæta viðmælendum á 

jafningjagrundvelli en það gerði hann meðal annars með því að segja frá 

bakgrunni sínum sem menntaður iðnaðarmaður. Við skipulag viðtala og 

framkvæmd er mikilvægt að rannsakandi sé vakandi fyrir orðræðu og 

viðhorfum samfélagsins sem mögulega geta haft áhrif á skoðanir 

einstaklinga, rannsakanda sem og viðmælenda. Viðmælendur gætu dregið 

fram ranga sjálfsmynd af sér til þess eins að falla að staðalímyndum (Helga 

Jónsdóttir, 2013, bls. 144).  

Einn lykilþáttur árangursríkra viðtala er virk hlustun. Í því felst að 

rannsakandi reyni að skynja ekki aðeins það sem viðmælendur tjá sig um 

heldur einnig tilfinningarnar sem liggja þar að baki. Rannsakandi þarf að geta 

skynjað bæði yrtar og óyrtar upplýsingar frá viðmælanda, lesið í svipbrigði 

og raddblæ ekki síður en það sem sagt er. Fleiri þættir skipta máli þegar 

kemur að góðri hlustun og einn þeirra er samhygð. Rannsakandi þarf að sýna 

viðmælanda sínum bæði hlýju og einlægni ásamt því að sýna virka hlustun, 

því munur er á því að heyra það sem rannsakandi vill og reiknar með að 

heyra og það sem viðmælandi hefur í raun fram að færa (Helga Jónsdóttir, 

2013, bls. 145).  

4.2 Val úrtaks og þátttakendur 

Áhersla var lögð á að grafast fyrir um ástæður þess að nemendur fara í 

iðnnám að loknum grunnskóla, hvaða þættir hafa áhrif á það, ásamt 

viðhorfum þeirra og upplifun af viðhorfum annarra til námsins. Leitað var til 

viðmælenda sem gætu veitt svör við rannsóknarspurningunni. Því var stuðst 

við hentugleikaúrtak (e. accidental eða convenience sample) en það byggir á 

því að rannsakandi velur þátttakendur sem henta rannsókninni (Þórólfur 

Þórlindsson og Þorlákur Karlsson, 2003, bls. 62–63). Hentugleikaúrtak 

byggir einnig á því að þátttakendur rannsóknarinnar eru viljugir og hafa tíma 

til þess að taka þátt í rannsókninni (Creswell, 2014, bls. 163). Í 

hentugleikaúrtaki velkjast þátttakendur ekki í vafa um hvers vegna rætt er við 

þá en ekki einhverja aðra. Þeir eru þarna af ríkri ástæðu. 

Ætla má að með þessari úrtaksaðferð geti skapast úrtaksskekkja sem veitir 

ekki grunn til að alhæfa yfir þýðið í heild, en engu að síður geta niðurstöður 

viðtalanna gefið einhverja mynd af upplifun nemendanna og stutt við 

kenningar sem eru tengdar rannsóknarefninu. Algengt er að kannanir sem 

byggja á hentugleikaúrtökum séu framkvæmdar í stærri hópum, jafnvel í 

skólastofum. Hentugleikaúrtak er áhrifaríkt þegar rannsakandi ætlar að álykta 

um tengsl milli ákveðinna breyta en ekki álykta yfir hlutfall eða meðaltal 

þýðis (Creswell, 2014, bls. 164; Þórólfur Þórlindsson og Þorlákur Karlsson, 

2003, bls. 62–63). 

Rannsakandi hafði samband við skólameistara Fjölbrautaskólans í 

Breiðholti (FB) og skólameistara Fjölbrautaskóla Vesturlands Akranesi 

(FVA) þar sem iðnmenntun  skipar veigamikinn sess í þessum skólum ásamt 

því að bjóða upp á ýmsar brautir til stúdentsprófs. Nemendur sem stunda nám 

við þessa tilteknu skóla virðast því hafa gott aðgengi bæði að iðn- og 

bóknámi og því var það talið kjörið að sjá hvað liggur að baki vali þeirra að 

fara í iðnnám. Tengiliður innan skólanna fann viðmælendur og sendi 

tölvupóst með upplýsingum um þá nemendur sem samþykkt höfðu að taka 

þátt í rannsókninni ásamt upplýsingum um foreldra/forráðamenn. Þar sem 

þátttakendur í rannsókninni hafa ekki náð 18 ára aldri var byrjað á því að leita 

samþykkis foreldra/forráðamanna en það var gert  með því að senda þeim 

bréf og var þeim gefin vika til þess að hafna þátttöku barna sinna í 

rannsókninni. Eftir að hafa fengið samþykki frá foreldrum/forráðamönnum 

var haft samband við viðmælendur og í sameiningu skipulagður tími til að 

hittast. Viðtölin voru tekin upp en þau fóru fram í rými innan skóla 

viðmælenda dagana 9.–11. mars og 8.–9. apríl 2015. Viðmælendur komu 

ýmist þegar eyða var í stundatöflu þeirra eða að skóla loknum.  

Rætt var við sex nemendur sem stunda iðnnám við Fjölbrautaskólann í 

Breiðholti, tvo drengi af rafvirkjabraut, tvo drengi af húsasmíðabraut og tvær 

stúlkur af snyrtibraut. Einnig var rætt við fjóra nemendur úr Fjölbrautaskóla 

Vesturlands Akranesi, einn dreng af grunndeild rafiðnaðar, einn dreng af 

grunndeild vélvirkjunar og húsasmíði en sá drengur áætlar að leggja fyrir sig 

húsasmíði. Ásamt því var rætt við dreng og stúlku sem bæði eru af 

grunndeild málmiðnaðar. Viðmælendum var gerð grein fyrir meðhöndlun 

gagnanna og fengið var leyfi fyrir því að fá að taka viðtölin. 

4.3 Meðferð og greining gagna 

Það er ekki til ein rétt leið til að greina gögn í eigindlegum rannsóknum. 

Tesch (1990, tilvitnað í Sigríður Halldórsdóttir og Sigurlína Davíðsdóttir, 

2013, bls. 221) bendir á að engir tveir eigindlegir aðferðafræðingar vinna úr 

gögnum þannig að niðurstöður verði algerlega samhljóma.  

Hljóðupptökur viðtalanna voru afritaðar í tölvu og við aflestur voru 

gögnin flokkuð gróflega í nokkra þætti, lesin aftur yfir og að lokum skipt í 

sex þemu: munur á bók- og verknámi, kynning á framhaldsnámi, stuðningur 

foreldra, námsráðgjöf, námsval og að lokum viðhorf til iðnnáms. Því næst 

var eitt viðtal tekið fyrir í einu með það að markmiði að finna samhljóm milli 

viðtalanna og ásamt því að greina nýjar upplýsingar sem tengdust þeirri 

rannsóknarspurningu sem lagt var upp með.  

4.4 Réttmæti og áreiðanleiki 

Það er flókið og erfitt að leggja mat á réttmæti rannsókna sem byggðar eru á 

eigindlegum rannsóknaraðferðum (Sigríður Halldórsdóttir og Sigurlína 

Davíðsdóttir, 2013, bls. 215). Sannleikur eigindlegra rannsókna er í raun 

bundinn við þátttakendur rannsóknarinnar sem ekki er hægt að skilgreina 

aðeins á grunni rannsóknarinnar (e. subject-oriented rather then reserch-

defined) (Sigríður Halldórsdóttir og Sigurlína Davíðsdóttir, 2013, bls. 217). 

Því var lögð áhersla á að finna viðmælendur sem uppfylltu kröfur 

rannsóknarinnar með það að markmiði að fá svör við rannsóknarspurningu.  

Eigindlegar rannsóknir byggja að miklu leyti á túlkun rannsakenda en ekki 

er sóst eftir endurtekningum (Sigríður Halldórsdóttir og Sigurlína 

Davíðsdóttir, 2013, bls. 219). Þekking rannsakanda og lagni hans við að beita 

rannsóknaraðferðinni getur haft veigamikil áhrif á gæði rannsóknarinnar  

(Sigríður Halldórsdóttir og Sigurlína Davíðsdóttir, 2013, bls. 221). Vert er að 

taka það fram að þrátt fyrir að þekking rannsakanda á efninu sé góð er 

reynsla hans við beitingu rannsóknaraðferðarinnar ekki mikil sem gæti haft 

áhrif á réttmæti og áreiðanleika rannsóknarinnar.  

4.5 Siðferðileg atriði 

Þar sem þátttakendur rannsóknarinnar voru beðnir um að veita persónulegar 

upplýsingar var rannsóknin tilkynnt til Persónuverndar (sjá fylgiskjal 1). 

Mælt er með því að þátttakendum í rannsóknum sé gerð grein fyrir í hverju 

rannsókn felst og hvernig áætlað er að setja niðurstöður hennar fram 

(Sigurður Kristinsson, 2013, bls. 82) og var það gert í upphafi hvers viðtals.  

Mikilvægt er að taka það skýrt fram á upplýsingablaði að þátttakendum er 

frjálst að hætta þátttöku í rannsókninni þrátt fyrir að gagnasöfnun sé hafin en 

bæði foreldrum og viðmælendum var sendur tölvupóstur um efni 

rannsóknarinnar og tilhögun hennar (sjá fylgiskjal 3–5). Illa gekk að fá 

tölvupóstföng nemenda í FVA en foreldrar þeirra fengu upplýsingar um 

rannsóknina með tölvupósti. Þar sem nemendur fengu ekki upplýsingar í 

tölvupósti var rík áhersla lögð á að fara munnlega yfir tilhögun og tilgang 

viðtalanna við viðmælendur.  

Leggja þarf áherslu á skýrt og vel orðað upplýsingablað og þarf 

rannsakandi að ganga úr skugga um að þátttakendur skilji til hvers sé ætlast 

af þeim (Sigurður Kristinsson, 2013, bls. 73). Foreldrum var sent bréf áður en 

viðtölin voru skipulögð og þeim gefið tækifæri á að hafna þátttöku barna 

sinna í rannsókninni. Einnig var þeim gert ljóst í bréfinu að viðmælendum 

yrði gefinn sá kostur að hætta þátttöku þrátt fyrir að gagnaöflun væri hafin. 

5. Niðurstöður 

Í þessum kafla er farið yfir niðurstöður viðtala sem tekin voru við nemendur 

sem eru á fyrsta ári í iðnnámi og hófu það nám haustið að loknum 

grunnskóla. Rætt var við sex nemendur sem stunda iðnnám við 

Fjölbrautaskólann í Breiðholti og fjóra nemendur úr Fjölbrautaskóla 

Vesturlands Akranesi. Niðurstöðunum hefur verið skipt í eftirfarandi þemu 

þar sem áhersla er lögð á að leita svara við rannsóknarspurningunni, munur á 

bók- og verknámi, kynning á framhaldsnámi, stuðningur foreldra, 

námsráðgjöf, námsval og að lokum viðhorf til iðnnáms. 

5.1 Munur á bók- og verknámi 

Í upphafi viðtalanna voru viðmælendur beðnir um að líta til baka á 

grunnskólagöngu sína og segja frá því hvar þeir teldu styrkleika og veikleika 

sína liggja í náminu. Styrkleikar nemenda voru á ýmsum sviðum en þau fög 

sem viðmælendur nefndu voru stærðfræði, náttúrufræði, danska, enska og 

verkgreinar. Enginn taldi sig standa vel að vígi í íslensku en þó nokkrir töldu 

veikleika sína liggja þar. Einnig töldu sumir veikleika sína liggja í dönsku, 

náttúrufræði, stærðfræði eða bara öllum bóknámsgreinum. Þess má geta að 

fimm af tíu viðmælendum eru með greinda leshömlun og fengu aukinn 

stuðning í grunnskóla vegna þess og einn til viðbótar tjáði sig um erfiðleika í 

lestri og erfiðleika með lesskilning. Einn viðmælandi tók það fram að hann 

væri greindur með athyglisbrest og annar talaði um erfiðleika vegna veikinda 

sem hann glímir við. Þrátt fyrir að helmingur nemenda eigi við leshömlun að 

stríða og hafi fengið aukinn stuðning í grunnskóla vegna þess hafði enginn 

áhyggjur af því að eiga í erfiðleikum með framhaldsnám.  

Viðmælendur voru spurðir að því hvort þeir teldu mun vera á kennslu í 

bóknáms- og verknámsgreinum í grunnskóla. Þeir töldu sig frjálsari í 

verknáminu og að þar væri boðið upp á fleiri möguleika. Í bóknámsgreinum 

væru allir niðursokknir í sínar námsbækur og kennslan sjaldan brotin upp. 

Einn viðmælandi tók það fram að það geti reynst afar erfitt að sitja löngum 

stundum við það eitt að lesa, glósa og fylgjast með glærukynningum.  
 

Maður er meira frjáls þegar maður er í verklegu. Maður er bara 

niðursokkinn í bókina í bóklegu. Í bóklegu ertu alltaf að gera sama 

hlutinn aftur og aftur stundum, færð fljótt leið á því svo í endann ertu 

kannski hættur að nenna því en í verkgreinum er það meira svona þú 

færð þetta verkefni kannski í byrjun hjá kennara og svo klárar þú það 

og þá máttu velja þér hvað þú gerir eftir það. 

 

 Viðmælendur töldu heldur halla á verknámsgreinar í grunnskóla og röktu 

það meðal annars til þess að litið væri á bóknámið sem grunnmenntun, meiri 

hluti þeirra sem fara í framhaldsskóla fara á bóknámsbrautir og því sé mun 

meiri áhersla lögð á þá kennslu.    
  

.....það er náttúrulega grunnurinn verður að vera góður í eins og 

íslensku og ensku og dönsku og stærðfræði, til þess að þér eigi eftir að 

ganga vel í framhaldsskóla eða öðru námi..... 

 

Flestir fara í bóknám en það getur verið aðallega vegna þess að þeir 

vita ekki hvað þeir ætla að gera og bara fara á félagsfræði- eða 

náttúrufræðibraut og taka stúdentinn. 

 

Lítið er um verknámsgreinar í grunnskólum að mati viðmælenda og komu 

fram vangaveltur um hvort það er vegna skorts á námsgögnum og efnivið. 

Viðmælandi sagði að í verklegum kennslustundum væri aðeins lögð áhersla á 

verklega vinnu en leggja mætti meira upp úr þeirri kennslu með fræðslu um 

sögu þeirrar verklegu vinnu sem unnin er bæði í textíl og smíði. Meira er lagt 

upp úr verklegri kennslu á yngri stigum grunnskóla og þegar komið er upp í 

unglingastig er aðeins boðið upp á verklegar greinar sem valáfanga.  
 

Það er alltaf verið að reyna að stýra fólki í átt að bóknáminu. Svona 

verið að hrinda því frá iðnnáminu. Sérstaklega í skólanum okkar þar 

sem það er allt lagt í tónmennt eða eitthvað og svo fær iðnnámið ekki 

neitt sko ekki neitt framlag. 

 

Rætt var við þrjá nemendur sem komu úr grunnskólum staðsettum í 

dreifbýli en tveir þeirra tóku fram að í þeirra grunnskóla hafi verið boðið upp 

á vélaval á unglingastigi þar sem áhersla var lögð á verklega vinnu. Þessi 

áfangi var vinsæll og þótti góð kynning á iðnnámi. 

Við vorum fyrsti grunnskólinn til að taka upp vélaval. Vorum að rífa í 

sundur vélar og setja saman og komum bílum í gang og svona. 

 

Spurt var að því hvort viðmælendur nytu sín betur í tilteknu 

námsumhverfi frekar en öðru, það er að segja í bóknámskennslu eða 

verknámskennslu. Meginþorri viðmælenda sagðist una sér mun betur í 

verknámskennslu en þó taldi einn viðmælandi, sem stendur sig afar vel í 

bóklegri kennslu, bóklegt nám vera auðveldara en verklega kennslan væri 

hins vegar skemmtilegri.  
 

Mér fannst eiginlega auðveldara bóknám en skemmtilegra í verknámi. 

Það er líka bara svo lítið um verknám í grunnskóla. 

 

Þegar spurt var hvort viðmælendur hefðu haft mikinn áhuga á 

verkgreinum í grunnskóla þá skiptust svör þeirra í tvennt, þrír nemendur 

töldu sig ekki hafa haft neinn sérstakan áhuga og tjáði einn viðmælandi sig 

um að það mætti meðal annars rekja til leiðinlegra kennara í þeim fögum. Á 

meðan hinir tjáðu sig um mikinn áhuga og einn tók sérstaklega fram að hann 

nýtti hvert tækifæri til að velja verknámsgreinar þegar kom að valfögum á 

unglingastigi. 

Viðmælendur voru spurðir að því hvort þeir upplifðu einhvern mun á 

iðnnámsáföngum eða bóklegum fögum í framhaldsskólum og ef svo væri, 

hvers vegna þeir töldu það. Iðnnámsáfangarnir höfðuðu vel til áhugasviðs 

viðmælenda sem leiddi til þess að þeim gekk vel. Einn viðmælandi tjáði sig 

um að bóknámsáfangarnir væru skylduáfangar sem þyrfti að taka þrátt fyrir 

að lítill sem enginn áhugi væri fyrir þeim. Lítill áhugi á bóknámi leiddi meðal 

annars til þess að nemendur legðu sig lítið fram við að ná góðum árangri og 

fengu því neikvætt viðhorf frá kennurum. Í verklegum áföngum væri aftur 

mun meiri áhugi sem geri það að verkum að nemendur leggja sig betur fram 

og standa sig almennt vel.  
 

Það er svo mikið meiri pressa í bóknáminu að bara öllu leyti og bara 

enginn áhugi fyrir því náttúrulega. 

 

Einn viðmælandi tók það fram að þegar hann bar saman einkunnir sínar 

og bróður síns fékk hann iðulega þau svör að hann væri líka bara að gera það 

sem honum þyki skemmtilegt sem leiði til hárra einkunna. Viðmælandinn tók 

undir þessi orð bróður síns um að hann hefði gaman af náminu og njóti þess 

að vera í verklegum kennslustundum þar sem hann þurfi ekki að sitja á 

rassinum allan daginn. Annar viðmælandi tók í sama streng og bætti við að 

það geti reynst afar erfitt að halda einbeitingu á töflu og reyna að skilja það 

sem kennarinn segir. Á meðan verklegu kennslustundirnar bjóða upp á góða 

hreyfingu og tíminn liði miklu hraðar. Einnig töluðu viðmælendur um 

samheldni í iðnnámshópunum sem gerði námið enn skemmtilegra. 

5.2 Kynning á framhaldsnámi 

Viðmælendur voru spurðir um hvernig kynningu þeir fengu á því námi sem 

stóð þeim til boða að loknum grunnskóla og hvort einhver tiltekinn áfangi í 

þeirra grunnskóla snéri að því að kynna náms- og starfsframboð. Helmingur 

viðmælenda kannaðist ekki við sérstakar kennslustundir tileinkaðar því að 

kynna náms- og starfsframboð að lokinni skólagöngu á meðan hinn 

helmingurinn kannaðist við það en þá var talað um að bæði umsjónartímar og 

lífsleiknitímar sem þegar voru í stundatöflu hefðu verið nýttir til að kynna 

það nám sem í boði var. Kynningarnar í þessum kennslustundum voru að 

ýmsum toga, meðal annars kynningar frá kennurum, nemendum, ásamt 

heimsókn frá menntamálaráðherra. Þá komu fulltrúar þeirra framhaldsskóla 

sem voru næst hverjum og einum grunnskóla og kynntu sitt starf.  

Reynsla af náms- og starfskynningum  

Fimm af tíu viðmælendum fóru á náms- og starfskynninguna í Kórnum í 

Kópavogi sem fjallað var um í 3. kafla en ferðirnar voru meðal annars 

skipulagðar af grunnskólum þeirra. Allir voru afar jákvæðir og töldu þessa 

kynningu hafa skilað miklu og þrengt valið þrátt fyrir að hafa ekki alfarið 

ráðið ferð þeirra í iðnnám. Það voru skiptar skoðanir á því hvort kynning á 

iðnnámi hafi verið athyglisverð en tveir töldu sig hafa fengið fyrsta 

smjörþefinn á þessari sýningu af þeirri iðn sem þeir lögðu fyrir sig.   
 

Mér fannst allt mjög spennandi þarna og gaman að sjá allt sem 

nemendurnir voru að gera. 

 

Aðeins  nemendur sem búsettir eru á höfuðborgarsvæðinu fóru á náms- og 

starfskynninguna í Kórnum en ekki þeir sem búsettir eru úti á landi. Enginn 

nemandi við FVA fór á þá kynningu.  

Lítið er um framhaldsskólaheimsóknir á vegum grunnskólanna en 

grunnskólarnir á höfuðborgarsvæðinu virðast aðeins bjóða nemendum í 

Kórinn en svo hafa allir aðgengi að upplýsingum um það hvenær hvaða 

framhaldsskóli er með opið hús og er þeim frjálst að fara á eigin vegum og 

kynna sér hvað er í boði. Nemendum í grunnskólum í Breiðholti var aftur á 

móti sérstaklega boðið í heimsókn í FB, hverfisskólann og fengu þar 

kynningu á því námi sem í boði er. Aðrir fara á eigin vegum og með foreldra 

sína sér við hlið. Einn viðmælandi talaði um að fulltrúar úr hans skóla fóru á 

öll opin hús framhaldsskólanna, söfnuðu upplýsingum um námsframboð, 

bæklingum og öðru sem þeir nýttu til að aðstoða nemendur í þeirra 

grunnskóla og höfðu þeir öll nýjustu gögnin í höndunum. Einn viðmælandi 

nefndi að skólaheimsókn með móður hans hefði haft mikil áhrif á viðhorf 

hennar. 
 

Ég sá snyrtifræði og mamma bara... þetta er akkurat fyrir þig, þú átt að 

gera þetta. 

 

Sams konar fyrirkomulag var fyrir nemendur sem eru búsettir úti á landi 

en í stað þess að fara í Kórinn er ein heimsókn skipulögð af grunnskólanum 

og er farið í framhaldsskóla í grennd við heimili þeirra en einnig bauðst 

nemendum að fara á opinn dag hjá skólunum.  

Ekki má gleyma tækninni en nemendur leita upplýsinga um framhaldsnám 

á veraldarvefnum og flestir ef ekki allir framhaldsskólar eru með virkar 

vefsíður sem eru fullar af fróðleik um það nám sem þeir bjóða upp á. 

5.3 Stuðningur foreldra  

Allir viðmælendurnir sem rætt var við fengu góðan stuðning frá foreldrum og 

flestir studdu val barna sinna að fara í iðnnám.  
 

Þau studdi mitt val sko. Pabbi sagði margoft við mig að ekki vera að 

velja þetta eitthvað.... veldu það sem þig langar í. Ég sagði já, mig 

langar að fara í þetta. Hann var að segja ef mig langaði að gera eitthvað 

þá mætti ég það alveg. 

 

Stúlka af snyrtifræðibraut tók það fram að þrátt fyrir að foreldrar hennar 

hafi stutt hennar val vildu þau að hún myndi taka stúdentinn sem hún áætlar 

að gera samhliða sveinsprófi. 

Þeim var alveg sama hvað ég mundi gera en þau vildu náttúrulega að 

ég myndi taka stúdentinn. 

 

Móðir hennar sem er af erlendu bergi brotin var heldur neikvæð gagnvart 

vali dótturinnar og telur dóttirin ástæðuna vera þá að móðir hennar vilji að 

hún fái vel launað starf, verði læknir eða eitthvað álíka.  

Viðmælendur leituðu flestir ráða hjá foreldrum sínum og ræddu við þá um 

það sem þeir vildu gera, komu fram með sínar hugmyndir án þrýstings frá 

foreldrum. Þrír viðmælendur sögðust lítið sem ekkert hafa rætt um 

framhaldsnám við foreldra sína og alfarið tekið þessa ákvörðun en 

foreldrarnir studdu þeirra val.  

Þrír viðmælendur töldu foreldra sína hafa setið fræðslufund um það nám 

sem stóð börnum þeirra til boða og töldu þeir viðmælendur að þessi fundir 

hafi í raun ekki haft mikil áhrif á viðhorf þeirra. Sex af tíu viðmælendum eiga 

foreldra sem eru menntaðir iðnaðarmenn eða starfa sem iðnaðarmenn og 

leituðu viðmælendur þekkingar þeirra á náminu. Einnig eru tveir 

viðmælendur sem eiga foreldra sem eru bændur og hafa fjölbreytta 

verkþekkingu úr sveitinni.  

Áhrif búsetu 

Viðmælendur töldu búsetu hafa lítil áhrif á valið að fara í iðnnám. Engu að 

síður mátti greina á svörum viðmælenda að búseta virtist oft á tíðum hafa 

áhrif á val skólanna en viðmælendur völdu sér skóla í grennd við heimili sín. 

Nemandi af grunndeild í húsasmíði tók það fram að það hafði áhrif að alast 

upp í sveit: 
 

Já það náttúrulega hafði áhrif að alast upp á bóndabæ og vera alltaf að 

vinna í einhverju svona verklegu og þannig að maður elst náttúrulega 

alltaf upp við það að vera eitthvað úti eða inni að smíða eitthvað. 

Þannig það kom alveg fljótt í ljós að maður hafði áhuga á þessu og 

langaði að gera eittvað svona og vera í iðnnámi. 

 

Annar nemandi sem stundar nám við grunndeild málmiðnaðar tók undir 

það að hann hefði verið undir áhrifum af verklegri vinnu úr sveitinni: 
 

Eftir að hafa verið að vinna í sveitinni í vélunum og það náttúrlega 

dregur mann að vélavalinu svolítið svoleiðis.  

 



51 

Viðmælendur sem búsettir eru á landsbyggðinni töldu þá verklegu vinnu 

sem þeir kynntust heima hafa haft áhrif á val þeirra að fara í iðnnám en 

viðmælendur búsettir á höfuðborgarsvæðinu nefndu ekki að þeir hafi komist í 

snertingu við verklega vinnu heimafyrir.  

5.4 Námsráðgjöf 

Eins og áður hefur komið fram leituðu viðmælendur meðal annars ráða hjá 

foreldrum með val á framhaldsnámi. Tveir viðmælendur leituðu einnig ráða 

hjá eldri systkinum, annar talaði um að hafa leitað ráða hjá systkinum föður 

síns og enn annar leitaði til skólastjóra. Ásamt því leituðu nokkrir ráða hjá 

félögum eða kunningjum sem höfðu þekkingu á því námi sem þeir hugðu 

leggja fyrir sig.  

Helmingur viðmælenda leitaði ráða hjá náms- og starfsráðgjafa en flestir 

nefndu að þeim hafi staðið það til boða að leita til náms- og starfsráðgjafa en 

töldu sig ekki þurfa á því að halda. Nokkrir nefndu að þrátt fyrir að hafa ekki 

leitað persónulega til náms- og starfsráðgjafa þá hafði hann þó komið við 

sögu en hann leiðbeindi nemendum um hvernig þeir ættu að skrá sig í 

framhaldsnám. Einn viðmælandi tók það fram að hann hefði ekki haft 

aðgengi að námsráðgjafa en hann nam í litlum grunnskóla í smáþorpi.  

Einn þeirra sem leitaði til náms- og starfsráðgjafa taldi hann ekki hafa 

hvatt sig beint til að fara í iðnnám en tveir aðrir töldu sig hafa fundið fyrir 

hvatningu og hafi grunnur hvatningarinnar verið áhugi nemenda á 

iðngreininni sem þeir völdu. Einn viðmælandi taldi náms- og starfsráðgjafa í 

sínum skóla hafa veitt mikla aðstoð og verið með fullt af upplýsingum um 

það sem nemendur langaði að vita varðandi framhaldsnám en sá viðmælandi 

taldi hvatningu náms- og starfsráðgjafa meðal annars mega rekja til þess að 

hann hafði lítinn áhuga á bóklegum fögum.  
 

Hún hvatti mig til, af því að hún vissi að mér fannst ekki gaman að 

vera alltaf í bóklegu, hún vissi alveg að þetta væri við mitt hæfi. 

 

Tveir viðmælendur sem báðir koma úr sama grunnskóla sem staðsettur er 

í dreifbýli tóku það fram að námsráðgjafinn í þeirra grunnskóla var heldur 

þröngsýnn og horfði mikið í átt að bóknámi. Einnig tjáði hann þeim þá 

skoðun sína að ekki væri við hæfi að stúlkur sæktu í iðnnám og væri það 

aðeins iðja fyrir karlmenn.  

Hún var bara alveg föst í bóknámi sko... að allir ættu að fara í það. ...að 

það væru bara strákar sem færu á iðnbraut og allar stelpurnar voru 

mjög brjálaðar yfir því. Svo voru svona kannanir, hvað væri karla- og 

konuverk og ég gerði bara stóran kross yfir að allt væri allt bara. Konur 

geta verið allt og karlar geta verið allt og þá komu bara „comment“ um 

að stelpur mundu ekki vera bifvélavirkjar. Og tvær stelpur í bekknum 

mínum ætla að vera bifvélavirkjar og það varð alveg vel gott brjálað 

þarna. 

 

Ég þú veist... veit ekki alveg hvers vegna hún var svona mikið á móti 

þessu. Það bara... hún taldi bara að karlmenn ættu að vera að vinna sína 

vinnu og kvenmenn hinar. 

  

Aðeins fjórir viðmælendur tóku áhugasviðskönnun og töldu þeir 

áhugasviðskönnunina sýna rétta mynd af því hvert þeir vildu stefna, það er að 

segja í iðnnám. Þrír af þessum fjórum viðmælendum eru búsettir úti á landi.  

5.5 Námsval 

Áhugi vó mest þegar viðmælendur voru spurðir að því hvers vegna þeir völdu 

að fara í iðnnám. Engu að síður kom það til greina hjá um helmingi 

viðmælenda að velja aðra námsleið en þá kom helst til greina bóknám á 

hinum ýmsu brautum.  

Viðmælendur voru meðal annars beðnir um að segja frá því hvað það var 

sem heillaði þá við iðnnámið og vó verklegi þátturinn þar mest ásamt þeirri 

fjölbreytni sem námið býður upp á.  
 

Bara hvernig þetta virkar allt. Þú veist hvernig smáatriðin gera eitthvað 

stórt og hvernig einhver lítill hlutur gerir eitthvað, eins og tölvur og 

hvernig símarnir eru. 

 

Þrír aðrir viðmælendur töldu sig hafa tekið ákvörðunina snemma að fara í 

iðnnám eða í kringum 8. bekk, en þá ákvörðun má rekja til mikils áhuga á 

verklegri vinnu. Ein stúlka sem stundar nám í grunndeild málmiðnaðar taldi 

sig hafa stefnt að því að fara í iðnnám allt frá níu ára aldri en hún aðstoðaði 

föður sinn mikið við hans vinnu en hann starfar á verkstæði. 

Tveir aðrir viðmælendur, drengir af húsasmíða- og rafvirkjabraut voru 

harðákveðnir í að fara í iðnnám en þeir halda að þeir hafi tekið þá ákvörðun í 

7. eða 8. bekk. Feður þeirra beggja starfa við þá iðn sem þeir völdu að læra 

og mæður þeirra eru einnig iðnmenntaðar. Þessir drengir ætla aðeins að taka 

sveinspróf en annar var samt ekki alveg viss hvort hann ætti að taka 

stúdentinn með eða ekki. Meirihluti viðmælenda áformar að taka stúdentspróf 

samhliða sveinsprófinu, nánar tiltekið sex af tíu. Þess má geta að þrír þeirra 

sem áætla að ljúka aðeins við sveinspróf eru búsettir úti á landi og síðan er 

það drengurinn sem enn á eftir að gera upp hug sinn.  

Einn viðmælandi sem stundar nám við húsasmíðabraut tók það fram að 

mögulega ætli hann að fara í meistaranám að loknu sveinsprófi, því hann 

hafði heyrt marga telja að það verði gerðar meiri kröfur til menntunar 

iðnaðarmanna, kröfur um háskólagráðu eða meistarapróf. Annar viðmælandi 

tók það einnig fram að afloknu námi hyggst hann fara í háskóla. 
 

Uuu.... í háskóla og síðan veit ég ekki hvort ég fari til Danmerkur í 

meira nám eða eitthvað. Ég ætla bara að læra nógu mikið þannig að 

maður sé vel staddur. 

 

 Annar viðmælandi tjáði sig um það að hann hafi alltaf ætlað að fara í 

háskólanám að loknum framhaldsskóla og leggja stund á kennarafræði en 

bæði móðir og systir viðmælanda eru menntaðir kennarar. Einn til viðbótar 

áætlar að klára sveinsprófið, fara örlítið út á vinnumarkaðinn og hyggst svo 

fara í áframhaldandi nám.  

Flestir voru ánægðir með þá braut sem þeir höfðu valið sér en aðeins einn 

viðmælandi, stúlka af snyrtifræðibraut var að velta því fyrir sér hvort hún ætti 

að breyta um stefnu. Þess má geta að þrátt fyrir að umrædd stúlka tók það 

fram, líkt og aðrir viðmælendur, að námsvalið væri vegna áhuga þá nefndi 

hún einnig að félagar hennar væru í þeim framhaldsskóla sem hún valdi sér 

og hana langaði að vera með þeim. 

Aðeins einn annar viðmælandi nefndi að hann hefði verið undir þrýstingi 

félaga að koma með þeim í ákveðinn framhaldsskóla en segist ekki hafa látið 

undan þrýstingi og benti vinum sínum á að í skólanum sem þeir völdu væri 

ekki sú námsleið í boði sem hann vildi leggja fyrir sig en hann er nemi á 

húsasmíðabraut.  

Viðmælendur nefndu að einn meginhvatinn fyrir valinu að fara í iðnnám 

var að velja nám og starf sem einkenndist af því að sitja ekki á rassinum allan 

daginn. Iðnnám einkennist af fjölbreytni þar sem lagt er upp úr verklegri 

vinnu. Einnig nefndi einn drengur á húsasmíðabraut að það gæfi honum afar 

mikið að horfa yfir unnið verk og nefndi hann dæmi um uppsetningu á 

handriði en að verki loknu horfði hann yfir smíðina og hugsaði að það var 

hann sem gerði þetta. Stúlka af snyrtibraut tók í sama streng og drengurinn en 

hún sagðist njóta þess að líta yfir það sem hún næði að afreka og nyti þess að 

gleðja aðra með vinnu sinni. Annar viðmælandi taldi val sitt að fara í iðnnám 

vera skynsamlega ákvörðun sem mun borga sig til lengri tíma litið.  
 

Bara ég held að það borgi sig bara... að það skili sér inn í framtíðina að 

vera iðnmenntaður... þú veist ef þú ert tæknimenntaður er alltaf nóg 

fyrir þig að gera bara... það vantar alltaf fólk í þetta... það eru góð laun 

og þannig. 

5.6 Viðhorf til iðnnáms 

Viðmælendur sögðust yfirhöfuð upplifa jákvæð viðhorf gagnvart vali þeirra 

að fara í iðnnám að loknum grunnskóla. Engu að síður kom fram að stöku 

viðhorf sem voru gagnstæð. Stúlka sem nemur við grunndeild málmiðnaðar 

tók það fram að þrátt fyrir að hafa aðallega upplifað jákvæð viðhorf gagnvart 

því vali að fara í iðnnám þá fann hún samt fyrir smá „sjokki“ hjá sumum 

þegar hún sagði fyrst frá því hvert hún hugðist stefna. Þrír viðmælendur 

sögðu að þeir fyndu fyrir neikvæðum viðhorfum í garð þeirrar ákvörðunar að 

fara í iðnnám en neikvæðu viðhorfin voru ekki frá eldra fólki heldur 

jafnöldrum.  Nemandi af húsasmíðabraut lagði mikla áherslu á að neikvæðu 

viðhorfin væru ekki komin frá eldra fólki: 
 

Sko ekki á meðal eldra fólks.. alls ekki sko...mér finnst það alls ekki á 

meðal eldra frekar sko yngri. 

  

Sem dæmi má nefna þá upplifði ein stúlka neikvæð viðhorf frá stúlkum úr 

sama grunnskóla og hún var í en þær sögðu við hana að snyrtifræði væri bara 

fyrir ljóskur: 
 

Ég hef heyrt eins og frá gömlum bekkjarfélögum þegar maður mætir 

þeim og við förum að ræða um það sem við erum að gera og ég segi 

þeim að ég sé á snyrtifræðibraut þá segja þær, það er bara fyrir ljóskur. 

Maður færi svolítið þannig, eins og þetta sé ekkert mál, þú ert bara að 

fara að mála einhvern og nudda einhvern og svo bara getur þú fengið 

vinnu beint eftir það. 

 

Þegar stúlkan sem stundar nú nám á snyrtibraut var spurð að því hvað hún 

héldi að þyrfti að breytast til þess að iðnnámið yrði jákvæð og metnaðarfull 

námsleið þá taldi hún að betur mætti fræða ungt fólk um það sem liggur að 

baki náminu. Hún tók það fram að hún væri ekki aðeins að læra að farða og 

nudda heldur er hún að glíma við ýmis erfið verkefni svo sem að læra vöðva- 

og beinaheiti á latínu líkt og frændi hennar í læknisfræði. Hún taldi einnig 

viðhorfsmun á milli brauta og hún fyndi ekki fyrir sams konar fordómum 

gagnvart nemendum á rafvirkjabraut en hún var ekki viss hvort þessi 

fordómar væru aðeins í garð stúlkna eða af því að rafvirkjabraut væri talin 

erfiðari námsleið. Því ítrekaði stúlkan að betur þyrfti að fræða fólk um það 

sem liggur að baki iðnnámi. Önnur stúlka sem nemur við grunndeild 

málmiðnaðar taldi að greina mætti kynjamun á viðhorfum til iðnnáms en 

iðnbrautir virtust vera jákvæð leið fyrir karlmenn en kvenmenn séu litnir 

hornauga fyrir það eitt að leggja fyrir sig tilteknar iðngreinar og eigi jafnvel 

erfiðara með að fá vinnu. Taldi stúlkan að fyrsta skrefið í átt að því að breyta 

viðhorfum til iðnnáms sé að breyta hugsunarhætti fólks og bjóða kvenmenn 

velkomna í iðnnám. Aðrir viðmælendur sögðu það sama og töldu aukna 

fræðslu um iðnnám vera grunn að því að iðnnám yrði jákvæð og metnaðarfull 

námsleið. Nemandi af grunnbraut rafiðnaðar taldi mikilvægt að nemendur 

fengju tækifæri til að kynnast öllum þeim námsleiðum sem í boði eru:   

 
Já, ég held að það þurfi bara svolítið að leyfa krökkum að sjá hvernig 

þetta er... þú veist... það er náttúrulega alveg mikið af lestrarhestum og 

einhverjum svoleiðis sem vilja bara vera í bókum skilur þú... þá 

náttúrulega bara fá þau það... krakkar sem vita ekki alveg hvað þau 

vilja það þarf að kynna betur fyrir þeim hvað er í boði þú veist.. ekki 

bara já! Farðu bara á félagsfræðibraut eða náttúrufræðibraut. Þú veist 

eins og núna er ég með fullt af eldri körlum inn á raf sem höfðu farið... 

þú veist... einhver hafði farið á félagsfræðibraut en það hafði ekki 

skilað honum neinu svo hann er kominn núna inn á raf til að læra... 

taka sveinsprófið.. til þess að geta gert eitthvað.  

 

Einnig upplifðu tveir nemendur neikvætt viðhorf frá námsráðgjafa sem 

meðal annars varð til þess að þeir kusu að leita ekki ráða né fá leiðbeiningar 

hjá honum: 
 

Mér fannst hún frekar neikvæð, hún sem sagt styrkti ekki mikið þannig 

að ég fór bara einu sinni til hennar ég var ekkert mikið að fara aftur. 

Hún horfði ekkert á viðhorf annarra,.. hún fylgdi bara sínu viðhorfi. 

 

Ekki hafa allir upplifað neikvæð viðhorf gagnvart iðnnámi en 

viðmælendur hafa orðið varir við þá orðræðu í samfélaginu að iðnnám sé það 

nám sem lægri stéttin sæki í. Einn viðmælandi tók undir þetta og sagði að oft 

á tíðum séu iðnbrautir taldar vera „tossabrautir“ sem hann telur að eigi sér 

enga stoð.  

Tveir viðmælendur töluðu sérstaklega um viðhorf grunnskólakennara 

sinna sem skiptust í tvo hópa, annar hópurinn hallaðist meira að því að 

nemendur lykju stúdentsprófi en hinn hvatti nemendur í iðnnám. Einn 

viðmælandi sagði frá því að honum þótti afar áhugavert hvernig viðbrögð 

sumra kennara voru þegar hann tilkynnti þeim að hann væri á leið í iðnnám 

en þeir voru allir jákvæðir gagnvart vali nemandans að fara í iðnnám en töldu 

sig knúna að benda á það að loknu iðnnámi gæti nemandinn haldið áfram í 

háskóla og orðið tæknifræðingur og jafnvel fengið vinnu á skrifstofu. Líkt og 

að sveinspróf í iðngrein væri ekki nóg:  
 

Ég var að segja kennurum að ég ætlaði í iðnnám og þeir bara já ætlar 

þú að verða húsasmiður og ég bara já. Og þá héldu þeir áfram, já og 

svo eftir það getur þú farið í háskóla og orðið tæknifræðingur og þá 

getur þú verið á skrifstofu og eitthvað......Mig langaði bara að verða 

smiður en þá var oft haldið áfram og þú getur gert þetta og þetta og 

þetta. 

 

Einn viðmælandi tjáði sig um það hvers vegna hann valdi að fara í iðnnám 

en greina mátti að ein af ástæðunum væru lágar einkunnir sem 

inntökuskilyrði: 
 

Út af því að þetta er bara næsti skólinn hjá húsinu mínu og ég þurfti 

ekki að fara geðveikt langt og líka ef ég fer í menntaskóla þú veist, þau 

þurfa líka að hafa geðveikt háar einkunnir til að komast inn.. alveg 8 

eða 9 og eitthvað þannig og þá ákvað ég frekar að fara í fjölbraut bara 

þú veist miðað við einkunnirnar.  

Þau sem eru á félagsfræðibraut eða eitthvað, þau eru náttúrulega 

meira í bóklegu og eru bara alltaf í bóklegu og það er náttúrulega 

mikið þyngra og þeim þykir ekkert voðalega gaman að þessu. 

 

Líkt og áður hefur komið fram upplifðu tveir viðmælendur afar neikvætt 

viðhorf gagnvart iðnnámi frá námsráðgjafa. Þeir voru spurðir hvað þeir töldu 

að þyrfti að breytast svo iðnnám yrði jákvæð og metnaðarfull námsleið. Álitu 

þeir meðal annars námið þurfa að vera aðgengilegra fyrir kvenmenn og það 

þarf að byrja að kynna iðnnám mun fyrr en gert er og má það meðal annars 

gera með því að kynna iðnnámsáfanga í grunnskólum.  
 

Það þarf bara að byrja að kynna þetta miklu fyrr í grunnskóla vera með 

ekki bara smíði. Eins og skólinn okkar braut upp og setti vélar, brjóta 

upp eitthvað svoleiðis. Þess vegna fara í einhverja smá málmsmíði, það 

myndi brjóta upp alveg helling, þá mundi fólk hafa meiri áhuga fyrir 

því. Það fær bara enga kynningu fyrir því í grunnskóla.  

 

Annar viðmælandi tók í sama streng og sagði frá valáfanga á unglingastigi 

þar sem nemendum bauðst að koma í verklegar kennslustundir í 

fjölbrautaskóla þar sem þeir voru kynntir fyrir hinum ýmsu námsgreinum. Í 

þeim kennslustundum fundu nemendur smjörþefinn af iðnnámi en það hafði 

meðal annars áhrif á ákvörðun hans að fara í iðnnám. 

6. Umræða 

Í þessum kafla eru niðurstöður rannsóknarinnar skoðaðar með hliðsjón af 

fræðilega hluta ritgerðarinnar og ályktanir dregnar um rannsóknarefnið en 

megin áherslan lögð á að leita svara við rannsóknarspurningunni: Hvers 

vegna velja nemendur að fara í iðnnám (að loknum grunnskóla)?  

6.1 Samspil verkgreina og iðnnáms 

Viðmælendur tóku fram að meira væri lagt upp úr verklegri kennslu á yngri 

stigum grunnskóla og þegar komið væri upp í unglingastig væri aðeins boðið 

upp á verklegar greinar sem valáfanga. Fram kemur í núgildandi aðalnámskrá 

grunnskóla (Mennta- og menningarmálaráðuneytið, 2013, bls. 52) að vægi 

list- og verkgreina í viðmiðunarstundarskrá dvínar verulega á milli stiga 

grunnskólans, úr 900 mínútum á viku á yngsta stigi niður í 340 mínútur á 

unglingastigi. Engu að síður býðst nemendum á unglingastigi að velja sér 

valáfanga og samkvæmt viðmiðunarstundaskrá eiga áfangarnir að spanna 870 

mínútur í viku hverri og eru ákvæði í aðalnámskrá grunnskóla um að 

helmingur valgreina sé bundinn list- og verkgreinum. Einnig er sú krafa gerð 

til skólanna að allir þættir verkgreina séu kenndir á öllum aldursstigum 

(Mennta- og menningarmálaráðuneytið, 2013, bls. 139 og 151–152). Einn 

viðmælandi tók það fram að kynna mætti iðnnámsgreinar í grunnskóla og 

brjóta þannig upp hefðbundna kennslu með verklegri vinnu en það var gert í 

þeim grunnskóla sem hann nam við og opnaði það að hans mati augu margra 

fyrir iðnnámi. 

Áhugavert er að horfa á niðurstöður rannsóknar Amalíu Björnsdóttur, 

Baldurs Kristjánssonar og Barkar Hansen (2008, bls. 22) í samanburði við 

vægi list- og verkgreina í grunnskólum en þar kemur fram að áhugi á 

verkgreinum dvínar verulega frá 6. – 9. bekk en leiða má líkum að því að það 

megi rekja til þess að á þessum tíma er verulega dregið úr vægi 

verknámsáfanga í grunnstundatöflu nemenda og þurfa þeir að gera upp á 

milli annarra áhugaverðra valáfanga sem mögulega verður til þess að 

verknámsáfangar verða síður fyrir valinu. Gera má ráð fyrir að þessi 

minnkandi áhugi á verkgreinum hafi forspárgildi fyrir verulega minni aðsókn 

í iðnnám en bóknám. Aðeins um 10% þeirra sem voru skráðir í 

framhaldsskóla haustið 2012 fóru í iðn- eða verknám (Forsætisráðuneytið, 

2012, bls. 5–6).  

Niðurstöður rannsóknar Unu Guðrúnar Einarsdóttur (2014, bls. 47–48) 

benda til þess að í grunnskólum er minna gert úr verklegum námsþáttum en 

bóklegum og nemendum almennt stýrt í átt að bóknámi. Viðmælendur 

rannsóknarinnar tóku ekki almennt undir það en þeir töldu heldur halla á 

vægi verkgreina í stundatöflu grunnskólanema sem leiddi til þess að meira 

væri gert úr bóknáminu. Einn viðmælandi taldi þó að nemendum í 

grunnskólum væri stýrt í átt að bóknámi vegna þess að bóknám er talið 

mikilvægur grunnur fyrir áframhaldandi nám. Tveir aðrir viðmælendur 

töluðu um þá áherslu sem námsráðgjafi í þeirra skóla lagði á bóknám og að 

hann taldi best að sem flestir færu þá leið.  

Einn viðmælandi tjáði sig um það að í verklegum kennslustundum er 

aðeins lögð áhersla á verklega vinnu en hann telur að leggja megi meira upp 

úr þeirri kennslu með fræðslu um sögu þeirrar verklegu vinnu sem unnin er, 

bæði í textíl og smíði. Fram kemur í núgildandi aðalnámskrá grunnskóla að 

markmið list- og verkgreina í grunnskólum er að nemendur þroski með sér 

sjálfstæðar skoðanir með gagnrýnni umræðu um listir og handverk. Með 

lausnaleit og í gegnum skapandi starf eiga nemendur að geta tekið þátt í að 

móta menningu samfélagsins. Það er manneskjunni eðlislægt að tjá sig með 

hreyfingu, tónum, leik og handverki en það má meðal annars greina í 

mannkynssögunni. Lögð er áhersla á að nemendur átti sig á þeim öflum sem 

móta hvert samfélag meðal annars til þess að geta notið þeirra á gagnrýninn 

og uppbyggilegan hátt með hag sinn og komandi kynslóða fyrir brjósti 

(Mennta- og menningarmálaráðuneytið, 2013, bls. 140).  

Áhugavert er að horfa á þessi hástemmdu markmið sem fram koma í 

aðalnámskrá grunnskóla samhliða ummælum viðmælenda um skort á fræðslu 

þess efnis sem liggur að baki hverri verkgrein. Líkt og viðmælendur 

rannsóknarinnar hafa kynnst í tengslum við iðngrein sína liggur margt að 

baki því verki sem unnið er. Verkgreinar í grunnskólum eru að þeirra mati 

einskorðaðar við verklega færni án fræðilegs grunns en að baki verklegrar 

vinnu liggur mikil þekking, ekki aðeins þekking framfara í greininni heldur 

einnig þekking á þróun verkfæra og efniviðs.  

6.2 Fræðsla og stuðningur 

Unglingar við 16 ára aldur standa frammi fyrir því að velja hvaða stefnu þeir 

vilja taka í lífinu. Ætla þeir að fara út á vinnumarkaðinn að loknum 

grunnskóla eða velja á milli fjölda námsleiða í framhaldsskólum landsins? 

Þroski unglinga er mismunandi og því hlýtur hæfni þeirra til þess að taka 

ákvörðun um námsval að vera misjöfn. Þetta er mikil ábyrgð en unglingar 

hafa ekki þurft, fram að þessu, að taka mikilvægar ákvarðanir um námsleiðir. 

Þegar í framhaldsskóla kemur bíður þeirra því erfitt val á milli ýmissa 

námsleiða (Guðbjörg Vilhjálmsdóttir, 2000, bls. 38). Ætla má að stuðningur 

við námsvalið skipti ungmenni afar miklu máli.  

Vitað er að stuðningur foreldra getur skipt börn miklu máli og leitt til 

aukinnar velgengni þeirra í námi (Menntamálaráðuneytið, 2001, bls. 10). 

Allir viðmælendur rannsóknarinnar tóku fram að þeir hafa notið stuðnings frá 

foreldrum og voru þeir hvattir til að velja það nám sem þeir höfðu áhuga á. 

Áhugavert er að geta þess að fimm af tíu viðmælendum eiga foreldra sem eru 

menntaðir iðnaðarmenn eða starfa sem iðnaðarmenn og nýttu viðmælendur 

sér þekkingu þeirra við val á framhaldsnámi. Einnig leituðu viðmælendur til 

annarra fjölskyldumeðlima, skólastjóra og félaga. Aðeins einn viðmælandi 

tjáði sig um það að móðir hans hefði ekki verið sátt við val hans, en engu að 

síður styður hún valið.  

Aðeins þrír viðmælendur töldu sig ekki hafa leitað ráða hjá foreldrum 

þegar kom að því að velja framhaldsnám en áhugavert er að vitna í það að 

þessir þrír viðmælendur eru allir búsettir í sveit. Velta má því fyrir sér hvort 

þeir hafa meira sjálfstraust til þess að taka svona stóra ákvörðun, það er að 

segja hvert halda skal í framhaldsnám, án aðstoðar foreldra eða 

forráðamanna. 

Þrír viðmælendur töldu foreldra sína hafa setið fræðslufund um það nám 

sem stóð börnum þeirra til boða og töldu þeir þessa fundi í raun ekki hafa 

haft mikil áhrif á viðhorf þeirra. Áhugavert er að vitna í Elínu Thorarensen 

(2014, bls. 13) sem tók það fram í tengslum við náms- og starfskynninguna í 

Kórnum í Kópavogi, sem helmingur viðmælenda sótti, að áhersla er lögð á að 

foreldrar myndu sækja fræðslufund áður en framhaldsskólakynningin fer 

fram í Kórnum. Niðurstöður benda til að ekki hafi tekist eins vel til í þeim 

efnum og fyrirhugað var. Því má velta því fyrir sér hvort ekki sé næg áhersla 

lögð á þennan þátt eða hvort foreldrar hafa almennt lítinn áhuga á að sækja 

slíka fundi. Þó er ekki loku fyrir það skotið að nemendur hafi tekið ákvörðun 

um framhaldsnám áður en foreldrum bauðst að fara á fræðslufund og 

foreldrar hafa því ekki talið það hafa tilgang að sækja fundinn.  

Ekki má draga úr hlutverki náms- og starfsráðgjafa en fram kemur í 

aðalnámsskrá grunnskóla að lögbundinn hluti af sérfræðiþjónustu skóla er að 

bjóða nemendum upp á náms- og starfsráðgjöf (Mennta- og 

menningarmálaráðuneytið, 2013, bls. 47). Meirihluti viðmælenda nefndi að 

þeim hafi staðið til boða að leita til námsráðgjafa en aðeins um helmingur 

þeirra leitaði persónulegrar ráðgjafar til námsráðgjafa. Engu að síður telur 

meirihluti viðmælenda sem leitaði til náms- og starfsráðgjafa þá hafa verið 

jákvæða gagnvart vali þeirra að fara í iðnnám. Ein stúlka tók þó fram að 

námsráðgjafinn í hennar skóla hafi verið afar neikvæður gagnvart því að 

stúlkur færu í iðnnám og varð það til þess að hún leitaði aðeins einu sinni til 

hans. Fram kemur í aðalnámskrá grunnskóla (Mennta- og 

menningarmálaráðuneytið, 2013, bls. 47) að náms- og starfsráðgjafar eiga 

einnig að vera nemendum innan handar og gæta þarf að jafnrétti þar sem 

drengjum og stúlkum er ekki mismunað þegar kemur að fræðslu um 

fjölbreytt nám og störf sem eru þeim aðgengileg að loknum grunnskóla. Af 

lýsingum stúlkunnar að dæma uppfyllti námsráðgjafi ekki ákvæði 

aðalnámskrár grunnskóla sem skyldi.   

Það má velta því fyrir sér hvort ekki séu til reglur um vinnulag 

námsráðgjafa og hvort það er í lagi að þeir byggi ráðgjöf á einstefnumiðaðri 

hugsun sinni. Þeir þurfa að gæta þess að leiðbeina nemendum með opnum 

hug og taka mið af áhuga þeirra, en ekki eigin sýn, á það hvað er best að gera. 

Þá er vert að hugleiða hvort ekki er rétt að fleiri en námsráðgjafi í hverjum 

skóla veiti nemendum stuðning við námsval. Aðalheiður Skúladóttir (2012, 

bls. 47) telur mikilvægt að deila náms- og starfsfræðslu með öðrum 

kennurum þrátt fyrir að náms- og starfsráðgjafar halda utan um kennsluna. 

Oft tengist kennsla kennara náms- og starfsráðgjöf þrátt fyrir að kennsla sé 

ekki kynnt sem slík. Sem dæmi þá eru vettvangsferðir nemenda oft á tíðum 

starfskynning líka. Út frá niðurstöðum má álykta að náms- og starfsráðgjafar 

þurfa að leggja meiri áherslu á samstarf við aðra kennara, þannig má deila 

ábyrgðinni og nemendur fá fleiri sjónarhorn á náms- og starfsvalið að loknum 

grunnskóla.  

 Aðeins einn viðmælandi sagðist ekki hafa haft aðgengi að náms- og 

starfsráðgjafa en hann nam við lítinn skóla í smáþorpi. Áhugavert er að vitna 

í ákvæði aðalnámskrár sem nefnt er hér að framan að það sé lögbundinn hluti 

af sérfræðiþjónustu skólanna að bjóða upp á náms- og starfsráðgjöf (Mennta- 

og menningarmálaráðuneytið, 2013, bls. 47). Eins og viðmælandi segir þá 

virðist skólinn ekki uppfylla þetta ákvæði aðalnámskrár og má velta því fyrir 

sér hvort algengt er að nemendur hafa ekki aðgang að slíkri þjónustu.  

Það kemur á óvart að nemendur leita sér ekki allir ráðgjafar hjá náms- og 

starfsráðgjafa en grunnur að starfsferli og þróun hans má rekja til þeirrar 

kynningar og leiðbeininga sem nemendur fá í grunn- og framhaldsskólum 

(Department for Education and Skills, 2004, bls. 2). Niðurstöður rannsóknar 

Guðrúnar Vilhjálmsdóttur (2000, bls. 46) sýna að marktækur munur var á 

ákvörðunartöku nemenda um framtíðaráform eftir því hvort þeir höfðu hlotið 

náms- og starfsráðgjöf eða ekki.  

Um helmingur viðmælenda kannaðist við að sérstakar kennslustundir hafa 

verið tileinkaðar því að kynna náms- og starfsframboð að lokinni skólagöngu. 

Kynningarnar í þessum kennslustundum voru af ýmsum toga, meðal annars 

kynningar frá kennurum og nemendum ásamt heimsókn frá 

menntamálaráðherra. Fram kemur í lögum um grunnskóla (nr. 91 gr. 

24/2008) að leggja skuli áherslu meðal annars á náms- og starfsfræðslu og 

kynna ýmsa þætti atvinnulífsins ásamt þeim námsleiðum sem í boði eru til 

undirbúnings á náms- og starfsvali. 

Áhugavert er að vitna í það að aðeins um helmingur taldi náms- og 

starfsráðgjöf  hafa fengið rými í stundatöflu þeirra árið áður en þeir hófu nám 

í framhaldsskólum. Út frá ákvæðum grunnskólalaganna kemur á óvart að 

náms- og starfskynningar hafa ekki meira vægi. 

Áhugasviðskannanir 

Með notkun áhugasviðskannana má gera einstaklingum grein fyrir því á 

sjónrænan hátt hvar áhugasvið þeirra liggur og út frá því geta þeir aflað sér 

upplýsinga um það hvaða störf henta þeim best (Sif Einarsdóttir og Rounds, 

2007, bls. 10–11). 

Saga áhugasviðskannana spannar nær aldarfjórðung hérlendis og nú hefur 

verið gerð Íslensk áhugasviðskönnun sem heitir Bendill-I sem sérstaklega er 

ætluð nemendum í 10. bekk grunnskóla til þess að kanna hvar áhugasvið 

þeirra liggur (Sif Einarsdóttir og Rounds, 2007, bls. 9 og 12).  

Það kemur á óvart að aðeins fjórir viðmælendur hafa tekið 

áhugasviðskönnun en þeir telja áhugasviðskönnunina sýna rétta mynd af því 

hvert þeir hugðust stefna, það er að segja í iðnnám. Það má velta því fyrir sér 

hvers vegna fleiri taka ekki áhugasviðskannanir. Áhugavert er að geta þess að 

þrír af þeim fjórum sem þreyttu slíkar kannanir voru búsettir úti á landi og má 

því velta því fyrir sér hvort áhugasviðskannanir séu meira nýttar fyrir 

nemendur sem búsettir eru utan höfuðborgarsvæðisins þar sem þeim gefst 

síður færi á að kanna áhuga sinn með skólaheimsóknum en þeim sem nær 

búa.  

Ætla má að áhugasviðskannanir séu mikilvægur stuðningur fyrir ráðgjöf 

náms- og starfsráðgjafa. Einnig er sennilegt að nemendur leggi sig fram við 

að sjá hvar áhugi þeirra liggur fari þeir ekki aðeins út í bóknám vegna þess að 

það liggur vel fyrir þeim heldur vegna þess að áhugi þeirra liggur þar. Leiða 

má líkum að því að draga má úr brottfalli úr framhaldsskólum með 

markvissum hætti meðal annars með notkun áhugasviðskannana til að skerpa 

námsvalið. 

Félagastuðningur 

Viðmælendur töluðu um að námið sé enn skemmtilegra vegna þeirrar 

samheldni sem er meðal iðnnemahópa en allir viðmælendur voru ánægðir 

með þá námsleið sem þeir höfðu valið sér. Í rannsókn Agnesar Brögu 

Bergsdóttur (2013, bls. 41) kom fram að félagsleg tengsl hvöttu nemendur til 

að halda áfram í náminu. Þetta kallast á við ummæli viðmælenda um þau 

jákvæðu áhrif sem samheldni iðnnemahópanna hefur á þeirra nám. 

6.3 Valið að fara í iðnnám 

Una Guðrún Einarsdóttir (2014, bls. 65–66) bendir á að síðastliðin 15 ár 

hefur staða iðnnáms eflst og bera nemendur virðingu fyrir því námi sem þeir 

stunda. Nemendur eru orðnir meðvitaðri um það hvert þeir stefna og átta sig á 

gildi menntunarinnar fyrir framtíð sína. Niðurstöður þessarar rannsóknar eru 

til samræmis við það og ætla má að nemendur beri mikla virðingu fyrir því 

námi sem þeir stunda en viðmælendur voru allir ánægðir með námsval sitt og 

töluðu um að kynna þyrfti iðnnám betur fyrir ungum nemendum. Engu að 

síður má velta vöngum yfir því hvort nemendur telja iðnmenntun vera gildan 

gjaldmiðil fyrir framtíð sína en meginþorri þeirra sem rætt var við áætlar að 

taka stúdentspróf samhliða iðnnáminu.  

 Áhugavert er að vitna í orð viðmælanda sem telur mögulegt að hann fari í 

meistaranám að loknu sveinsprófi, því hann hafði heyrt marga telja að gerðar 

verði meiri kröfur til menntunar iðnaðarmanna, kröfur um háskólagráðu eða 

meistarapróf. Annar viðmælandi fjallaði um ummæli kennara þegar hann 

sagðist vera á leið í iðnnám. Kennararnir voru jákvæðir gagnvart vali hans að 

fara í iðnnám en töldu sig knúna til að segja að af loknu iðnnámi gæti hann 

haldið áfram í háskóla og orðið tæknifræðingur og jafnvel fengið vinnu á 

skrifstofu sem bendir til þess að þeim finnist sveinspróf í iðngrein ekki næg 

menntun. Það bendir til þess að það að ljúka iðnnámi með sveinsprófi sé ekki 

gjaldgeng menntun og sé aðeins upphafið að góðri menntun. Kennarar eiga í 

daglegum samskiptum við nemendur sína og eru þeir oft fyrirmyndir 

nemenda sinna og geta því vakið áhuga á námsleiðum eða störfum 

(Menntamálaráðuneytið, 2001, bls. 10).  

Álykta má að orðræðan í samfélaginu leiði það af sér að nemendur í 

iðnnámi séu farnir að efast um gildi menntunar sinnar og telja sig knúna til 

þess að opna aðrar dyr ef iðnnámið verður gjaldfellt og því er mikil áhersla 

lögð á að ljúka stúdentsprófi samhliða iðnnáminu.  

Niðurstöður rannsóknar frá árinu 2012 sem gerð var af fulltrúum 

æskulýðsrannsókna Ungs fólks leiddu í ljós að talsvert fleiri einstaklingar sem 

búsettir eru á landsbyggðinni hyggjast fara í iðn- eða verknám heldur en þeir 

sem eru búsettir á höfuðborgarsvæðinu (Álfgeir Logi Kristjánsson, Jón 

Sigfússon, Inga Dóra Sigfúsdóttir og Hrefna Pálsdóttir, 2012, bls. 39).  

Áhugavert er að geta þess að þrír viðmælendur eru búsettir í sveit og telja 

þeir verklega vinnu í sveitinni meðal annars hafa haft áhrif á val þeirra að 

fara í iðnnám. Því má ætla að ástæða þess að fleiri einstaklingar sem búsettir 

eru á landsbyggðinni hyggjast fara í iðn- eða verknám, heldur en þeir sem eru 

búsettir á höfuðborgarsvæðinu, er sú verklega kynning sem þeir fá heima 

fyrir, bæði með beinni snertingu og í tengslum við verklega vinnu. Vert er að 

taka það fram að störf á landsbyggðinni eru oft á tíðum einsleitari en á 

höfuðbogarsvæðinu. Á landsbyggðinni er meira um framleiðslu- og 

þjónustustörf og minna um störf sem krefjast háskólanáms. 

Búseta virðist hafa lítil áhrif á valið að fara í iðnnám en hafði engu að 

síður áhrif á val skólanna því viðmælendur völdu sér skóla sem voru í grennd 

við heimili þeirra. Þó svo að viðmælendur telja búsetu ekki hafa haft áhrif á 

námsval þeirra má velta því fyrir sér hvort svo er ekki og hvort það megi ekki 

rekja námsval þeirra til þess að skólinn í grennd við heimili þeirra bjóði upp á 

iðnnám. 

Þegar  litið er á gögn um áhuga nemenda á iðn- eða verknámi að loknum 

grunnskóla má greina aukningu frá síðustu rannsókn sem gerð var 2009 en þá 

höfðu 13% hug á að fara í iðn- eða verknám en 2012 hugðust 18% stefna 

þangað. Með fyrrnefndar niðurstöður í huga má telja það áhugavert að aðeins 

10% þeirra sem hófu nám í framhaldsskólum haustið 2012 voru skráðir í iðn- 

eða verknám. Tölur Hagstofu Íslands sýna að nemendur sem snúa aftur í 

nám, 24 ára og eldri, velja iðulega að fara í iðn- eða verknám og um 

helmingur nemenda sem útskrifast úr iðn- eða verknámi eru orðnir 25 ára eða 

eldri (Forsætisráðuneytið, 2012, bls. 5–6). Því má velta því fyrir sér hvers 

vegna nemendur velja ekki að fara beint í iðn- eða verknám að loknum 

grunnskóla. Ætli það megi jafnvel rekja til lakrar náms- og starfsráðgjafar eða 

skorts á nýtingu áhugasviðskannana sem mögulega gætu reynst nemendum 

vel til að átta sig á því hvar áhugi þeirra liggur?  

Inntökuskilyrði 

Reglugerð um innritun nemenda í framhaldsskóla (nr. 1150 gr. 2 /2008) 

kveður á um að þeir nemendur sem lokið hafa grunnskólanámi og öðlast 

undirstöðumenntun eða náð hafa 16 ára aldri eiga rétt á því að ganga í 

framhaldsskóla og stunda þar nám til 18 ára aldurs. Einnig gera ýmsir skólar 

þær kröfur til nemenda svo þeir fái inngöngu á starfstengdar námsbrautir 

skólanna að þeir hafi lokið íslensku og stærðfræði í grunnskóla með 

lágmarkseinkunnina 5,0 (Fjölbrautaskólinn í Breiðholti, e.d.; Fjölbrautaskóli 

Vesturlands Akranesi, e.d.). 

Einn viðmælandi sem rætt var við sagði að ef hann hefði haft áhuga á að 

fara í menntaskóla þyrfti hann að vera með mjög háar einkunnir til að komast 

inn, alveg 8 eða 9. Ætla má að viðmælandi telji fjölbrautaskólann vera annars 

flokks þar sem minni kröfur eru gerðar til nemenda við inntöku. Áhugavert er 

að vitna í rannsókn Guðbjargar Vilhjálmsdóttur (2000, bls. 46) en tengsl 

fundust milli vals á námsbraut og einkunna en þær niðurstöður eru í samræmi 

við erlendar rannsóknir. 33% nemenda sem fengu lægri einkunnir en 5,5 í 

samræmdum námsgreinum áætluðu að fara í styttra starfsnám þegar komið 

var í framhaldsskóla en aðeins 6% nemenda sem fengu yfir 6 í einkunn 

áformuðu að fara þá leið. 95% nemenda sem fengu yfir 6,5 í einkunn ráðgera 

að ljúka stúdentsprófi, halda áfram námi og fara í háskólanám (Guðbjörg 

Vilhjálmsdóttir, 2000, bls. 46). Út frá þessum niðurstöðum má álykta að 

nemendur með lægri einkunnir sæki frekar í iðnnám þó svo að það sé ekki 

algilt en vert er að taka það fram að inntökuskilyrði í iðnnám er byggt á 

gömlum hefðum þar sem aðeins er litið á einkunnir úr bóknámi. Ef til vill 

væri það skref í rétta átt ef grunnskólar og menntamálayfirvöld sæju til þess 

að verknámseinkunnir yrðu hluti af lokaeinkunnum nemenda úr grunnskóla.  

Una Guðrún Einarsdóttir tekur undir þetta í rannsókn sinni en hún telur að 

iðnnám þurfi að kynna betur í grunnskólum og eigi ekki að vera lakari kostur 

fyrir þá sem ekki ná að standast kröfur samræmdra prófa og leggur hún 

áherslu á að iðnnám á að vera jafn raunhæfur kostur og bóknám (Una Guðrún 

Einarsdóttir, 2014, bls. 41–43). 

6.4 Viðhorf til iðnnáms 

Líkt og áður hefur komið fram þarf að leggja ríka áherslu á að kynna hvað 

liggur að baki iðnnámi en einn viðmælandi sagði að þegar hann bar einkunnir 

sínar saman við einkunnir bróður síns fékk hann iðulega að heyra að það sem 

hann er að gera það sem honum þyki skemmtilegt leiði það til hárra 

einkunna. Álykta má að áhugi viðmælenda og velgengi í náminu gefi þá 

mynd af iðnnámi að það sé auðvelt þar sem nemendur eru bara að skemmta 

sér í skólanum. Niðurstöður Unu Guðrúnar Einarsdóttur (2014, bls. 59–60) 

benda til að samfélagið viðurkenni ekki að iðnnám geti verið erfitt og telur 

iðnnema bara vera að leika sér í skólanum. Einn viðmælandi í þessari 

rannsókn tjáði sig um að oft eru iðnbrautir taldar vera „tossabrautir“ sem 

hann telur að eigi sér enga stoð. Samhljómur er við  niðurstöður Unu 

Guðrúnar Einarsdóttur (2014, bls. 62–64) en þar kemur fram að greina megi 

fordóma í samfélaginu þar sem iðnaðarmenn eru oft taldir síðri en þeir 

bóklærðu.  

Samkvæmt rannsókn Ungs fólks frá 2012 hafa mun fleiri drengir en 

stúlkur áhuga á að fara í iðn- eða verknám að loknum grunnskóla (Álfgeir 

Logi Kristjánsson, Jón Sigfússon, Inga Dóra Sigfúsdóttir og Hrefna 

Pálsdóttir, 2012, bls. 50). Einn viðmælandi tók fram að hann fyndi meiri 

fordóma gagnvart námi stúlkna á snyrtifræðibraut en drengja á rafvirkjabraut 

og velti því fyrir sér hvort það væru fordómar gagnvart kynjunum eða 

náminu. Hann álítur að rafiðnaður sé talinn erfiðari námsleið en snyrtifræði. 

Tveir nemendur upplifðu neikvætt viðhorf frá námsráðgjafa gagnvart vali 

stúlkna um að fara í iðnnám en ráðgjafinn taldi iðnnám betur henta drengjum. 

Þegar á heildina er litið þá upplifðu viðmælendur yfirleitt jákvæð viðhorf 

til iðnnámsins þrátt fyrir að hafa orðið varir við þau neikvæðu líka. Neikvæðu 

viðhorfin birtast fyrst og fremst hjá jafnöldrum eða félögum nemendanna sem 

bendir til þess að þeir telji iðnnám síðri kost en bóknám.   

Viðhorfsbreyting 

Skólastjóri iðnskóla sem Una Guðrún Einarsdóttir (2014, bls. 41–43) ræddi 

við bendir á að kannanir sýna að nemendur velja frekar bóknám heldur en 

iðnnám þrátt fyrir að áhuginn liggi frekar í átt að iðnnámi en hann telur að 

það megi rekja til lakrar kynningar á því hvað iðnnám felur í sér. Einn 

viðmælandi rannsóknarinnar sem hér er lýst tók undir þessi orð að til þess að 

iðnnám verði jákvæð og metnaðarfull námsleið þurfi meiri fræðslu um það 

sem liggur að baki náminu. Iðnnám byggir ekki aðeins á verklegum æfingum 

heldur einnig bóklegum grunni sem er afar krefjandi og getur reynst 

nemendum erfiður.  

Horfa má á viðhorf til iðnnáms og gildi bóknáms fyrir iðnnema í sögulegu 

ljósi en upp úr 1960 var ákveðin bylting á hugmyndum manna um iðnnám á 

Íslandi og á Vesturlöndum. Á þeim tíma voru menn farnir að gera sér grein 

fyrir gildi menntunar fyrir hagvöxt þjóða (Gestur Guðmundsson, 1993, bls. 

14). Árið 1966 var gefin út iðnfræðslulöggjöf sem tryggði meðal annars 

bóklega menntun iðnnema. Iðnnemar, iðnmeistarar og iðnrekendur höfðu 

margoft ítrekað að þeir sem ekki hafa þá færni að geta tileinkað sér bóklega 

menntun og þekkingu væru engan veginn í stakk búnir til að takast á við 

verk- og tækninýjungar vélaaldar (Jón Ólafur Ísberg, 2004, bls. 113–115). 

Áhugavert er að ígrunda þann metnað sem iðnnemar, iðnmeistarar og 

iðnrekendur höfðu fyrir iðnnáminu og hversu snemma þeir áttuðu sig á gildi 

bóklegrar menntunar samhliða verknámi. Þegar á heildina er litið má álykta 

að fræðsla um iðnnám sé af skornum skammti, það er að segja að iðnnám 

hljóti aðeins yfirborðskennda kynningu sem einkennist aðeins af verklega 

hluta iðnnámsins án þess að farið sé yfir það sem liggur að baki hverri 

námsgrein. Líkt og viðmælendur bentu á þá einkenndust neikvæðu viðhorfin 

til iðnnáms af því að námið væri aðeins verkleg vinna og væri því heldur 

auðveld. 

Í nútímasamfélagi er þörfin mikil fyrir iðn- og tæknimenntaða 

einstaklinga og því má álykta að vægi námskynninga á iðnnámi gegni 

veigamiklu hlutverki svo að nemendur átti sig á gildi iðnnáms. Rótgrónar 

hugmyndir um iðnmenntun eiga sér enga stoð þegar kemur að framþróun en 

þróun iðnnámsins kallar á viðhorfsbreytingar í samfélaginu. Líkt og fram 

hefur komið þurfa iðnaðarmenn að takast á við ótal tækninýjungar á tímum 

tæknivæðinga en til að takast á við þær þarf víðfeðma þekkingu.  

6.5 Rannsóknarspurningu svarað 

Hvers vegna velja nemendur að fara í iðnnám (að loknum grunnskóla)? 

Þegar litið er yfir svör viðmælenda kemur í ljós að meginástæða þess að þeir 

velja að fara í iðnnám að loknum grunnskóla er sú að þeir hafa mikinn áhuga 

á þeirri iðngrein sem þeir völdu. Þeir telja að þeir uni sér betur í verklegu 

námi, njóti þess að líta yfir verk sem þeir hafa unnið og sjá hvað þeim tókst 

að gera og jafnvel í leiðinni að gleðja aðra með vinnu sinni.  

Viðmælendur töldu sig lítið finna fyrir neikvæðum viðhorfum til iðnnáms 

og nutu stuðnings frá svo til öllum sem þeir leituðu til þegar kom að því að 

velja tiltekna námsleið. Þeir fundu helst fyrir neikvæðum viðhorfum frá 

jafnöldrum sínum og námsráðgjafa. Það gæti reynst gagnlegt að kalla eftir 

frekari rannsóknum á viðhorfi námsráðgjafa til námsvals nemenda. Eru 

námsráðgjafar nógu vel í stakk búnir til að kynna iðnnám líkt og bóknám, 

þrátt fyrir að hafa ekki prófað það á eigin skinni, en hafa umtalsverða 

þekkingu á bóknámi? Skólastjóri Iðnskólans í Hafnarfirði benti á í rannsókn 

Unu Guðrúnar Einarsdóttur (2014, bls. 41–43) að mikill meirihluti þeirra 

náms- og starfsráðgjafa sem starfa í grunnskólum hafa farið hina akademísku 

leið og eru því ekki jafn vel upplýstir um iðnnám eins og bóknám.  

Þegar viðmælendur voru spurðir út í það hvort þeir hefðu átt í erfiðleikum 

í námi töldu þeir svo ekki vera en helmingur viðmælenda átti engu að síður í 

erfiðleikum með lestur sem þeir töldu ekki hafa haft áhrif á námið né þeirra 

ákvörðun um að fara í iðnnám. Það gæti reynst gagnlegt að kalla eftir frekari 

rannsóknum um þetta efni og kanna hvort nemendur með leshömlun sækja 

frekar í verknám heldur en í bóknám að loknum grunnskóla. Þrátt fyrir að 

niðurstöður þessarar rannsóknar leiði líkum að því að val nemenda að fara í 



70 

iðnnám að loknum grunnskóla byggi á áhuga, þá má hugsanlega með því að 

kafa dýpra í uppsprettu áhugans sem mögulega gæti gefið til kynna að 

áhuginn hafi sprottið út frá erfiðleikum í bóknámi, löngun til að vinna 

verklega og fá tækifæri til að skapa eitthvað eða vegna fyrirmynda í eigin lífi.  

Fylgiskjal 1 Tilkynning til Persónuverndar 

Fylgiskjal 2 Bréf til skólastjóra 

 

Sæl/Sæll, 

  

Ég undirrituð er nemandi í meistaranámi í kennarafræði við Háskólann á 

Akureyri og er ég að vinna að meistaraprófsritgerð minni sem skila á í vor. 

Leiðsagnarkennari er Guðmundur Engilbertsson lektor við kennaradeild 

(ge@unak.is). Viðfangsefni mitt er að skoða hvað ræður námsvali þeirra sem 

fara í iðnnám – á hvaða forsendum það byggir. Í ritgerðinni verður fjallað um 

iðnnám í sögulegu ljósi og álitaefni er varða námsval reifuð og skoðuð, m.a. 

hvernig iðnnám er kynnt fyrir nemendum í grunnskóla. 

Erindi þessa bréfs er ósk mín um aðstoð þína við skipulagningu viðtala 

við nemendur sem hófu iðnnám síðastliðið haust, nánar tiltekið haustið að 

loknum grunnskóla. Ástæðan fyrir því að ég hef samband við þig er sú að ég 

veit að skólinn þinn skipar veigamikinn sess í iðnmenntun og því langar mig 

að heyra hvers vegna nemendur ákváðu að velja þessa leið og því væri 

óskandi ef viðmælendur stunduðu nám við mismunandi deildir. Rannsóknin 

byggir á einstaklingsviðtölum sem áætlað er að taki um 45–60 mínútur hvert 

og óska ég þess að tala við fjóra nemendur í þínum skóla. Einnig áætla ég að 

taka viðtöl við nemendur í öðrum skóla þar sem iðngreinar eru kenndar til 

þess að meta hvort búseta eða nærumhverfi (menning) hefur áhrif á námsval 

og ef svo er með hvaða hætti. Gaman væri ef viðmælendur mínir hefðu 

ólíkan bakgrunn til að fá margbreytt sjónarhorn á spurningu mína og langar 

mig að tala við einstaklinga af báðum kynjum. 

Trúnaðar verður gætt við úrvinnslu viðtalanna og þess gætt í framsetningu 

niðurstaðna að þær verði ekki persónugreinanlegar. Farið verður að 

íslenskum lögum varðandi persónuvernd, vinnslu og eyðingu frumgagna. 

Rannsóknargögn verða varðveitt á öruggum stað meðan á rannsókn 

stendur. Frumgögnum og hljóðupptökum verður eytt að rannsókn lokinni. 

Þátttakendum rannsóknarinnar er heimilt að draga þátttöku sína 

við rannsóknina til baka án frekari útskýringa. Einnig er þeim heimilt að 

sleppa þeim spurningum sem þeir treysta sér ekki til að svara. Þegar 

þátttakendur hafa verið valdir og samþykkt þátttöku í rannsókninni þarf ég að 

vita hvort foreldrar þeirra eru andvígir því að þeir taki þátt þar sem þeir eru 

undir lögaldri. Óska ég því eftir því að fá að senda foreldrum tölvupóst þess 

efnis að þeir láti vita gefi þeir ekki samþykki sitt fyrir því.  

Um mig: Ég er í sambúð og er tveggja barna móðir. Ég hóf nám við 

kennaradeild Háskólans á Akureyri haustið 2010 og er eins og fyrr segir nú í 

meistaranámi í kennarafræðum þar sem ég hyggst útskrifast með 

kennsluréttindi í grunnskóla. Áður en ég hóf nám við Háskólann á Akureyri 

hafði ég nýlega lokið sveinsprófi í hársnyrtiiðn en ég hóf nám í hársnyrti 

haustið 2006, nánar tiltekið haustið að loknum grunnskóla. Þó nokkuð er um 

iðnaðarmenn í minni nánustu fjölskyldu sem meðal annars vakti mig til 

umhugsunar um það hvað liggur að baki því að einstaklingar fara þessa leið 

en áhugavert er að geta þess að helmingur þeirra sem ég þekki og lögðu stund 

á iðnnám glíma við leshömlun. Einnig hef ég orðið vör við þá umræðu í 

samfélaginu að það sé áhyggjuefni hversu fáir fara í iðnnám að loknum 

grunnskóla og því tel ég þær upplýsingar sem ég mun safna í viðtölum við 

nemendur geta nýst til þess að veita innsýn í það hvað liggur að baki þeirri 

ákvörðun að fara í iðnnám og ekki síst hvar og hvernig nemendur kynnast því 

námi sem þeim stendur til boða. 

  

Það yrði mér til mikillar hjálpar að fá aðstoð þína. Með von um skjót svör. 

  

Með fyrirfram þökk og bestu kveðjum, 

Anna Kristín Gunnarsdóttir (100035@unak.is, S: 869-4673)  

Fylgiskjal 3 Bréf til foreldra FB 

 

Ég undirrituð er nemi í meistaranámi í kennarafræði við Háskólann á 

Akureyri og vinn að meistaraprófslokaverkefni (M.Ed.) sem ég hyggst ljúka í 

vor. Guðmundur Engilbertsson lektor við kennaradeild Háskólans á Akureyri 

er leiðbeinandi minn í verkefninu. Viðfangsefni mitt er að skoða hvað ræður 

námsvali þeirra sem fara í iðnnám – á hvaða forsendum það byggir. Í 

ritgerðinni verður fjallað um iðnnám í sögulegu ljósi og ýmis álitaefni er 

varða námsval reifuð og skoðuð, m.a. hvernig iðnnám er kynnt fyrir 

nemendum í grunnskóla. 

Ég hyggst taka viðtöl við átta til tíu nemendur, fjóra nemendur í 

Verkmenntaskólanum á Akureyri og fjóra til sex í Fjölbrautaskólanum í 

Breiðholti. Nafnleyndar og fullum trúnaði er heitið, gögn verða ekki 

persónugreinanleg og hefur rannsóknin verið tilkynnt Persónuvernd. 

Áfangastjóri Fjölbrautaskólans í Breiðholti hefur veitt mér aðstoð við að 

finna viðmælendur og hefur Jón/Guðrún/sonur/dóttir ykkar samþykkt fyrir 

sitt leyti að taka þátt í rannsókninni. Þar sem hún/hann er ekki orðin/nn 18 ára 

óska ég eftir að þið foreldrar látið mig vita ef þið viljið ekki að hann/hún taki 

þátt. 

Vinsamlega látið mig vita í síma 869-4673 eða með tölvupósti 

ha100035@unak.is fyrir föstudaginn 6. mars ef þið viljið ekki að Jón/Guðrún 

taki þátt í rannsókninni eða ef þið óskið eftir frekari upplýsingum um 

rannsóknina, mig eða nám mitt. 

Til þess að segja örlítið frá mér þá ég er í sambúð og er tveggja barna 

móðir. Ég hóf nám við kennaradeild Háskólans á Akureyri haustið 2010 og er 

eins og fyrr segir nú í meistaranámi í kennarafræðum þar sem ég hyggst 

útskrifast með kennsluréttindi í grunnskóla. Áður en ég hóf nám við 

Háskólann á Akureyri hafði ég nýlega lokið sveinsprófi í hársnyrtiiðn en ég 

hóf nám í hársnyrti haustið 2006, nánar tiltekið haustið að loknum 

grunnskóla. Þó nokkuð er um iðnaðarmenn í minni nánustu fjölskyldu sem 

meðal annars vakti mig til umhugsunar um það hvað liggur að baki því að 

einstaklingar fara þessa leið. Einnig hef ég orðið vör við þá umræðu í 

samfélaginu að það sé áhyggjuefni hversu fáir fara í iðnnám að loknum 

grunnskóla og því tel ég þær upplýsingar sem ég mun safna í viðtölum við 

nemendur geta nýst til þess að veita innsýn í það hvað liggur að baki þeirri 

ákvörðun að fara í iðnnám og ekki síst hvar og hvernig nemendur kynnast því 

námi sem þeim stendur til boða. 

 

Bestu kveður, 

Anna Kristín Gunnarsdóttir, nemi við Háskólann á Akureyri 

S: 869-4673 / ha1000355@unak.is  

Fylgiskjal 4 Bréf til foreldra FVA 

 

Sæl/Sæll 

 

Ég undirrituð er nemi í meistaranámi í kennarafræði við Háskólann á 

Akureyri og vinn að meistaraprófslokaverkefni (M.Ed.) sem ég hyggst ljúka í 

vor. Guðmundur Engilbertsson lektor við kennaradeild Háskólans á Akureyri 

er leiðbeinandi minn í verkefninu. Viðfangsefni mitt er að skoða hvað ræður 

námsvali þeirra sem fara í iðnnám – á hvaða forsendum það byggir. Í 

ritgerðinni verður fjallað um iðnnám í sögulegu ljósi og ýmis álitaefni er 

varða námsval reifuð og skoðuð, m.a. hvernig iðnnám er kynnt fyrir 

nemendum í grunnskóla. 

     Ég hyggst taka viðtöl við tíu nemendur, fjóra nemendur í 

Fjölbrautaskóla Vesturlands Akranesi og sex í Fjölbrautaskólanum í 

Breiðholti. Nafnleyndar og fullum trúnaði er heitið, gögn verða ekki 

persónugreinanleg og hefur rannsóknin verið tilkynnt Persónuvernd. Náms- 

og starfsráðgjafi í Fjölbrautaskóla Vesturlands Akranesi hefur veitt mér 

aðstoð við að finna viðmælendur og hefur Jón/Guðrún/sonur/dóttir ykkar 

samþykkt fyrir sitt leyti að taka þátt í rannsókninni. Þar sem hún/hann er ekki 

orðin/nn 18 ára óska ég eftir að þið foreldrar látið mig vita ef þið viljið ekki 

að hann/hún taki þátt. 

Vinsamlega látið mig vita í síma 869-4673 eða með tölvupósti 

ha100035@unak.is fyrir föstudaginn 3. april ef þið viljið ekki að Jón/Guðrún 

taki þátt í rannsókninni eða ef þið óskið eftir frekari upplýsingum um 

rannsóknina, mig eða nám mitt. 

      Til þess að segja örlítið frá mér þá ég er í sambúð og er tveggja barna 

móðir. Ég hóf nám við kennaradeild Háskólans á Akureyri haustið 2010 og er 

eins og fyrr segir nú í meistaranámi í kennarafræðum þar sem ég hyggst 

útskrifast með kennsluréttindi í grunnskóla. Áður en ég hóf nám við 

Háskólann á Akureyri hafði ég nýlega lokið sveinsprófi í hársnyrtiiðn en ég 

hóf nám í hársnyrti haustið 2006, nánar tiltekið haustið að loknum 

grunnskóla. Þó nokkuð er um iðnaðarmenn í minni nánustu fjölskyldu sem 

meðal annars vakti mig til umhugsunar um það hvað liggur að baki því að 

einstaklingar fara þessa leið. Einnig hef ég orðið vör við þá umræðu í 

samfélaginu að það sé áhyggjuefni hversu fáir fara í iðnnám að loknum 

grunnskóla og því tel ég þær upplýsingar sem ég mun safna í viðtölum við 

mailto:bhj@fb.is


84 

nemendur geta nýst til þess að veita innsýn í það hvað liggur að baki þeirri 

ákvörðun að fara í iðnnám og ekki síst hvar og hvernig nemendur kynnast því 

námi sem þeim stendur til boða. 

  

Bestu kveðjur, 

Anna Kristín Gunnarsdóttir, nemi við Háskólann á Akureyri 

S: 869-4673 / ha1000355@unak.is 

Fylgiskjal 5 Bréf til nemenda 

 

Sæl/Sæll, 

  

Ég undirrituð er nemandi í meistaranámi í kennarafræði við Háskólann á 

Akureyri og er ég að vinna að meistaraprófsritgerð minni sem skila á í vor. 

Leiðsagnarkennari er Guðmundur Engilbertsson lektor við kennaradeild 

(ge@unak.is ). Viðfangsefni mitt er að skoða hvað ræður námsvali þeirra sem 

fara í iðnnám, á hvaða forsendum það byggir. Í ritgerðinni verður fjallað um 

iðnnám í sögulegu ljósi og álitaefni er varða námsval reifuð og skoðuð, m.a. 

hvernig iðnnám er kynnt fyrir nemendum í grunnskóla. 

    Ég vil byrja á því að þakka þér kærlega fyrir að samþykkja þátttöku í 

rannsókninni minni. Fyrir viku síðan sendi ég foreldrum þínum bréf og bað 

um þeirra leyfi fyrir þátttöku þinni og hefur enginn hafnað 

þátttökunni. Rannsóknin byggir á einstaklingsviðtölum sem áætlað er að taki 

um 45–60 mínútur hvert og áætla ég að tala við sex nemendur í þínum skóla. 

Einnig ætla ég að taka viðtöl við nemendur í öðrum skóla þar sem iðngreinar 

eru kenndar til þess að meta hvort búseta eða nærumhverfi (menning) hefur 

áhrif á námsval og ef svo er með hvaða hætti. 

    Trúnaðar verður gætt við úrvinnslu viðtalanna og þess gætt í 

framsetningu niðurstaðna að þær verði ekki persónugreinanlegar. Farið 

verður að íslenskum lögum varðandi persónuvernd, vinnslu og eyðingu 

frumgagna. Rannsóknargögn verða varðveitt á öruggum stað meðan á 

rannsókn stendur. Frumgögnum og hljóðupptökum verður eytt að rannsókn 

lokinni. Þátttakendum rannsóknarinnar er heimilt að draga þátttöku sína við 

rannsóknina til baka án frekari útskýringa. Einnig er þeim heimilt að sleppa 

þeim spurningum sem þeir treysta sér ekki til að svara 

Um mig: Ég er í sambúð og er tveggja barna móðir. Ég hóf nám við 

kennaradeild Háskólans á Akureyri haustið 2010 og er eins og fyrr segir nú í 

meistaranámi í kennarafræðum þar sem ég hyggst útskrifast með 

kennsluréttindi í grunnskóla. Áður en ég hóf nám við Háskólann á Akureyri 

hafði ég nýlega lokið sveinsprófi í hársnyrtiiðn en ég hóf nám í hársnyrti 

haustið 2006, nánar tiltekið haustið að loknum grunnskóla. Þó nokkuð er um 

iðnaðarmenn í minni nánustu fjölskyldu sem meðal annars vakti mig til 

umhugsunar um það hvað liggur að baki því að einstaklingar fara þessa leið. 

Einnig hef ég orðið vör við þá umræðu í samfélaginu að það sé áhyggjuefni 

hversu fáir fara í iðnnám að loknum grunnskóla og því tel ég þær upplýsingar 

sem ég mun safna í viðtölum við nemendur geta nýst til þess að veita innsýn í 

það hvað liggur að baki þeirri ákvörðun að fara í iðnnám og ekki síst hvar og 

hvernig nemendur kynnast því námi sem þeim stendur til boða. 

    Meginerindi þessa bréfs er að heyra í þér um hvaða tími og dagur 

hentar þér best til þess að koma í viðtal. Ég áætla að vera í FB í byrjun 

næstu viku og hef ég fengið afnot af rými í skólanum þínum til þess að 

taka viðtölin. Hefur þú tök á að hitta mig á mánudag, þriðjudag eða 

miðvikudag í næstu viku? Hvaða tími dags hentar best? Ert þú í eyðu sem 

þú værir til í að nýta? Eða myndi það henta að hitta mig eftir að skólatíma 

þínum lýkur? 

 

Með fyrirfram þökk og bestu kveðjum, 

 

Anna Kristín Gunnarsdóttir (100035@unak.is , S: 869-4673) 

Fylgiskjal 6 Viðtalsrammi 

 

Rannsóknarspurning (spurt að lokum til að draga efni spurningalistans 

saman) 

1. Segðu mér af hverju þú valdir að fara í iðnnám? 

a. Hvenær ákvaðst þú að fara í iðnnám? Hefur það alltaf verið 

stefnan eða ákvaðst þú það við lok 10. bekkjar? Hvað hafði 

áhrif þar á? 

b. Hvað var það sem heillaði þig við iðnnám?  

c. Voru einhverjir félagar á leið í iðnnám?  

d. Eða eitthvað sem leiddi þig þangað umfram annað? 

e. Hafði búseta áhrif á val þitt á að fara í iðnnám? Ef svo er 

hvers vegna? 

Grunnskólaganga 

1. Ef við lítum til baka til grunnskólagöngu þinnar hvar telur þú 

styrkleika og veikleika þína í námi liggja?  

a. Í hvaða fögum unir þú þér best? 

2. Átt(ir) þú við einhverja erfiðleika að stríða í námi?  

a. Ef svo er hvers vegna? Hefur þú skoðun á því eða greiningu? 

Fékkstu aukinn stuðning í grunnskóla vegna þess? 

b. Sástu fyrir þér að eiga í einhverjum erfiðleikum í 

framhaldsnámi, hvort sem það er bóknám eða iðnnám?  

3. Telur þú mun vera á kennslu í verk- og bóknámsgreinum í 

grunnskóla?  

a. Á hvort fagið telur þú halla og af hverju? Telur þú minna 

gert úr öðrum námsþáttum frekar en hinum í grunnskóla og  

nemendum almennt stýrt í aðra áttina? Í hvaða átt? Hvers 

vegna telur þú svo vera? 

4. Naust þú þín betur í tilteknu námsumhverfi frekar en öðru? Það er að 

segja kunnir þú betur við þig í bóknámskennslu eða 

verknámskennslu? Hafði það áhrif á val þitt á að fara í iðnnám? 

a. Hafðir þú mikinn áhuga á verkgreinum í grunnskóla? (áhugi 

á verkgreinum dvínar verulega frá 6. – 9. bekk). 

Valið að fara í iðnnám 

 

1. Hugsaðir þú mikið um það hvað þú vildir gera að loknum 

grunnskóla?  

a. Komu fleiri námsleiðir til greina eða hafðir þú hugsað þér að 

fara beint út á vinnumarkaðinn? 

2. Hvar leitaðir þú upplýsinga um framhaldsnám?  

a. Leitaðir þú ráða eða fékkst þú ráð frá 

foreldrum/forráðamönnum? 

i. Við val á námsleið í framhaldsskóla, varst þú undir 

þrýstingi frá foreldrum að velja tiltekna námsleið eða 

studdu þeir þitt val?  Voru foreldrar þínir hlynntir því 

að þú færir í iðnnám en ekki bóknám?  

ii. Manst þú hvort foreldrar þínir hafi setið fræðslufund 

um það nám sem stóð þér til boða? Ef svo er hafði 

þessi fundur einhver áhrif á viðhorf þeirra? 

iii. Hver er menntun foreldra/ forráðamanna? Við hvað 

starfa foreldrar/forráðamenn? Eru þeir iðnaðarmenn? 

b. Fékkstu upplýsingar í skólaheimsókn eða öðrum stöðum 

tengdum kynningu á framhaldsnámi?  

i. Var skólaheimsóknin skipulögð af grunnskólanum 

þínum eða fórstu í heimsókn á eigin vegum á opinn 

dag hjá skólanum? 

ii. Fórstu á náms- og starfskynninguna í Kórnum í 

Kópavogi? Ef svo er telur þú hana hafa haft áhrif á 

val þitt að fara í iðnnám? Vöktu iðngreinar einhvern 

sérstakan áhuga hjá þér þar? 

c. Fékkstu upplýsingar frá félögum eða einhverjum nákomnum 

sem höfðu þekkingu á því námi sem þú hafðir áhuga á?  

d. Leitaðir þú til eða fékkstu ráð hjá námsráðgjafa? 

i. Hvatti námsráðgjafi þig til að fara í iðnnám? Ef svo 

er hvers vegna telur þú hann hafa gert það? Vegna 

áhuga? Vegna námsstöðu? 

3. Var einhver tiltekinn áfangi í þínum grunnskóla sem snéri að því að 

kynna náms- og starfsframboð að lokinni grunnskólagöngu?  

4. Hvert er þitt viðhorf til þeirrar náms- og starfsráðgjafar sem þú 

fékkst? Telur þú ráðgjöfina sem þú fékkst vera markvissa, heldur litla 

eða einsleita/einstefnumiðaða?  

a. Telur þú meginþorra nemenda vera stýrt í bóknám þó svo 

það henti ekki alltaf? 

5. Tókst þú áhugasviðskönnun? Ef svo er sýndi hún rétta mynd af því 

hvert þú hugðist stefna, kom fram áhugi á iðnmenntun? (vísinda- (e. 

investigative), handverks- (e. realistic), lista- (e. artistic), athafna-(e. 

enterprising), félags- (e. social), og skipulagssvið (e. conventional)). 

6. Hver var fyrsta kynning þín á þeirri iðn sem þú valdir þér? (vísun til 

þess að náms- og starfsráðgjafar vinna oft með fagkennurum við að 

kynna starfsframboð og tengsl þess við nám). 

7. Hafðir þú einhverja reynslu af því að starfa í iðngreininni eða er 

einhver nákominn þér sem starfar við iðnina? 

Niðurstaðan og hvert skal stefna? 

 

1. Upplifir þú mun á námi í framhaldsskóla eftir því hvort það eru 

iðnnámsáfangar eða bókleg fög? Að hvaða leyti?  

2. Hefur afstaða þín til námsins eitthvað breyst? Ertu sátt/ur við 

námsvalið eða hefðirðu viljað velja aðra námsbraut en þú valdir? 

a. Hefurðu í hyggju að breyta til? 

3. Hvað er þitt markmið með náminu? 

a. Bíður þín samningur í iðninni? 

b. Áætlar þú að taka stúdentspróf samhliða sveinsprófinu? 

c. Hvert stefnir þú að loknu námi?  

Viðhorf samfélagsins 

1. Hver er þín upplifun á viðhorfi samfélagsins til iðnmenntunar?  

2. Ásamt upplifun á viðhorfum annarra á vali þínu á að fara í iðnnám? 

a. Ef viðhorfin eru neikvæð. Hvað telur þú að þurfi að breytast 

og hvað þarf til svo að iðnnám verði jákvæð og metnaðarfull 

námsleið? 

 

Er eitthvað meira sem þú vilt bæta við? 

 

Má ég hafa samband við þig síðar ef fleiri spurningar vakna? 

 

Passa að slökkva ekki á upptökutækinu fyrr en ég er farin frá viðmælanda. 

 

 

 

 

 

 

 

 


